
        
            
                
            
        

    
	Ц. НАВАГЧАМБА

	 

	ХЭЛМЭГДСЭН ЗАЯА 38 

	“Монголын Улс Төрийн Хэлмэгдэгсдийн Холбоо” Улаанбаатар хотноо 2004 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ТҮҮХИЙН СЭРЭМЖЛҮҮЛЭГ

	Хоёр хэсгээс бүрдэх энэхүү номын «Коммунист яргалалд өртсөн монголын сайхан хүүхнүүд» хэмээх нэгдүгээр хэсгийг Ц. Навагчамба бичиж, «МАХН монголын шилдэг сэхээтнүүдийг хэрхэн хэлмэгдүүлсний зарим жишээ» хэмээх хоёрдугаар хэсгийг Ц. Навагчамба, П. Санж, С. Баатар нар эмхэтгэн найруулав. 

	Үүнийг бүтээхэд эр зориг шаардах бөлгөө. Тогоочийн Гэндэн гуай нэгэнтээ ярихдаа 

	 

	«... Хэлмэгдэгсдийг судалж яваад сэтгэл санаа хямарч, бие муудсан. Эмнэлэгт хэвтсэн. Гэтэл намайг шарласан хүний цусаар тарьсан. 2-р эмнэлэгт битгий хэвтэж байгаарай» 

	 

	гэсэн юм. Энэ үгийн цаана ихээхэн аймшиг байх шиг. Тэр бээр намын хянан шалгах комисс (хожим нь хороо болсон)-ыг толгойлж байхдаа анх 1930―1950-аад онд болсон улс төрийн харгислалыг судалж хилсээр хэлмэгдүүлсэн болохыг нь нотолж цагаатгуулах ажлыг эхэлсэн боловч МАХН түүнийг ажлаас нь зайлуулж цагаатгах ажлыг зогсоосноор барахгүй уг харгислалыг шинэ хэлбэрээр буюу «дээлтэй нь хатаах» аргаар үйлдсэний баримтууд номын 2-р хэсэгт яригдаж байна. Тиймээс энд яригдаж бичигдэж байгаа айдас хүйдэс, гаслан гунигийг бичвэрлэн үлдээхэд эр зориг шаардана. 

	Хэдийгээр зарим хэсэгтээ судалгаа дулимаг ч энэ номын үнэ цэн нь XX зууны социалист туршилтын шуурган дунд Монгол үндэстний голомт дээр болсон аймшигт харгислалын баримтуудыг амьд гэрчүүдийн өчил, нотолгоогоор бичвэрлэн үлдээсэнд оршино.

	Хүмүүний ертөнцийн гайхамшиг болсон Эх хүнийг хэвлий дэх үрийнх нь хамтаар яргалан хөнөөж байсны баримтууд энд бий. Тэдний нэг Д. Дунгаржид буудуулахаар хүлэгдээд гарахынхаа үед “Аяа юутай энэрэлгүй орчлон бэ. Ор мөргүй хэрэгт тулгагдсан намайг яах вэ. Гарзад нь гардаг л юм байгаа биз. Хэвлийд хөдөлж байгаа үрийг минь өршөөдөггүй нь даанч гаслантайяа. Үнэн мөний цагаатгал хэзээ нэгэн цагт гарцаагүй ирэх юм шүү” гэж хоолой зангируулан хашхирсныг Тээхэний Пүрэвжав сонссоноо зүрх шимширтэл ярьдаг сан гэж “Өвгөөдэй” Ц. Дамдинсүрэн бичиж үлдээжээ. Энд хиймэл зохиомол юм нэгээхэн ч үгүй бөгөөд бүгд бүрэлгэгдсэн амь, урссан цус, туулсан зовлон буй. 

	Мэргэн уншигч Та бүхэн энд дурдагдсан цөөн хэдэн баримт жишээг болгоохдоо Монгол үндэстнийг ямархан аймшиг нөмрөн байсныг төсөөлөн эргэцүүлэгтүн! Сэрэмжлэгтүн!

	Улс төрийн харгислал үйлдсэн тэр хүчний өв залгамжлагч өдгөө ч таны толгой дээр заларсаар улс төрийн үзлээр ялгаварлан гадуурхах бодлогоо улаан цайм хэрэгжүүлсээр байгаа шүү. 

	Цагаатгах ажил зөвхөн цагаан морин жилийн ардчилсан хувьсгалын түрэлт дор л хийгдсэнийг болгоогтун!

	 

	Хянан тохиолдуулагч доцент С. Баатар



	




	I ХЭСЭГ : КОММУНИСТ ЯРГАЛАЛД ӨРТСӨН МОНГОЛЫН САЙХАН ХҮҮХНҮҮД

	 


 

	КОММУНИСТ ЯРГАЛАЛД ӨРТСӨН МОНГОЛЫН САЙХАН ХҮҮХНҮҮД

	“Цусан толботой, төмөр зүрхтэй мэндэлсэн улаан коммунистууд удаан тэсвэл хүн төрөлхийтнийг сүйрэлд оруулна” 

	З. Бзежинский

	 

	 

	МАХН-ынхан “Бид эмэгтэйчүүд, хүүхдүүдэд гар хүрээгүй. Цөөхөн хэдэн лам л бурхан болсон” гэж сулхан дуугардаг. Гэтэл тийм биш ажээ. Улс төрийн хэлмэгдэл гэгч нь зөвхөн коммунист дэглэмтэй социалист гэгч орнуудад л гарч байсан бөгөөд коммунистууд эрх баригч намынхаа бодлогыг хүчээр тулган хүлээлгэдэг араншинтай. Хэрвээ намын үзэл бодолтой зөрөлдсөн эр эм, лам хар, малчин сэхээтэн хэн боловч амь амьдралаараа дэнчин тавьж зүйл дуусдаг тавилантай байжээ. 

	Коммунист дарангуйлагчдын үүсгэсэн цуст яргалал Орост 1918 онд Николай хааныг эхнэр, таван охин, үйлчлэгч эмэгтэйчүүдийн хамт хөнөөж, 1922 оноос Ерөнхий сайд Догсомын Бодоо, 1924 онд Монголын ардын намын дарга, бүх цэргийн жанжин Солийн Данзан нарын хэсэг хүмүүсийг егүүтгэснээр эрч хүчээ авч улмаар зүүнтний нугалаа, 1930―1932 онд олон аймагт гарсан ардын хөдөлгөөн - иргэний дайн, 1933 онд Лхүмбийн хэрэг гэгч, 1937―1949 он хүртэл үргэлжилсэн хувьсгалын эсэргүү, Японы тагнуул, Ардын дайсан Гэндэн Дэмидийн үлдэгдэл гэгч зохиомол олон хэргүүдийг санаанаасаа зохиож бий болгохдоо хэчнээн хүүхэд эмэгтэйчүүд амь амьдралаа алдсаныг хэн ч мэдэхгүй. Хөдөө жалганд буудаад хаясан эмэгтэйчүүдийн цогцос Дотоод яамны данс бүртгэлд ч ороогүй гэдгийг хуучуул барин тавин ярьдаг. 

	Үүний нэг тод жишээ Хамбын овооноос гарсан олон зуун хүний цогцос юм. До яамны яргалалд өртсөн 37000 хүний данс бүртгэлд ийм олон хүн ороогүй гэж ТЕГ-ын орлогч дарга генерал Чимид-Юндэн нотолсон. Тэгвэл ганц хоёроороо буудагдсан нь хэд хэчнээн байгааг хэн мэдлээ. Ялсан пролетарийн орны тусламж, 1921 оны Ардын хувьсгал гэж бидний ярьж дассан ээдрээтэй үйл явдлын дараахан Монгол улсын шинэхэн үеийн түүхэнд бусармаг олон хэрэг гарсны нэг нь эхчүүд, эмэгтэйчүүд, хүүхдүүдээ улс төрийн хэрэгт холбож хилсдүүлэн залхаан цээрлүүлж байсан эмгэнэлт явдал билээ.

	Ардын дайсан, японы тагнуул, хувьсгалын эсэргүү гэгч зохиомол нэр зүүж, энгийн номхон эмэгтэйчүүдийг илчлэн илрүүлж, нидрэн цаазлах хэнээрхэлд автан, ёрын муухай хий хоосон сүүдэр нүүрлэсэн тэр цөвүүн цагт ёс бусаар гэсгээгдсэн олон мянган хүүхэд, эмэгтэйчүүдээс хэчнээн нь амь насаа алдаж, төөрөлдсөн гөлөг шиг гуйвж, хөрвөөсөн хүнд амьдралтай золгож, хэд нь шорон оронд орж тарчилсныг хэн ч яг яс тооцоолж чадахгүйгээр далан жил явж ирлээ. 

	Өрх гэрийнхээ голомтыг бадрааж, улс орныхоо галыг маналцан явсан үй түмэн бүсгүйчүүд, эсэргүүгийн ар гэр бүл гэгдэн албанаас халагдаж, нам эвлэлийн гишүүнээс хөөгдөж, хөрөнгө хогшлоо цөлмүүлж, амьдралаа алдан, ад үзэгдэж нутаг заагдан хөсөр хаягдсан нь яах аргагүй үнэн баримт. 

	Байхгүй дайсныг өөрсдөө дотроосоо эрж, эсэргүү гэгчийг хумхын тоос хий хоосон сүүдэр бий болгож, эрх баригч төр нам нь тэднийг гэсгээхдээ өндөр мандуулсан хувьсгалын улаан тугаа өр зүрхээр нь шархлуулж, нэг хэсгийг нь тахиж мялаасан. Ардын хувьсгалын долоог агнаж устгахдаа үнэнийг хэлж чадахгүй далан жил болсон МАН-ын дарга жанжин Данзаныг нухахдаа эхнэрийнх нь хамт устгачхаад эмнэлэгт өвчнөөр үхсэн гэж зар тараасан. VIII Богд Жавзандамбын хойд дүрээр Сэлэнгээс тодорсон хүүг эх эцгийнх нь хамт сэмхэн тэнгэрт илгээсэн. (Л. Дамдиндорж “Маш нууц” 2002-№15)

	Ар Монголд олон жил суурьшсан хаа хол хар арьст бүсгүйг "Английн империализмын тагнуул" гэж гүтгэн КГБ-ын гарт тушаан бүрэлгэсэн түүхтэй аж. 

	Тэр үед нам төрийн удирдлагад байсан Д. Дунгаржид, Ма бэйсийн Дулмаа, их эмч Навчаа, орос Долгор нарын олон сэхээтэн эмэгтэйчүүд цөм хэлмэгдэлд өртөж амь насаа алдсан буюу шорон гянданд тамлагдсан. 

	Эсэргүүгийн жил гэж яригдсан 1937 оны хавар хөдөө хээр буудаад хаячихсан гурван эмэгтэйн цогцсыг хонь хариулж явсан хүмүүс үзээд ихэд айж цочдог байсныг, сэтгүүлч Л. Дамдиндоржийн ээж гэх хөгшин сүүлд нэр усаар нь ярьжээ. Жанжин Сүхбаатарыг хорлох гэсэн хэмээн учиг мөчид цуу хардлагаар цагаан намын нэг даргын энхэр А. С. Боринаг нөхрийнх нь хамт буудаж байв. Ардын хувьсгалаас хойш арваад жилийн дараа 1932 онд баруун дөрвөн аймагт гарсан эсэргүү хөдөлгөөнд оролцсон гэж УБХ-ын гишүүн Л. Дарьсүрэн, МАХН-ын Төв Хорооны гишүүн С. Долгорсүрэн нарыг хээрийн шүүхээр өчиггүй буудаж байсан. 

	Шинжааны бор талаас Ахан дүүсээ тэмцэн ирсэн 1921 оны партизан УБХ-ын орлогч дарга Л. Дэмбэрэлийн хамаатан эмэгтэйг гурван хүүхдийнх нь хамт хэлмэгдүүлэн устгасан гэдгийг Сумъяа бэйсийн хошууныхан ярьдаг. 

	Ерөнхий сайд Д. Бодоогийн эхнэр Янжин Чойбалсангийн ширүүн гараар ороод зүйл дууссан гэх, мөн Догсомын эхнэр Цэрэнлхам, их эмч Б. Дэжид, Лхүмбийн эхнэр С. Норжмаа, Лувсаншаравын эхнэр Дариймаа, Дашчиравын эхнэр Д. Норжмаа, Самбуугийн эхнэр Дэнсмаа нар яаж ядарч, туйлдаж амьдарч үр хүүхдээ тэжээж байсныг тун олон хүн мэднэ ээ. Мөн дунд зиндааны ажил хийж явсан Жүгдэрийн Долгор, Зундуйн Долгор, Төмөр-Очирын Догоохүү нарын сэхээтэн эмэгтэйчүүд алагдах нь алагдаж, амьд үлдсэн нь эсэргүүгийн үлдэгдэл хэмээн Ху намынханд чичлүүлж тун ядруухан амьдарч яваад зүйл дуусжээ. 

	Хэнтийд тодорсон Мэргэн жаал Цэрэпунцаг буюу Ламааданг хөдөө хээр эцэг Гомбо, эх Янжинлхамын хамт буудчихаад “Бид алаагүй" гэж гүрийж зохиомол ламаадан Чимиддорж гэгчийг бий болгох зэрэг улаан коммунистууд аль зальдаж луйвардахыг тэр гэхэв. Мөн баруун дөрвөн аймагт гарсан хүчирхийллийн эсрэг хүчирхийллийн толгойлогчдын эхнэр буюу “Дархи” нар хэмээгдсэн эмэгтэйчүүд олноор ор сураггүй алга болсныг дурдахгүй өнгөрч болохгүй. 1956 онд байгуулагдсан цагаатгах ажлыг удирдах комиссын дарга байсан Тогоочийн Гэндэн ярихдаа: Ховд аймгийн харьяат Бардаам гэдэг казакыг эсэргүү хэмээн хөнөөхдөө эхнэр дөрвөн хүүхдийнх нь хамт буудсаныг барин тавин ярьдаг, ярилцлагадаа ч бичсэн. Гэтэл Ховд аймгийн Дотоодыг хамгаалах хэлтсийн дарга байсан Хорлоогийн Санжмятав: Ховдод тийм явдал болоогүй. Гэндэн эсэргүү юм ярьж байна гэж Б. Сурмаажавын оршуулга дээр уурлаж МАХН-ын удирдлагад мэдэгдэнэ гэж байв. 

	ЗХУ-д эмчийн мэргэжил эзэмшсэн хөл хүнд, хөхүүл хүүхэдтэй Долгоржав гэгч эмэгтэйг Батцагааны шоронд өөрийг нь хүчирхийлэх гэсэн хуял тачаалт хуягийг нулимчхаад хүн дүрсээ алдтал зодуулснаас үүдэн хүүхэд нь зулбахад дотуур хувцсаа урж боочхоод, шээсний саванд хийгээд мөрдөн рүү ачигджээ. Цус нөжтэйгөө хутгалдсан хоригдол хөнжлийнхөө хөвөнг урж авч хар цайнд дүрж биеэ арчдаг байсныг Дотоод яамныхан МАХН-ын төв хороо, Засгийн газрын 5/3-р тогтоолоор “Жамбалдоржийн хар хуулийг зөрчиж” Социалист өмчийн санаатай сүйтгэсэн" гэж яллан хөхөө өвлийн хүйтэнд хөлдүү чангаланд нүцгэлэн хаяж, нүцгэн биеийг нь шагайвчаар сонжин эрээ цээргүй тохуурхаж байсан гэдэг юм. Энэ бол ганц Долгоржавт тохиолдсон эмгэнэлт явдал биш ээ. Энэ мэт “Сарнай адил цэвэрхэн төрсөн, яргуй мэт богинохон насалсан" тэдний амьдралд ертөнцийн гэрэл гэгээ, аз жаргал гэдгийг тун үзэж чадалгүй шийтгэгдэн цаазлагдсан олон арван хүүхнийг нэрлэж болно. Дэмид жанжны эхнэр Б. Навчааг Толгойтын зүүн салаанд цаазлахад нь Навчаа “Та нар хувьсгалт орны дарга нар байна, үс гэзгээ янзлах чөлөө өгөөч" гэж толгойгоо сэгсрэн омог бардам зоригтой зогссоныг харсан хүмүүс гайхан До Яамныхан өөрсдөө "ямар зоригтой хүүхэн бэ?" гэж биширч байсан хийгээд харин нэг сумаар хоёр эсэргүүг хүртэл алж, социалист уралдаан гэгчид түрүүлж байсан маахуур хочтой Дамба хоёронтоо буудаад үхэж өгдөггүй долоон голтой өлөгчин бэ? гээд Навчааг жадлан унагаж, толгой дээр нь дэвсэж алсныг хүмүүс ярьдаг. Тэр үед Навчаа жирэмсэн байж. Эмэгтэй хүнийг тэр дундаа жирэмсэн эмэгтэй, жижиг хүүхдүүдийг цаазалж байсан тохиолдол зөвхөн коммунист Орос, социалист Монгол хоёрт л болж байж. Өвөл Монголын сайхан эмэгтэй Ховолын Эрхэмбаярыг японы тагнуул, хувьсгалын эсэргүү гэж баривчлан байцаахдаа: Авгай хүүхэнд хоёр нүдээ ухаж өгөхөөс ч буцдаггүй хуял тачаалтайгаараа нэрд гарсан нохой хочит Дашзэвэгийн Сэнгээ (зохиолч), мангас Дорж (Удвал гуайн нөхөр) хоёр ээлжлэн байцааж бас доромжилж байсныг хоригдлууд мэддэг аж. 1949 оны долоодугаар сарын 2-нд МАХН-ын Төв хорооны нэгэн “нууц” тогтоол гарч Чойбалсангийн ятгалгаар Сүхбаатарын эхнэр Янжмааг биеэ тоосон гэдэг бяцхан шалтгаанаар шүүмжилж, улс төрийн товчооноос огцруулж, бүх хангамжийг нь хасаж ажил албагүй хаясан баримт бий. 

	1930―1940-өөд онд Монголд явагдсан улс төрийн хэлмэгдүүлэлтэд өртөж цаазлагдсан буюу шийтгэгдсэн 37 мянга гаруй хүн байдаг гэдэг. Тэгвэл тэдний цаана хэчнээн эмэгтэй өнчирч, хэчнээн хүүхэд өлбөрч ядуу дорой амьдарч туйлдаж байгаад үхсэнийг хэн ч мэдэхгүй хоцорсон. МАХН-аас эсэргүү нартай хайр найргүй тэмцэл хийхийг ДЯЯ-нд даалгасан, хөхиүлэн дэмжсэн нэгэн баримт гэвэл: 1937 оны аравдугаар сарын 22-26-нд хуралдсан МАХН-ын ТХ-ны III Бүгд Хурлын тогтоолд “Удаа дараагийн хувьсгалын эсэргүү байгууллагуудыг илрүүлэн олж чадсан ба мөн Гэндэн, Дэмид нарын хэрэг, эх орноосоо урвасан зандалчдыг илрүүлэн олсон явдал бол гагцхүү ДЯЯ, түүний шалгарсан манлай удирдагч маршал Чойбалсангийн ач гавьяа мөн” гэж тэмдэглэжээ. Ингээд бодоход ХУ нам, До яам хоёрын цуст яргалалд өртөж амь амьдралаа алдсан 37000 хүний ар талд хэчнээн бүсгүйчүүд хүүхдүүд өнчирч, өлбөрч үхсэнийг тооцох аргагүй юм. 

	Өөрсдийгөө эх оронч, энэрэн хайрлагч, шударга ёсны төлөө тэмцэгч гэгддэг До яамны “Зэвс” хочит О. Дашбалбар, Ху намын улаан хувьсгалч Мэндийн Зэнээ нар “Эд нарын үйлийн үр, нэгэн цагийн эмгэнэлт явдал, тэр яах вэ одоо Ю. Цэдэнбал бид л хамгийн ихээр хэлмэгдэж явна гэж хашхираад байсан нь сонин хачирхалтай. 

	Ингээд 1922 оноос эхэлсэн Ху нам, До яамны их яргалалд өртөж амь насаа алдсан буюу эрүүл мэнд ахуй амьдралаараа сүйрсэн олон сайхан хүүхнүүдийн дотроос баримт материал нь тодорхой цөөн хэдэн эмэгтэйн гэгээн дурсгалыг хүндэтгэн өгүүлье. 


УЛС ТӨРИЙН ХЭРГЭЭР ЦААЗЛАГДСАН АНХНЫ ЭМЭГТЭЙ

	МАХН-ын өнөөгийн удирдлагууд “Бид хэлмэгдүүлэлтийг хийгээгүй, тэр муу сахалт Сталинаас л болсон. Энэ их аллага, таллага энхрий хайрт МАХН-д хамаагүй шүү гэж барин тавин хэлдэг". Гэтэл тийм биш ажээ. Одоо Орос, Монголын архивд байгаа судалгаагаар улс төрийн хилс хэрэгт цаазлагдсан төрийн зүтгэлтэн эмэгтэй тав, жирийн эмэгтэйчүүд арван долоо, хүүхэд тав байгаа нь нотлогдоод байгаа юм. Харин цаазлагдаагүй ч гэсэн хилсээр баривчлагдаж, шоронд байсан эмэгтэйчүүд нэлээд олон байгаа аж. 1940-өөд оны үед монгол улсад хуруу дарам цөөн хэдэн эмэгтэй сэхээтэн байсны дотроос төрийн өндөр алба хашиж явсан боловсрол, соёлтой хүүнүүд гэгдэх Онон, Дадалын хошууны Дунгаржид, Дэмид Жанжны эхнэр Навчаа, Ма бэйсийн Дулмаа, Орос Долгор, Богдын хатан, бичиг соёлтой Наваанлувсангийн Гэнэнпил нарыг 1930―1940-өөд онуудад цаазалжээ. Дугарын Дунгаржид 1920―1930-аад оны заагт монгол бичиг, орос хэл гойд эзэмшсэн, уран цэцэн илтгэгч, яруу найрагч Дунгаржид бүсгүйн нэр нийтэд түгэн дэлгэрчээ.

	Улс төрийн хэргээр анх удаа хэлмэгдсэн НТХ-ны гишүүн Дунгаржид хүүгийнхээ хамт. 1932 он 

	 

	 

	Онон, Дадалын буриад хошууны домогт дарга НТХ, УБХ-ын гишүүн Дунгаржид бол Намын төв сургууль төгссөн цөөн хүүхний нэг байлаа. Дунгаржид угаасаа Оросын буриад бөгөөд 1917 онд Октябрийн хувьсгалаас дүрвэж, нүүж ирсэн унаган орос хэлтэй эмэгтэй байв. Тэр бээр 1932 оны наймдугаар сарын 30-ны өдөр Дотоод яаманд өгсөн анхны мэдүүлэгт өчихдөө:

	— Нас 32, аав Дугар, ээж Сэмжээн, хүү Сосорбурамын хамт амьдардаг. Арваад наснаас бичиг үсэг, орос хэл сурсан. 1924 онд намд элсэж, 1925 онд намын төв сургуульд орж, нам төрийн ажил хашсан. МАХН-ын VI, VII их хуралд төлөөлөгчөөр оролцож, НТХ-ны гишүүн, улсын V их хурлаас УБХ-ын гишүүнд сонгогдож байсан. Намын гуравдугаар цэвэрлэгээгээр орлогч болж шийтгүүлэн, хөдөө гарч, Онон Дадалын хошууны дарга хийж байгаа гэжээ. 1930-аад онд НТХ, УБХ-ын гишүүд сонгогдож байсан ердөө дөрвөн эмэгтэйн нэг бөгөөд намын төв сургуульд сурч байхдаа шүлэг зохиол бичихээс гадна тэр үеийн боловсролтой сэхээтнүүд зарим дарга нартай дотно харилцаатай, санал бодлоо чөлөөтэй зоригтой хэлдэг нэгэн байж. Бас ч тухайн үеийн улс төрийн бодлогод эргэлзэж, шүүмжлэлтэй хандаж байсан буюу намын VII их хурлын өмнөхөн 3. Шижээ, Ө. Бадрах, П. Гэндэн, Б. Элдэв-Очир, Ц. Жигжиджав нарын хамт “Зүүн жигүүрийнхний эрмэлзэх санал” хэмээх өргөх бичгийг зохиолцож, НТХ-нд гардуулж байжээ. 1932 онд ерөнхий сайд агсан Ц. Жигжиджав өөрийгөө буудсан хийгээд НТХ-ны нарийн бичгийн дарга, Буриад нарын суурьшил, нүүдлийн асуудлыг эрхлэх бүрэн эрхт комиссын дарга Ж. Лхүмбэ буриад нар хамгийн ихээр төвлөрсөн Хэнтий аймагт дөрөвхөн хоног ажиллаад байхдаа эсэргүү болж баривчлагдсан зэрэг ээдрээтэй хэргүүд энэ үед болж байв. Дунгаржид Октябрийн хувьсгалаас дүрвэж, Монголд нүүж ирсэн буриад хүний хувьд Буриад нарын нүүдэл суурьшлын асуудалд их анхаарал тавьж, Лхүмбийн толгойлсон комисст орж ажилласан байна. Ер нь энэхүү буриадуудын дүрвэлт, нүүдэл суурьшил, газар нутгийн асуудал Сталины сэтгэлийг эмзэглүүлж байсан учир 1932 оны хавар буриад нарын нүүдэл суурьшлын асуудлыг хариуцсан Оросын комиссыг татан буулгаж, комиссын дарга Пятаковыг баривчилжээ. Эндээс харахад Лхүмбийн хэрэг гэгч нь маш өндөрлөгөөс зориуд зохион байгуулсан тун ч ээдрээтэй хэрэг байсан нь ойлгогддог. 1930 оны жихүүн жилүүдэд газар нутгийн маргаан, нүүдэл суурьшил, цагаачлалын асуудалтай холбогдсон маргаан Польш, Чехословак, Балтийн орнуудад ч болж байв. Энд Сталин болон КГБ-ын урт гарын оролцоо зайлшгүй хэрэгтэй болох нь мэдээж. Тэгээд ч энэ нүүдэл суурьшлын асуудлыг хариуцсан Монголын талын комиссын дарга Ж. Лхүмбийг 1932 оны долоодугаар сарын 21-нд, комиссын гишүүн Дунгаржидийг 1932 оны наймдугаар сарын 4-нд ДХГ-аас тус тус баривчилжээ. Лхүмбийн хэрэг гэгч нь 1932 оны арван хоёрдугаар сараас 1937 он хүртэл үргэлжилсэн дэндүү зохиомол онц хэрцгий хэрэг бөгөөд буриад голдуу 1505 хүнийг хамруулж, олон хүнийг егүүтгэж, олон айлд өнчрөл хагацал учруулсан хар дарсан зүүд шиг болсон юм. Дунгаржид хэдийгээр хөдөөгийн борог амьдралд малчны хотонд өссөн ч багаасаа гэрийн боловсрол эзэмшсэн, орос хэлтэй, шулуун шударга зантай, хурц дайчин, өндөр соёлтой эмэгтэй байсныг ахмадууд дурсан ярьдаг. Дунгаржидийн МАХН-ын VII Их Хурал дээр тавьсан санал, шүүмжлэл нь олны анхаарал татаж, тодорхой хүчний ялангуяа коминтерны төлөөлөгчдийн эсэргүүцэлтэй тулгарч амь насаа алдахад хүргэжээ. “Лхүмбийн хэрэг" гэгчид холбогдогсдыг мөрдөн байцаах ажлын удирдамж, төлөвлөгөөг Зөвлөлтөөс Монголд суугаа ДХГ-ын ерөнхий зөвлөх Чибисов, шууд удирдаж мөрдөн байцаалтын асуултыг сургагч Григорьев, Церенов нар боловсруулж, Монголын талд гаргаж өгдөг байжээ. Дунгаржидийг ДХГ-ын орлогч дарга “гүгээ” хочит Насантогтох, улс төрийн хэлтсийн дарга “гооргой” хочит С. Галиндэв, тасгийн дарга “алцан” хочит Мандал нар байцаажээ. Түүнийг есөн удаа байцааж “Лхүмбийн хэрэг” гэгчид холбогдуулан баривчилсан Шодоев, Дамдин, М. Цэвээн, Р. Цэвэгжав, Б. Ням, Ц. Бадам, Т. Норовренчин нарын хүмүүстэй нүүрэлдүүлсэн боловч нэг ч хэрэг хүлээгээгүй аж. 

	Дунгаржид хошуу дарга байхдаа олон залуучуудад гэрийн боловсрол олгож, өөрөө багшлан, улмаар сургууль соёлд явуулж, өсгөж хүмүүжүүлж байсан бөгөөд тэдний нэг нь Эрүүлийг хамгаалах яамны сайд асан Пунцаг байв. Дунгаржид цэл залуу 32 настай жирэмсэн цаазлагдахад Хэнтийнхэн бүгдээрээ харамсан гашууджээ. Тэр бээр төгсгөлийн байцаалтад өчихдөө:

	— Үнэн мөнийг олно байх гэсэн хүсэл бодол минь талаар өнгөрлөө. Зөвлөлтийн нөхөд ч үнэнийг шийдэж чадсангүй. Одоо биеийн байдал сульдаж, үнэндээ тэмцэх чадал тэнхээ мөхсөдсөн учир надад хэлэх юм алга. Та нар ямар хэрэг хүлээлгэх гэсэн хүслээрээ бол. Харин 5 настай нялх үр, хөгшин эцэг эхтэй минь уулзуулж өгөхийг хүсье гэсэн нь хамгийн сүүлийнх нь үг байсан бололтой. 

	Дунгаржидийн багын найз Дадал сумын харьяат Сангийн Санжид гуайн яриаг сонсъё. 

	— Би одоо 90 настай, надаас ганц хоёр эгч байсан. Улаан шар царайтай, махлагдуу, өндөр талдаа, дэгжин хувцасладаг, цэвэр цэмцгэр, соёлтой хүүхэн байсан. Эднийх Октябрийн хувьсгалын дараах дайны хөлөөс дайжиж, Харийн Хижингийн хавиас нүүж ирсэн байх. Эцэг нь нэлээд шүтлэгтэй, малчин хүн байсан. Ганц охиндоо гэрээр боловсрол олгож, Намын сургуульд явуулсан байх. Дарга байхдаа урт гэзэгтэй, голдуу монгол дээлтэй явдаг байсан. Манайхыг Арбулагт байхад багийн хурал хийлгэж «бурхан шашингүй болно гэж бид хэт шуурч байхад устгаж болохгүй» гэж байсан нь их учиртай үг санжээ. Хурц, тод, уран гоё яриатай, дуу хөгжимд авьяастай, өөрөө дуу шүлэг зохиож сайхан дуулдаг сан... 

	Би 1925 онд Улаанбаатар хотод ирж зүүн Хүрээний нутгийн нэгэн айлд байтал Дунгаржид намайг дагуулаад, Намын төв сургуулийн байрандаа хонож, бид хоёр шөнөжин ярьсан. Үнэхээр намайг сэнхрүүлж билээ. 1927 оны зун манайхыг Шавгын булагт байхад нэг Төвөд лам заларч ирсэн юм даг. Тэр ламын яриа хөөрөө, байр байдлаас сэдэвлэж, ийм нэг дуу зохиож, бид нарт зааж байсан нь их тод үлдэж билээ гээд:

	 

	Зүүн уулын оройд

	Зуугийн ихэс морилж 

	Зон бидний хувьтай 

	Зонховын жийнэн айлдаж байна 

	 

	гэсэн энэ хэдэн мөрийг дуулсан юм. 

	Философийн ухааны дэд эрдэмтэн Рэнцэндорж, Д. Цэрэн нарын бичсэн нутгийн домог номд 1930-аад онд манай нутагт тийм их мэдлэгтэй, чадвартай сэхээтэн байсангүй. Онон хошууны дарга байхдаа удирдан зохион байгуулах авьяас нь тодорч, төрөл бүрийн ажлыг санаачлан зохиож, олны талархал сайшаал хүлээж, эмэгтэйчүүдийн түр сургуулийг зохион байгуулж, залуу эмэгтэйчүүдийг эрдэм номд сургах, гэгээрүүлэн хүмүүжүүлэх, тэднийг нийгэм улс төрийн ажилд татан оролцуулах ажлыг зохиож байсны дотроос олон сэхээтэн төрөн гарч, зарим нь сайд ч болж байсан удаатай. 1920―1930-аад онд түүний бичсэн нэлээд дуу, шүлэг эмэгтэйчүүдийн сэтгүүл болон Намын дээд сургуулийн эмхэтгэлд нийтлэгдсэн бөгөөд хожим эсэргүү гээд Дунгаржидийн нэрийг баллаж дарсан ч гэсэн шүлэг, дуу нь мөнхрөн үлджээ. 

	Онон Дадалын хошуун дахь ДХГ-ын төлөөлөгч Д. Данзан Хэнтийн аймгийн ДХ ангид нэгэн зохиомол бичиг явуулж, түүндээ Хэнтий хавийн нутагт цэргээс оргосон хүмүүс хил давж, Японы тагнуулын байгууллагын гишүүнд элсэж явсан Шодоев Дамдин эргэн ирж, эсэргүү ажлаа идэвхжүүлж байна гэж худал мэдээлснээс энэ хэрэг анх сэдэгджээ. Лхүмбээр толгойлуулсан комиссын гишүүдийг баривчилж устгах учир шалтгаан ийнхүү урьдаас зориуд бэлтгэсэн хийгээд шалтаг болгож Дадал сумын хоршооны ангийн эрхлэгч 21 настай Раднаагийн Цэвэлжав (цаазлагдсаны дараа уг хэргийг үүсгэгч ДХГ-ын төлөөлөгч Д. Данзан эхнэрийг нь авч суусан), Содномын Рэнцэн, Мархын Цэвээн, Тогтохын Юмжав нарын олон зуун буриадыг баривчилж, цаазалжээ.

	 


МА БЭЙСИЙН ДУЛМААГ ЧОЙБАЛСАНГИЙН ХОРСЛООР ЦААЗАЛСАН

	Монголын төр нийгмийн анхны зүтгэлтэн эмэгтэйчүүдийн нэг П. Пагмадуламыг (Нацагдоржийн гэргий) эс тооцвол 1920-иод оны эхээр КУТВ-д суралцан дүүргэж, улс төрийн боловсрол эзэмшсэн хоёр бүсгүйн нэг нь Ма бэйсийн Дулмаа нөгөөх нь Орос Долгор байж. 

	Дулмаагийн намтар түүх ард түмний дунд домог болон үлдсэн зэрэг нь Дарьганга хошууны хоньчин Гарын тэргүүн, бэйс Магсаржавтай (Ма байс Ц. Н.) холбоотой гэдэг. Үндэсний эрх чөлөөний хөдөлгөөнд идэвхтэй оролцож, тэмцэж явсан Ма бэйс, тэр үеийн томоохон сэхээтэн, төр улсад нөлөө бүхий хүмүүс байв. Тэднийх таван хүүхэдтэй, гурав дахь охин нь Дулмаа бөгөөд түр цагийн сургуульд байхдаа Лувсандулам гэдэг нэртэй байжээ. Төрийн өндөр алба хаших болсноос нь хойш Дулмааг Ма бэйсийн Дулмаа гэх болжээ. Автономитын үед ардын боловсрол хариуцсан дэд түшмэлээр ажиллаж байсан Ма бэйс Дулмаагийн хурц сэргэлэн оюун билгийг урьдаас харж, таван наснаас нь бичиг үсэг заажээ. Дулмаа бие даан шамдан суралцсаар 1924―1927 онд Орос явж КУТВ-т суралцаж байхдаа журамт нөхөр Содномтой танилцан үерхэж, гэр бүл болсон хийгээд сургуулиа төгсөөд Содном Худалдаа аж үйлдвэрийн сайд, Дулмаа хоршоодын холбооны ерөнхий холбооны орлогч даргаар томилогдсон нь тэр хоёрын амьдралын “алтан үе“байлаа. 1930-аад оноос феодал ангийг устгах хэлмэгдүүлэлтийн савар Ма бэйс болон түүний охин Дулмааг тойрсонгүй. Дулмаа 1922 онд МХЗЭ-д, 1924 онд МАХН-д элсэж гал цогтой залуу зандан насаа шинэ нийгмийн төлөө зүтгэхэд зориулж байлаа. Гэвч Дулмаа удаа дараалан намын цэвэрлэгээнд өргөгдөж, МХЗЭ-ын VIII их хуралд төлөөлөгчөөр оролцоход нь феодал гаралтай гээд Довчинбазар, Дашдэмбэрэл, Нямаа, Догсүрэн нарын хамт хурлаас хөөгдөж байж. 

	 

	[image: Image]

	Ма бэйсийн Дулмаа. Нөхөр Содномын хамт. КУВТ төгссөний дараа. 1927 он

	 

	 

	ДЯЯ-ын сайд Чойбалсангийн гарын үсэгтэй, 157 тоот ордероор Дулмааг 1937 оны 10 дугаар сарын 29-нд баривчлав. Онцгой комиссын дарга Д. Лувсаншаравын “феодалын сэхээтнүүдийг түр ашиглаад, түргэн хагацаж байвал зохино” гэсэн нь биелэгдэж эхлэв. Сонгинын ард цаазлагдсан ерөнхий сайдын орлогч Г. Самбуугийн гэргий Дэнсмаа гуай ярихдаа: Бидний насны цөөн эмэгтэй сэхээтний сор нь Дулмаа байсан. Өндөр соёл боловсролтой, илтгэл айлтгал хийхдээ гойд, бахдам сайхан хувцасладаг, цэвэр цэмцгэр дэгжин хүүхэн байсан. 1932 онд Тариатын хүрээний бослогод нөхөр Содном нь алагдсанаас хойш тэр хүүхний хувь заяа хөөрхийлөлтэй болсон гэжээ. Содномын шарилыг сүүлчийн замд нь үдэх ёслолд жанжин Дэмид, прокурор М. Ядамсүрэн нарын олон хүн үг хэлсэн бөгөөд гэргий Дулмаа халамжит ханиа гашуудан "... Хайрт Содном оо! Тэр нэгэн өдрөөс хойш миний харууслын үг, гашуудлын нулимс булаг мэт урсаж байна. Юунд харамсав хэмээвээс хайрт чи минь урган дэлгэрч буй цэл залуухан 29 насандаа эндэгдэж, хүссэн хүсэлд ч гэсэн тусыг хүргэж эс чадсандаа харамсан гашуудна” гэжээ. Дулмаагийн амьдралын эмгэнэлт хувь заяа нөхөр Содномын хэлж, ярьж байсан үг, ажил үйлстэй нь ихээхэн холбогддог. Дулмаа хоёр дахь мэдүүлгээ өчихдөө: "... Би Гэндэн, Дэмидийн хүмүүсийг сайн танихаас бус тэдний үүрэг даалгаврыг биелүүлж, төрд тэрсэлсэн явдал байхгүй. Та нарын сэжиглэж баривчилж байгаа нэг зүйлийг л тодруулан хэлмээр байна. 1930 оны хавар миний нөхөр Содном Өмнөговь аймгийн Тулгын хийдэд гарсан үймээнийг дарахаар явахдаа "Өмнөд хил нэвтэрч явсан 500 гаруй өрх айлыг хязгаарын цэргээс пулемётоор буудаж, өдий төдий эхнэр хүүхэд, мал адгуус үхэн үрэгдлээ. Одоо баруун аймгуудад бас ийм явдал болох нь. Энэ бүх байдал хувьсгалыг хэт яаравчлан түргэтгэж, феодал нударган, шашин шүтлэгтэн гэж ялгаварлан гадуурхах буюу ялангуяа бүх нийтээр албадан хамтралжуулсан явдал хэтэрхий хазгай болжээ. Ард түмэн энэ хүнд байдлыг удаан тэсвэрлэж чадахгүй, зэвсэг барих шалтаг боллоо” гэж надад ярьсан. Хувьсгалын эсрэг энэ хөдөлгөөнийг Содномоос лавтай сонсоод, үнэнхүү харамсан эмзэглэж байсан буюу Содномыг Тариатын хүрээ явахад нь туйлын дургүйцэж, уйтгартай хоцорсноо өчье” гэжээ. Энэ үгийг Содном сайд гагцхүү Дулмаад бус, итгэлтэй журмын нөхдөдөө хэлж сэрэмжлүүлж байсан бололтой.

	УБХ-ын гишүүн Дулмаа УБХ-ын дарга П. Гэндэний хамт. 1930-аад он

	 

	Содномыг амь үрэгдсэний дараа 1932 онд Лхүмбийн хэрэгт ч холбогдуулж байсан удаатай. Содном сайд Өмнөговьд болсон гашуун туршлагаа давтахгүйн тулд Тариатын хүрээний лам нарын хөдөлгөөнийг ухуулан сэнхрүүлж итгүүлэх, аль болох цус бага урсгах замаар төвхнүүлэх гэж яваад харамсалтайгаар амь үрэгдсэн түүхтэй. Үнэн нь худал болж хувирдаг ороо бусгаа тэр цаг Дулмаагийн ухаан санаанд орж, амнаас нь гарамгүй зохиомол мэдүүлгийг 260 дугаар хавтаст хэрэгт олонтоо бичсэн байдаг. Мал тариалангийн яамны дэд сайд "өвгөөдэй” Дамдинсүрэн гуай ярихдаа "Содном сайдаас хойш Дулмаа хэт хорсож гомдсон хүн байсан. Магадгүй хэт тамлагдаж зовохгүйн тулд зохиомол хэрэг хүлээж, залуу насаа бууны аманд тавьж өгөн, ганц биеэрээ зүйл дуусъя гэсэн сэтгэлийн тэнхээ Дулмаад байсан биз. Нэг хэсэг Тагна Тувад элчний газар ажиллаж байгаад их турж, эцсэн ирсэн. Дулмаа мэтийн царайлаг бүсгүйчүүдийг Чойбалсан болон До яамны мангас Дорж, нохой Сэнгээ мэтийн завхай зайдан хүмүүс элдвээр оролдож, зүгээр байлгадаггүй байсан юм чинь” гэсэн юм. Энэ ч бас үнэний хувьтай аж. Дулмаагийн төрсөн эгч Бадамын хүү Лхамсүрэн (НТ Хорооны нарийн бичгийн дарга асан) ярихдаа: “Ээж ч бас иймэрхүү үг цухуйлгадаг байсан" гэхэд, мөн Ма бэйсийн том охин Цэрэнгийн хүү Бат-Очир гуай: "Манайх Дулмаа эгчийнхтэй хамт нэгдүгээр төрөхийн урдхан талд хашаандаа хоёр гэрээр байсан. Хамар хашаанд Дэмид жанжинтай хамт хорлогдсон Жанцанхорлоогийнх байсан. Дулмаа эгч М-ВК гэсэн хар тэрэг унадаг, түүнийг нь Тувагаас ирсэн орос жолооч барьдаг байсан. 1937 оны зун тэр жолооч нутаг буцаж, “До” яамны Жамсран гэдэг хүн тэргийг нь барьдаг болсон. Чойбалсан үе үе ирэхэд Дулмаа эгч таагүй болж, их цухалддаг сан” гэж билээ. Чойбалсангийн хүсэл бодолтой зөрчилдсөн эр эм, лам хар олон мянган хүний хувь заяа эмгэнэлтэй төгсдөг байсны алийг тэр гэхэв. Хэлмэгдэж амиа алдсан Дулмаагийн гэр орноос сэтэрхий тэвнэ ч үлдээгүй бөгөөд харин шалны завсар унаж хоцорсон 1935 оны хэвлэл “Сокровища Мировой Литературы” гэсэн ганцхан номыг Бат-Очир гуай нандигнан хадгалж байдаг ажээ. 

	1937 оны 12 дугаар сарын 10-ны өдрийн сүүлчийн мэдүүлэгт:

	 

	“Овог бэйс Магсаржав, нэр Дулмаа, нас 32, феодал гаралтай, орос монгол бичиг сайн мэднэ” гээд анхны нэгжилтээр хураалгасан зүйлийн заримаас дурджээ. Үүнд бууны сум 112, янз бүрийн үнэмлэх 8, америк мөнгө 44, тува мөнгө 116 

	 

	гэхчлэн бичжээ. Цааш тэмдэглэхдээ:

	Феодал гаралтай Дулмаа тэр үед гарч байсан эсэргүү бослогыг дэвэргэн ярьж, энэ эргэлт үргэлж байхгүй, аливаа юм өөрчлөгдөж шинэчлэгдэх ёстой. Эсэргүү бослогын толгойлогч нартай дотно харьцаатай байсан. Их Монгол улсыг байгуулна. Одоо ингээд би зүүн хязгаар нэвтэрч гадаадад гарах бодолтой гэсэн саланги тасархай өгүүлбэрүүд бичсэн байлаа. 

	Дулмаад оногдуулсан ялын төлөвлөгөөнд: Ардын эрхт үндэсний тусгаар тогтнолыг эвдэн устгаж, хуучин феодалын ёс дэглэмийг сэргээж, хаант засагтай улс байгуулах гэдэг нь илэрсэн тул Шүүх цаазын бичгийн 43, 44, 45 дугаарт заасан гэмт хэргийн учир буудан алж, бүх хөрөнгийг хураасугай. Ял төлөвлөсөн улс төрийн хэлтсийн дарга III зэргийн комиссар Галиндэв, мөрдөн байцаагч 3. Лувсандагва гэжээ. 

	Лувсандагва 1956 онд ДЯЯ-ны ажлыг шалгасан комисст өчихдөө:

	— Дулмаа гэж айхтар хүүхэн байсан, би чухам байцааж, ялыг нь төлөвлөж байснаа санахгүй байна. Тэр үед чинь Орос сургагч нар л бүхнийг шийддэг байсан шүү дээ гэж мэдэн будилжээ. 

	— Тэгвэл та цаазаар хорооход нь хүргэж өгөөд, буудахад нь бас байлцаж, өөрийнхөө гараар протокол үйлдсэн байна шүү дээ гэхэд

	— Аа тийм байх аа. Шийтгэж байсан, алж байсны алийг тэр гэхэв. Миний толгой өвдөөд халуураад байна гэж уцаарлажээ. 

	Дулмаагийн хамт амьдарч байсан отгон дүү Дэжид тийм гэнэтийн тохиолдолд цочирдож, сэтгэл санаагаар унаж, уруу дорой явсаар хорин хэдхэн насандаа нас барснаар энэ айлын гал голомт үгүй болсон түүхтэй ажгуу. Энэ мэтээр МАХН-ын заавраар “До" яамны хэрэгжүүлсэн их аллагын ул мөр монголын айл өрх бүрийг гишгэн өнгөрсөн байдаг.

	 


БОГДЫН СҮҮЛЧИЙН ХАТАН ЖИРЭМСЭН ЦААЗЛАГДЖЭЭ

	Гучаад оны мисс гэвэл хүмүүс гайхах байх. Харин гучаад оны эсэргүү гэгдэж цаазлагдсан Хөвчийн жонон вангийн гоо бүсгүй Наваанлувсангийн Гэнэнпил гэвэл зүүн гарынхан андахгүй. Түүний 33 насны амьдрал гашуун бөгөөд эмгэнэлтэй төгсжээ. 

	 

	Нэг. Мисс Гэнэнпил

	1923 оны намар цаг, хур бороо элбэгтэй, өвч ургамал жигдэрсэн хачин сайхан урт намар болсон гэж Хөвчийн жонон вангийнхан ярьдаг сан. 

	Наймдугаар богд Жавзандамба хутагтын хатан, их дагина Дондогдулам таалал төгсөж, шинээр хатан болох хүнийг тодруулах их ажил бүх Монгол даяар ундарчээ. Тэр үеийн монголын хууль цаазын бичигт төрийн их хаан гэргийгүй байх ёсон үгүй байжээ. Хатан болох хүнийг аливаа ажил бүтээх найдвар, урлах эрдэм чадвар, намба төрх, уян хатан чанар, үг яриа цэгц, төлөв төвшин байдал, зан харилцаа, зүс царай тунгалаг, нуруу туруу тэгш, биеийн чимэг галбирыг багтаасан 25 шинжээр сонгон авч тодруулдаг байв. Төрийн тэргүүнийг гэрлүүлэх үйлдэл нь "Цэдэнбал даргад авгай олж өгсөн КГБ-ын хуйвалдаан шиг тулган хүлээлгэсэн нууц байдалд биш” ил тод, нутаг хошуу ард олонд зарлаж, баяр ёслолын байдлаар гүн хүндэтгэлтэй явуулдаг байжээ. Ганц Богдын хатан ч биш Монголын хуучин уламжлалаар хаад ноёдын гэргий болох хүнийг олон талаас нь шинжиж, нарийн хэмжүүрээр шалгаруулж үнэнхүү тодруулж чаддаг байв. Хөвчийн Жонон ван Цогбадрах, Богдын шадар сайдын зиндаанд зэрэглэгддэг дотнын хүн байсан учир энэ ажилд идэвхийлэн оролцож, өөрийн хошууны нутаг Хурхын голд хоёр гэр холбож, угсруулан барьж, 18—20 насны 15 охиныг ирүүлж сонгон шалгаруулахад оруулжээ. Үүнээс шалгарсан Гэнэнпил нийслэл хүрээнд уригдан очиж, Монголын бүх нутаг хошуунаас шалгарсан 33 хүүхнээс мөн л шалгарч тодорчээ.

	Зүүн гараас Богдын сүүлчийн хатан Н. Гэнэнпил

	 

	 

	Богдын хатанд тодорсон Гэнэнпил одоогийн Хэнтий аймгийн Дадал сумын VIII багийн харьяат, нутаг усандаа нэр нөлөө бүхий Чингисийн удмын хүн болох Наваанлувсан өөрийн дүү Цэрэнгээс өргөж авсан ганц охин нь юм. Наваанлувсан бичиг эрдэмтэй хүн байсан учир Гэнэнпилийн нүдийг нээж, монгол бичигт сургажээ. Ер нь Гэнэнпил ой сайтай, цовоо сэргэлэн бас чиг хүний аяар хөтлөгдөөд байх гарын дор хүн биш боловч цаг үеийн хууль цааз, ёс журмыг дагаж, Богдын хатан хүрэн жинс шагнуулж, эрх дагина буюу Цагаан дарь эх цол өргөмжлөгджээ. Гэнэнпилийн нэрийг ч сольж, Юмчирдулам гэдэг нэр өгч, олон бараа бологсод үйлчлэх болов. Хөдөөгийн борог амьдралд өсөж, аав ээж, нөхөр Лувсандагвын (Даншгийн начин өөрөөс нь тав ах сайхан эр байв) хамт амьдарч байсан энэ хүнд Богдын хатны цол хэргэм олон 

	бараа бологсод, хязгаарлагдмал амьдрал нь төдийлөн таалагдсангүй удалгүй нутгаа буцаж харина гэдэг хүсэлтээ Богд хаанд өчжээ. Шинэ хатныхаа гэрээ санаж, дорой гутруу гэгэлзүүр явдгийг мэдсэн Богд нутаг буцахыг зөвшөөрчээ. Харин нутаг усныхан нь манайхны нэр төрийг мандуулсан хэмээн ёс төртэй хүлээн авч, хошууны ноён Цогтбадрах Гэнэнпилийн аав, ээж, авааль нөхөртэй нь уулзаж, учир явдлыг ойлгуулж буцаажээ. Ингэж буцахдаа Гэнэнпилийг тусгай жууз тэргээр Дайчин жонон ван, Эрдэнэ жонон ван хоёр хамт хүргэж ирсэн аж. Гэнэнпил хэдийгээр сэтгэл гэгэлзүүр байсан хэдий ч ёсыг дагаж Богдын хатан хүний үүрэг ёсонд суралцаж, намба төрхийг чамбай гүйцэтгэж байв. 1924 он гарч ардын хувьсгал эрч хүчээ авч шашин феодализмын эсрэг ил далд тэмцэл өрнөж, Жавзандамба хутагт өөрөө ч сэтгэл санааны дарамтад орж удалгүй нас нөхөцжээ. Монгол улсын онц комисс томилогдож, Богдын ордон өргөө, мал, эд хогшлыг хураан тийздэж, албатуудыг хөөн тарааж, Богдын зааныг хүртэл эсэргүү заан хэмээн цаазалжээ. Энэ ч Гэнэнпилд аян шалтаг болж, нутаг хошуундаа ирж, хуучин нөхөртэйгөө амьдралаа үргэлжлүүлжээ. Харин энд болсон нэгэн зөрчилтэй явдал бол Богдын хатан Цагаан дарь эхийг нутаг хошууныхан нь шүтэн биширч Богд залран ирсэнтэй адил ойлгох болов. Үүнийг Гэнэнпил чадах чинээгээрээ эсэргүүцэж байсан боловч сүсэгтэн олны хүсэл мөрөөдлийг эс дийлжээ. Гэнэнпилийн эцэг Наваанлувсангийнх адуу голдуу олон малтай ядарсан нэгэнд төлөг барьж өгдөг, явгарсан нэгэнд унаа залгуулдаг, тансаг амьдралтай нэр хүндтэй айл байв. 1932 онд феодалын хөрөнгө хураахад эднийх хамгийн түрүүнд өртжээ. Энэ бол бүх монголыг хамарсан эдийн засгийн хатуу бодлого. Хамгийн эмгэнэлтэй нь 1930—1940-өөд оны их аллагын жилүүд ч энэ айлыг тойрсонгүй. Гэнэнпилийг Богдын хатан байсан хийгээд Цагаан дарь эхэд өргөмжлөгдсөн гэдгээр шалтаглан ДЯЯ-наас 1938 оны есдүгээр сарын хорин хоёронд баривчилж, КГБ-ын шалгарсан хатуухан шүүлтүүрээр оруулаад 1938 оны арван нэгдүгээр сарын хорин хоёронд онц бүрэн эрхт комиссын 37 дугаар тогтоолоор эрүүгийн хуулийн 43, 44 дүгээр зүйлээр дээд хэмжээ өгч цаазалжээ. Мөн аав Наваанлувсан, нөхөр Лувсандагва нар ч баригдаж тавигдаж байжээ. Хэнтий аймгийн хэлтсийн дарга Очирпүрэв, төлөөлөгч Шарав нарын байцаасан анхны мэдүүлэгт тэмдэглэлдээ:

	Наваанлувсан овогтой Гэнэнпил, нас 33, язгууртан гаралтай, бие эрүүл, ухаан сэргэлэн. Эцэг Наваанлувсан 59 настай, эх Дунгаа 55 настай, нөхөр Лувсандагва 38 настай, охин Цэрмаа, Доржханд 4—6 настай, хашаа байшин, гэр тус бүр нэг, мал адгуус олонтой буржуйлаг этгээд гээд Н. Гэнэнпил нь Богд Жавзандамба хутагтын дэргэд эрх дагина буюу Цагаан дарь эх гэж өргөмжлөгдөж байсан. Гэндэн, Дэмидийн хувьсгалын эсэргүү бүлгийн гишүүн мөн тул Ардын хувьсгалын үйл хэрэгт аюултай этгээд гэжээ. Үнэн хэрэгтээ тагнуулч биш, бүлгийн гишүүн ч биш, тэд хоорондоо ямар ч холбоогүй, Гэндэн, Дэмид нарын зүс царайг ч үзээгүй нэгэн ажгуу. Гэнэнпилийг “Лхүмбийн хэрэг” гэгчийг байцаахад оролцож, харгис хэрцгийгээрээ нэрд гарсан алцан Мандал, шар Рэнцэн, Очирпүрэв нарын хүмүүсээр таван удаа байцаалгаж, хүчээр хэрэг хүлээлгэж тулган цаазалжээ. Гэнэнпил Богдын дэргэд нэг жил байхдаа тухайн монголын нийгэм, төрийн байдал, шашин сүм хийд, хаад хатдын хувь заяаг хаашаа эргэж байгааг эрхбиш төсөөлөх болжээ. Мөрдөн байцаалтад тэмдэглэгдсэн нэгэн зүйлийг эш татъя. 1936 онд Бэрээвэн хийдийн номын хаан Найдансүрэнтэй одоогийн засаг төр өөрчлөгдөж, хуучин шашин төр мандаж, сайхан цаг ирнэ гэсэнтэй санал нийлэхгүй, маргаж байсны дээр Хүүхэн хутагтын хийдийн дэд хамба Яндаг ирж Гэнэнпилийг Богдтой адилтган үзэж, мөргөх гэхэд нь учиргүй уурлаж, хөөж явуулж байжээ. Хамгийн сонирхолтой нэгэн зүйл бол мэдүүлгийн гарын үсгийг баруун гарын эрхий хуруугаар даруулсан байдаг. Энэ бол бичиг үсэгтэй Гэнэнпил гарын үсгээ зурж чадахгүй болтлоо тамлуулсны гэрч, 1922 онд бичиг соёлын их хүн ерөнхий сайд Бодоог ч мөн л ингэсэн байдаг. Гэнэнпил нарын хэсэг эмэгтэйг цаазалснаар хувьсгалт монгол улс дэлхийн түүхэнд урьд өмнө гараагүй цусан зам үлдээжээ. Оросууд Ленинийг буудсан эсер намын гишүүн эмэгтэй Капланыг үнэн хэрэгтээ буудаагүй шүү дээ. Үүгээрээ хувьсгалт монгол Гинессийн номд орох нь лавтай. 

	 

	Тодруулга: 

	ДЯЯ-ны дарга нар: Боловсролтой соёлтой, залуухан эмэгтэйчүүдийг мөрдөн байцаах дуртай байжээ. 1930—1940-өөд оны их хэлмэгдэлд зөвхөн таван эмэгтэй алагдсан гэж хэлэх үндэс байхгүй. 1947 онд Хэнтийн мэргэнхүү Цэрэнпунцаг буюу Ламаадангийн ээж Янжинлхамыг ямар ч тогтоол шийдвэргүйгээр хөдөө жалганд буудсанаа. Энэ хэргийг үйлдэгч хурандаа Б. Болд “төмөр замын хорооны нэгдүгээр дарга байсан” урьдын үйлдсэн нүглээ илэрхий үгүйсгэж... Янжинлхам гэдэг эмэгтэй Хэнтийд байсан нь үнэн. Тэр хаа хол Дундбаян сумаас ганц бие эмэгтэй уйлж, дуулж яваад ой хөвчид чоно нохойд идүүлээ биз гэж улаан цайм тавлан уурсаж байв.

	 


ГУДАМЖНЫ ТЭНЭМЭЛ ГӨЛӨГ ШИГ ГУЙВЖ ДАЙВСАН АМЬДРАЛТАЙ ГЭНЭТ ЗОЛГОСОН

	Энэ бол эцэг, эхээсээ өнчрөн хоцорсон Элбэгийн үг. 

	Тэр бээр: Навчаа гэсэн овогтой явснаа эцэстээ 1990 онд хорвоогоос халихад гантиг хөшөөн дээр “Дэмидийн Элбэг 1926—1990” гэж бичүүлсэн мартагдашгүй нэгэн. Элбэг багш 1950—1970-аад онд эрдэм мэдлэг, авьяас чадвар, гоо сайхнаараа гайхуулж явсныг хэн хүнгүй мэднэ. Нэрт сурган хүмүүжүүлэгч, хуруу дарах цөөн орчуулагчдын нэг, мотоспортын мастер Дэмидийн Элбэг ид цэцэглэлийн үеэ даруухан өнгөрөөжээ. “Тэр цаг даанч цэвдэг, нүглийг хураасан түмний минь нүдэнд нь үүл суусан үе байлаа”. (Р. Чойном) Элбэг багшийн хувь тавилан өвөрмөц бөгөөд гашуухан байв.

	Баруун гараас Навчаа, хүү Элбэгийн хамт. Их эмч Дэжид охин Оюуны хамт. 1936 он

	 

	 

	Тэр бээр хүүхэд ахуй насаа МАХН-ын Төв Хорооны тэргүүлэгч гишүүн, Бүх цэргийн жанжин, Маршал Г. Дэмид, өрнөдийн боловсролтой сэхээтэн Навчаа нарын хайр энхрийлэлд жаргалтай, хангалуун байж, гурван наснаасаа Таня гэдэг орос авгайн гараар хүмүүжиж, зав чөлөөндөө аав ээжээрээ тоо бодлого, кирилл монгол бичиг заалгаж, язгууртнуудын хүүхдүүдийн адил гэрийн боловсрол эзэмшиж, орос хэл гойд сурах оньсон түлхүүрийг атгажээ. Элбэг бага сургуульдаа монголд заншаагүй гимназийн форм өмсөж, гялалзсан тольтой цүнх мөрөвчилж, шилэн фордоор ирж очдог байсан алтан үе гэнэт зүүд зэрэглээ шиг алга болж, гудамжны тэнэмэл гөлөг шиг гуйвж дайвсан амьдралтай гэнэт золгожээ. Элбэгийн амьдрал хувь заяа “Хорлон сүйтгэгч, хоёр нүүртэн, хувьсгалын эсэргүү, японы тагнуул Гэндэн Дэмид”-ийн үлдэгдлийг устгасугай гэсэн цаг мөчтэй давхацжээ. Хорвоо нэг эргэхээрээ хэнийг ч хайрладаггүй, догшин ширүүн энэрэлгүй. Гэвч төрөлхийн цовоо сэргэлэн, дандаа өөдрөг сэтгэлээр хүлээцтэй хандаж, ая эвийг олж зөв гишгэж явах тавиланг хорвоо түүнээс булааж чадсангүй. Амьд ахуйдаа тэр бээр юм буруугаар эргэхээрээ мөн ч энэрэлгүй шүү. Ээжийн минь хэвлийд зургаан сартай, буудагдсан тэр муу дүүтэйгээ хоёул үлдсэн бол аштай юу? Гараас нь хөтлөөд гангар гунгар гэж явах хань бараатай, нөмөр нөөлөг байх байсан гээд хоолой зангируулдаг сан...

	Зүүн гараас Жанжин Дэмид НТХ-ны нарийн бичгийн дарга Лувсаншарав, ар талд Навчаа. 1936 он

	 

	 

	МУИС-ийн багш Жавзандолгор өгүүлэхдээ:

	— Жанжин Дэмидийн уугуул нутаг Архангай аймгийн Их Тамир сум, миний нутаг. Би үе үе очдог. 1990 оноос өмнө энэ алдарт хүний төрөл төрөгсдөөс нэг ч хүний сураг ажиг олж сонсоогүй юм. Харин 1990 онд тэр хүний ерэн насны ойг тэмдэглэхэд нутгийн буурлуудаас домогт Тайхар чулууны орчимд Дэмидийн ахан дүү, төрөл төрөгсдөөс хүн байна уу? гэж асуухад дуртай дургүй (дургүй гэдэг нь болгоомжилсных биз) нэг айлыг зааж өгөв. Тэнд очвол ная шахсан эмээ байв. Дэмидийн тухай асуухад:

	— Уг нь Монголын сор болсон жанжин байсан гэдэг, сүүлдээ эсэргүү гэгдэж муу хүн болсон. Одоо эргээд аядуу тал руугаа орж байгаа юм байх аа гэж билээ. Энэ цөөн үгэнд Дэмид жанжны бүх амьдрал багтчихсан ч юм шиг. Малчин ардын Монгол ухаан, хэл яриа гэдэг ийм агуу ажгуу. Эмээ цааш нь:

	— Тэр ширүүн цагт эм хүн болж төрснийхөө хүчинд амьд үлдсэн. Дэмидийн бэлэглэсэн тахир таяг барьж явсан нутгийн сохор өвгөн хүртэл буудуулсан. Элбэг арай том байсан бол яах байсныг бүү мэд гээд санаа алдаж билээ. 

	Их Тамирынхан хэрдээ л Дэмидийг их хүндэлж, музейдээ булан байгуулж, овоо тохижуулсан гэнэ. Элбэгийн найз, профессор Шагдар гуайн яриаг сонсъё.

	Монголын алдартай гурван физикч, доктор Шагдар, Раднаа, Элбэг нар 1961 он

	 

	 

	— Элбэг угийн суурь хүмүүжил сайтай, аминдаа арчаатай, ухаалаг нэгэн тул амьдралын замаа алдаагүй. Айл сургууль дамжсаар МУИС-ийн физикийн анги төгсөж, сайн багш болсон. Нэгдүгээр арван жил, УБДС, Цэргийн дээд сургуульд багшилж байгаад мотоспортын уралдаанд оролцож байгаад аваарт орж гялалзтал явж чадахаа байсан гэлээ. 

	Түүний шавь автын инженер О. Гомбо ярихдаа:

	— Манай нэгдүгээр арван жил үнэхээр үлгэр жишээ сургууль байсан. Мундаг ч багш нар хичээл заана. Элбэг багш жинхэнэ уран илтгэгч, физикээс гадна сурган сэтгэл зүйг гайхалтай эзэмшсэн багш гэж билээ. 

	Орчуулагч эрдэмтэн Шинжээ гуай ярихдаа:

	— Бид тавин хэдэн оноос л МАХН-ын ИХ Хурал, олон улсын чанартай хуралд байнга орчуулагчаар ажилладаг байсан цөөн хүмүүсийн нэг. Хамгийн чадамгай, хурдан орчуулдаг хүмүүсийн тоонд Д. Абмад, их Энэбиш, Д. Ням-Осор, Д. Элбэг энэ хэд л байлаа шүү дээ. Хугацаа маш давчуу орой авсан материалыг маргааш өглөө хурал эхлэхийн өмнө бэлэн болгох ёстой. Элбэг гар ноорог хийлгүйгээр орос бичээчид хэлж цохиулна. Алдаа мадаг ч гарахгүй. Орчуулахаас гадна оросоор маш цэвэрхэн ярьдаг, ёстой авьяаслаг нэгэн байлаа. 1990 оноос өмнө Элбэгийг хүмүүс тэр бүр ярьдаггүй байсан. Бид оюутан байхдаа Элбэг багш шиг цэвэр цэмцгэр, ганган дэгжин явах юм сан гэж хэрдээ л чармайдаг сан. Элбэг багш гадна талдаа ч дотоод сэтгэл нь ч үнэхээр сайхан хүн байсан түүхтэй. Зөрж өнгөрсөн хүүхнүүд заавал эргэж харна. Хааяа гашуун нясуун юм амсдаг ч хэрээс хэтрүүлэхгүй ухаалаг хэрэглээтэй нэгэн байжээ. 

	1990 оны есдүгээр сарын налгар өдөр найз нөхөд үр хүүхдүүд нь түүнийг Самбалхүндэвийн нарлаг энгэрт нутаглуулахад БХЯ-ны дээд тушаалын дарга нар очиж, цэргийн үлгэр жишээ үлээвэр найрал хөгжим эгшиглэж, ёслолын буудлага хийж, цэргийн жанжны хүүгийн ёсоор хүндэтгэл үзүүлж билээ. 


Д. ПАГМАДУЛАМЫН АМЬДРАЛ ХУВЬ ЗАЯА ХЭРХСЭН НЬ МЭДЭГДЭЭГҮЙ

	Одоо коммунистууд монголын эмэгтэйчүүдийн анхны дарга хэн бэ? гэвэл Янжмаа, Филатова, Удвал, Гэрэлсүрэн л гэх байх. 1924 онд МАХН-ын Төв Хорооны бүсгүйчүүдийн хэлтэс байгуулагдахад анхны даргаар Дамдины Пагмадуламыг томилжээ. Таван наснаасаа эхлэн бичиг үсэг заалган гэрийн боловсрол олж, Орос, Герман орноор явж эрдэм боловсрол эзэмшсэн. Орос, герман, хятад, манж, төвөд хэлтэй энэ хүний хувь төөрөг хэрхсэн нь тодорхойгүй. Түүх гуйвагдаж, үнэн нь худал болж байсан социализмын үед энэ бүсгүйг голдуу хар бараанаар төсөөлж байв. 

	1970-аад онд Д. Нацагдорж судлаач эрдэмтэн Б. Содном гуайн яриаг сонсож, бичиж тэмдэглэж байсан зүйлээсээ толилуулъя.

	Д. Пагмадулам, орос Долгор, орчуулагч Гэсэржав нар 1925 он

	 

	 

	Хуучин Наймаа, одоогийн Амгаланбаатар хотод би 1924 оны хавар ханш нээсэн тэр нэгэн өдөр үеийн нөхөр Д. Санжийн хамт (Санж бол Пагмадуламын төрсөн ах, Монголын анхны агрономич) их зохиолч Д. Нацагдоржийнхоор орсон юм. Миний дүү энэ хүүхэн Нацагдоржтой гэрлээд хоёр жил болж байна. Багадаа орос, хятад хүүхдүүдтэй наадаж, тоглож, тав зургаан насандаа Үүлэн ай гэдэг хүнээр бичиг заалган гэрийн боловсрол олсон, бас чиг чинээлэг гэр бүлд өсөж торнисон учир сурч боловсроход нь орчин ахуй нь нөлөөлсөн талтай. Орос, хятад хэлний хувьд бараг унаган хэлтэй гэж болно гээд Пагмадуламыг танилцууллаа. Пагмадулам улаа бутарсан дугуй царайтай тас хар үстэй, хар цагаан нь ялгарсан алаг нүдээ тормолзуулан инээмсэглэж, шингэн цээлхэн дуугаар илтгэгч шиг ярьдаг нь хэний ч дур булаам хөөрхөн хүүхэн байж билээ. Гэрийн дотор цэвэрхэн нимгэн хувцасласан, тэр үед хүүхнүүд өмсөж заншаагүй нарийхан түрийтэй, олон үдээстэй өндөр өсгийтэй чамин гуталтай, товор товор хурдан явахдаа ер түүртэхгүй байхад нь би их л гайхдаг сан. Пагмадулам өвлийн, хоёр тасалгаа байшиндаа цэмцийтэл байрлуулсан янз бүрийн хэлний номоо надад үзүүлж, хоол ундаар үйлчлэн гүйж байсан нь одоо ч нүднээ тодхон санагддаг юм. 

	1920-иод оны Амгаланбаатар хот бол нийслэл хүрээний гангачууд, баячууд бас голлох сэхээтнүүд төвлөрсөн олон хэлийн хүмүүс цуглардаг урлаг соёл, боловсролын төв байсан гэлтэй. Тэнд их жанжин Д. Сүхбаатараас авхуулаад сүүлд баруунтан гэж алагдсан НТХ-ны дарга Ц. Дамбадорж, дэд дарга Н. Жадамба, хичээнгүй сайд Цэрэндорж, их зохиолч Д. Нацагдорж, С. Буяннэмэх гээд тэр үеийн сэхээтний сорууд энд амьдарч, сурч боловсорч байсан түүхтэй. Пагмадулам тэд нартай танил, заримтай нь ойр дотно харилцаатай байсан хийгээд урлаг уран сайхан, ший янгуунд хамт явж, дотор нь орж ажилладаг байж. Хорь, гучаад онд нийслэл хүрээнд амьдарч ажиллаж байсан манай хүүхнүүд Пагмадуламыг сайн мэддэг болсноор барахгүй хурал цуглаан, баяр ёслолын үед ямагт илтгэл хийдэг байсныг бахархан дурсдаг сан. 

	1922 оны хавар цагаан сараар Д. Сүхбаатар таалал төгсөж, хот орон даяар гашуудаж, түүнийг хөдөөлүүлэхэд Пагмадулам оролцож, зургаа татуулсан нь эдүгээ мөнхрөн үлджээ. 1924—1926 оны үед монгол хүүхнүүд гадаад дотоодын сургууль соёлд явж эхлээгүй, нам төрийн өндөр албанд тэнцэхүйц сэхээтэн эмэгтэй байгаагүй юм. Анх 1926 оны Д. Нацагдорж, Пагмадулам хоёр сургууль соёлын мөр хөөн, харийн газар хөл тавьж, Нацагдорж Санкт-Петрбургийн цэргийн академид, Пагмадулам Дорно дахины дээд сургуульд явж суралцжээ. 1926 оны намар бидний арван найман хүүхэд Санктпетрбург хотноо очиход Нацагдорж, Пагмадулам хоёр маш халуун дотно угтан, баяр хөөр болж 

	“Ар монголын нутгаас хө, 

	Арван наймуулаа гарлаа даа” 

	 

	гэдэг дуу зохиогдож байсныг сонирхуулж ярьсан юм. Удалгүй Нацагдорж, Пагмадулам хоёр Герман улсын Лейпциг хотын сэтгүүлчдийн дээд сургуульд шилжиж суралцаад 1929 оны өвөл ирсэн билээ. 1930 онд Пагмадуламтай Улаанбаатар хотод уулзахад тэр бүр европын өндөр соёл боловсролтой хүүхнүүд шиг намбалаг, улс төрийн зүтгэлтэн гэмээр юм үзэж, нүд тайлсан буурь суурьтай удирдагчийн хэмжээнд харагдаж байлаа. Хааяа контороор нь ороход орос, герман хэлний ном уншиж, дарга нарын илтгэл айлтгалын үг бичиж, заримдаа Нацагдоржийн бүтээлийн зарим нооргийг хуулж, эвлүүлж суугаа харагддаг сан. Нэг удаа тэр бээр “Манай Нацагдорж Марксын "Капитал” зохиолоо гүйцээж орчуулахгүй, ойр зуурын аахар шаахар юмаар оролдоод байх юм. Би аваад үргэлжлүүлэх гэхээр даанч мэдлэг дутаад байна" гэж өөрийгөө голж байсан юм даг. 

	МАХН-ын VII Их хурлаас хойш нударган, хар шар феодалууд, шинэ цагийн хөрөнгөтнүүдийг ангийн хувьд нь устгах их аян эхэллээ. Зүүний нугалаа орон даяар бүрхэж, түүний сүүдэр зөвхөн хөрөнгө хураалтаар зогссонгүй, феодал, баячуудаас гаралтай сэхээтнүүдийн үс гэзгээр оролдохоос эхлээд ханцуй нударгыг нь тайрч, хамтрал коммуныг хүчээр байгуулав. Ийнхүү улаан хувьсгал хэт шуурхайлж, гаднын соёл иргэншлийг бичиг соёл муутай нүүдэлчин ард түмэнд хүчээр тулган хүлээлгэсэн явдал төрийн бодлогыг нийгмийн хөгжлийн жаяг ёсны дагуу явуулахад ихээхэн төвөг учруулж, хүмүүсийн сэтгэлийг сэвтүүлж эхэллээ. Үүнийг эсэргүүцэж баруун дөрвөн аймагт гарсан бослого хөдөлгөөн үй олон хүний цусыг урсгасан юм. 

	1932 оны сүүлчээр “Лхүмбийн хэрэг” гэгчээр эхэлсэн их баривчилгаа, тэр үеийн эрдэм боловсролтой хүмүүсийг дарамталсан үйл явдлууд энэ гэр бүлийг тойрч гарсангүй. Д. Нацагдорж, С. Буяннэмэх, мэргэн гүн Гомбожав, мэйрэн Дорж, эрдэмтэн зохиолч Ц. Дамдинсүрэн, Б. Ренчин мэтийн өрнө дорнын боловсролтой сор болсон сэхээтнүүдийг шорон гянданд хорьж, өөрөө ч баригдаж тавигдам, хардагдаж сэрдэгдэж байсан нь Пагмадуламыг байж суухын аргагүй болгожээ. Энэ балмад үйл явдлаа зогсоохыг шаардсан үг МХЗЭ-ийн Их хурал дээр хэлсэн нь гай болж, намаас хөөгдөж, ажил төрлөөсөө халагдаж, сонгуулийн эрхээ хасуулж, хөрөнгөө хураалгаж, зүүдэнд ч оромгүй гуйвж дайвсан амьдралтай гэнэт золгожээ. 

	Нарийндаа гэхэд 1920—1930 онд эрдэмтэй, боловсролтой, өндөр соёлтой хүүхнүүд Монголд аль хэр олон байлаа даа. Сайн юманд саад их байдаг болохоор тэр хоёрт үр заяагаагүй болоод ч тэр юм уу, Нацагдорж, Пагмадулам хоёр удаан амьдраагүй юм билээ. Хорвоо нэг эргэхээрээ дэндүү хатуу энэрэлгүй байдаг. Пагмадуламын гучин есөн насны амьдрал гунигтайхан өнгөрчээ. 

	1937 онд их зохиолчийг нас нөгчихөд Пагмадулам бүх үйл явдалд нь журамт ханийн ёсоор оролцож, гүнээ харамсаж байсныг олон хүн ярьдаг. Харин Нацагдоржтой хамт суралцаж, үерхдэг байсан Ц. Наваан-Юндэн, Д. Намдаг, Ц. Дамдинсүрэн, О. Намнандорж нарын хэн нь ч “Би тэр үед байгаагүй гэх юм уу, яалаа байз" гэж бултаж зайлаад олигтой юм хэлдэггүй нь сонин шүү. Ямар ч атугай их сэжигтэй, одоо хүртэл шарил нь олддоггүй ажээ. Нацагдорж нас барсны дараа Пагмадулам нэг хятад хүнтэй дэр нийлүүлж, хар тамхинд орсон гэдэг дэл сул яриа байдаг. Д. Нацагдоржийн гэрт байсан Эрүүлийг Хамгаалах Яамны сайд агсан Пунцаг гуай нэгэн дурсамждаа үүнийг үгүйсгэсэн байдаг. 

	 

	Тодруулга: 

	Д. Нацагдоржийн гэргий Пагмадуламтай хамт зогсож байгаа энэ эмэгтэйг орос Долгор гэдэг. МАХН-ын төв хороонд хэлтсийн эрхлэгчийн алба хашиж байсан, унаган орос хэлтэй, КУТВ төгссөн, соёл боловсролтой хүн байсан. Харин Дотоод яаманд баригдсаны дараа тэр үеийн мөрдөн байцаалтын хатуу ширүүнийг даалгүй нас барсныг өвчнөөр үхсэн гэж Дотоод яамны орос эмч акт бичсэн гэж хамт шоронд хоригдож байсан ерөнхий сайдын орлогч Самбуугийн гэргий Дэнсмаа, НТХ-ны нарийн бичгийн дарга байсан Лувсаншаравын гэргий Дариймаа, ДЯЯ-ны орлогч сайд Лосолын эхнэр Намжилмаа нар гунигтай тодорхойлсон байдаг. Энэ хүнээс бусад цаазлагдсан ба хоригдож байсан эмэгтэйчүүдийн материалыг олсон бөгөөд орос Долгорын “цаазлагдсан" хэлмэгдүүлэлттэй холбоотой зарим зүйлийг тодруулахаар зээ охин Оюунтай бид очиж уулзсан юм. (бид гэдэг зохиолч С. Оюуныг хэлж байна.) Их санасан газар есөн шөнө хоосон хононо гэгчээр Оюун дарга (1980-аад онд Өвөрхангай аймгийн Сант сумын намын хорооны дарга, аймгийн эмэгтэйчүүдийн зөвлөлийн дарга байсан) хөөрхий муу эмээ ээж минь гэхээсээ, өнөө л бизнесээ яриад огт авч хэлэлцсэнгүй. Харин Дотоод яамны нөгөө цуут Тогтох хурандаа эмээгийн тухай бичиж надад тусална гэж ярьж байсан. Тогтох хурандаа Дотоод яамныхаа булхай, цустай цусгүй яргаллын үнэн мөнийг олж тусалж харагдаач гэж хэлмээр санагдсан. 

	 

	Түүх хэдий гуйвагдсан ч мартахын аргагүй ул мөрөө үлдээсэн энэ бүсгүйчүүдийн тухай олж судалснаа үнэн мөнөөр нь бичихийг хичээв. 


ИХ ХАТДЫН АМЬДРАЛЫН ЭРЭЭН БАРААН

	Энэ удаа төрийн их хатан Дондогдулам, түүний эгч Хөвчийн жонон ван Цогтбадрах ноёны хатан Дэндэвдулам нарын амьдрал хувь заяаны тухай өгүүлэх гэсэн юм. Бадаргуул төрийн 26 оны үеэр наймдугаар Богд Жавзандамба хутагт төрийн ёсоор гэрлэжээ. Түүнээс урьд зүүн хүрээний Юмнэрэн гэдэг сайхан хүүхэн мөн Эрдэнэ Жонон Цэвээндорж гүнгийн бага хатан Норовтой нууцхан янаг амрагийн холбоотой байжээ. Норов хатнаас нэг охин төрсөн нь Богд хааны хүүхэд гэж хууччуул ярьдаг нь ортой байх. Тэр охин сайхан хүүхэн болоод зүүн аймгийн нэг ноёны хүүтэй гэрлэсэн боловч удаан жаргалыг үзэлгүй залуугаараа насан өөд болжээ. Богд гэгээн өндөр гэгээний хийд Амарбаясгаланд залрахад Хөвчийн Жонон Ван Цогтбадрах хатны дүү гэж өндөр нуруутай улаа бутарсан залуухан хүүхэн дагаж явсан нь Дондогдулам байв.

	Ар эгнээний зүүнээс хоёр дахь нь Дондогдулам хатан. 1899 он

	 

	 

	Цогбадрах ноён урьдаас тооцоолсон алсын хараатай юм хийх далим гарган Богд Жавзандамбатай танилцуулж, гэрлүүлэн өөрөө Богдын засгийн газрын шадар сайдын зиндаанд тооцогддог баруун гарын хүн болжээ. Бадаргуулт төрийн гучаад онд (аргын тооллын 1900) тэр хоёр ил гарч олны нүдэнд харагдаж Дондогдуламыг төрийн их хатанд өргөмжилж Цагаан Дар Эх буюу эх дагина цол өргөмжилсөн. 

	Түүний багын амьдрал гэвэл нэлээд өвөрмөц, өөрийн эцэг эх дээр элбэг хангалуун орчинд өссөн боловч сэтгэл санаа гэгэлзүүр ойр хавийн амьтан хүнтэй тэр болгон уулзуулахгүй монгол, тангад бичиг заалгаж гэрийн боловсрол олгожээ. Гол төлөв ганцаараа суудаг, ном эргүүлж суудаг, нөхөрлөл хомс, хязгаарлагдмал орчинд өсөж, ямар ч атугай нэлээд ухаалаг бодлогоширсон байдалтай, үгээ тунгааж жинтэй дуугардаг, их хүлээцтэй, доодчуудтай маш аядуу харьцдаг хатан байлаа. 

	Тэд хүүхэд гаргаагүй болоод ч тэр үү хүүхэд нохой хоёр тэжээж хооллох дуртай байсан аж. Удалгүй Эрхмийн аймгийн үхэр нүдэн Лувсандондог гэгч ламын дүү хүүхнээс гарсан Ламъяа гэдэг бутач хүү өргөж авчээ. Түүндээ хаан хатан хоёр учиргүй хайртай. Ламъяа Хайлаастайн тэнд луу хээтэй хивсэн бүрээстэй гэрт шар торгон ор дэвсгэр дээр хөлбөрч өссөн. Өөр хүн огт оруулдаггүй. Богдыг Онжоо, эх дагиныг Алиа гэж дууддаг. Богд өөрийн зоогийг Ламъяад байнга хүргүүлдэг тийм л ямбархаг орчинд өссөн сүрхий ухаалаг тормолзсон хар нүдтэй урт үстэй цовоо сэргэлэн хүүхэд байсан гэдэг. Ламъяа хоёр улаан сэрхтэй түүнтэйгээ ярьж тоглодог. Жижигхэн гоёмсог тэргэнд хоёр сэрхээ хөллөөд Богд хаан, Дондогдулам хатан хоёртоо үе үе бараалхдаг байж. Тэр бээр хоёр сэрхээ сэлмэн эвэрт Сэндэн хатан, өндөр хүлэг гэж нэрээр дууддаг. Түүнээс гадна Богд, Дондогдулам хоёрын дэргэд Ялгуулсан лам, Чин бишрэлт лам гэж хоёр хүүхдийг Бизъяагийн аймгаас бас өргөж авсан гэнэ. 1923 он гарлаа. Ардын засаг эр хүчээ авч шашин, феодализмыг эсэргүүцсэн хувьсгал гүнзгийрч шинэ хуучин засаглалын хооронд ил далд тэмцэл өрнөж Богд хаан, Дондогдулам хатан хоёрт бүх талын шахалт даралт үзүүлэх нь ихсэж коммунист үзэл суртлын довтолгоо эхлэв. Энэ байдал Дондогдулам хатны сэтгэл санааг ихээхэн уймруулж тайван тогтож амьдрахад бэрх болжээ. Нэг удаа Дондогдулам хатан Богд хаанд ийнхүү айлджээ. 

	"... Хорвоо орвонгоороо эргэж, бидний амьдрал хувь тойрог дуусаж байх шиг санагдана. Амьд мэнд дээрээ өнчин өрөөсөн хүүхдүүдийг хөрөнгө хогшил тасалж ах дүүг нь бараадуулбал яасан юм бэ?" гэжээ. Богд ч ийнхүү бодол санаатай байсан учир зөвшөөрч, тус бүрд нь гэр бараа төхөөрч, хөрөнгө хогшил таслан өгч тусгаарлажээ. Удалгүй их хатан, жилийн дараа Богд хаан хорвоогоос хальжээ. Тэдний өргөсөн хүүхдүүдийн зарим нь амиа хороож, Ламъяа гучин хэдэн онд эсэргүүд баригдаж цаазлагдсанаар энэ айлын хорвоо дуусжээ. Дондогдулам хатан 1923 оны зуны дунд сарын шинийн найманд таалал төгсөхөд хүрээ хөдөөгөөс олон хүн ирж ёслол үйлдэж уй гашуу болсон. 

	Дондогдулам хатан өрөөндөө тусгай номын сантай байсан бөгөөд хүмүүстэй ном ярилцах дуртай. Ардын намын анхны долоотой бас танил. Бодоо, Данзан, Сүхбаатар нарыг ирэхэд Орост тусламжийн бичиг нууцлан авч явах ташуурыг нь хүртэл аравнайлж шар хадаг зүүж өгсөн гэдэг. Дондогдулам хатны өөр нэг онцлог бол маш зөнч зүүдтэй, түүнийгээ өглөө болоход зурхайч нарт ярьж зүүднийхээ төсөөллийг зуруулж бодож тунгаадаг байсан хийгээд "Энэ төр нэгэн жарны настай юм байна" гэж айлдсан нь их учиртай үг байсан гэлтэй. Дондогдулам хатныг хөдөөлүүлэх ажил тэр үедээ нэлээд дуулиантай болж цогцсыг нь найман шарга моринд хөлөглөн, амарч рашаан ууж, биеийн алжаалаа тайлах дуртай байсан Чингэлтэй уулын нэгэн уужим аманд аваачиж шар тосонд хайлуулж чандарлаад найман шарга морийг нь онголон тавьжээ. Үүнээс хойш Дондогдуламын рашаан, Шарга морьтын ам гэж нэрлэгдсээр өдий хүрчээ.

	 


ДЭНДЭВДУЛАМ ХАТАН ДОНДОГДУЛАМ ДҮҮДЭЭ ЗОРИУЛЖ ДУУ ЗОХИОЖ БАЙЖЭЭ

	Оросын эрдэмтэн Милли Чефранов "Өргөө" хэмээх номдоо Наймдугаар Богд Жавзандамба хутагтын эхнэр Дондогдуламын эгч Дэндэвдулам хатныг сэргэлэн цовоо, бэлэн цэцэн үг хэллэгтэй хүүхэн байсан бөгөөд Их Хүрээний гангачуудын сонгодог төлөөлөгч гэж бичжээ. Бадаргуулт төрийн 15 онд Хөвчийн жонон Ван Намсрайн Цогбадрах ноён Дэндэвдуламыг хүрээний өргөө дэх Бага хатнаа болгосноос хойш Халхын ноёд хатад Дэндэвдулам хатныг үзэж нүд хужирлахаар ирдэг байсныг Хүрээний хууччуул дурсан ярьдаг. Тэр үед Цогбадрах ноёны гэр Богдын зуны ордны хавьд тусгай харуул хамгаалалттай байсан дөрвөн айлын нэг байж. Хүрээний дээдчүүлийн өмссөн зүүснийг гадаадынхан биширч байсан алтан үе бас бий. Эрдэм шинжилгээний нэгэн судалгаанд Дэндэвдулам хатны толгойн чимэглэл, гутал хувцсанд хагас сая төгрөгийн алт мөнгө, шүр сувд, эрдэнийн үнэт чулуу орсон гэж тэмдэглэжээ. 

	Хөвчийн Жонон Ван Цогбадрах, гэргий Дэндэвдуламын хамт. 1899 он

	 

	Хүрээний гангачууд минж халиу, булга, суусар малгай өмсөж, дариганга, боржигин хийцийн мөнгөн тоногтой нанжин гахай, санхь-юу гөлөмтэй эмээл хазаар, тэнзэн сухай, зандан ташуур барьж, зүс нийлсэн морь унаж байсан олон баримт бий. Баячуудын эхнэрүүд голдуу ундрам, чүнчигноров, пийцүү хөөрөг барьдаг бөгөөд одоо хааяа айлд үзэгддэг. Бас ч үгүй бичиг үсэгтэй, дуу шүлэг оролддог байсныг үгүйсгэх аргагүй. Богдын дэргэд байсан нарийн хоолой Даваг гэдэг лам (Хэнтийн хүн) нэгэн сонин хууч хөөрсөн юм. Дэндэвдулам хатны дүү Дондогдулам хатан 1923 оны зуны дунд сарын найманд таалал төгсөхөд Хүрээ хөдөөгөөс олон хүн ирж ёслол үйлдэж, уй гашуу болсон бөгөөд хамгийн ихээр харамсаж, гуньж, гутсан хүн бол Дэндэвдулам хатан байлаа. Дараа нь ард түмний дунд харууслыг илэрхийлсэн нэгэн дуу гарсныг Дэндэвдулам хатан дүүдээ зориулан зохиосон гэдэг. Уг дуу нь ардын дууны аялгуутай гурван бадаг толгой холбосон байсныг тэмдэглэжээ. 

	 

	Нарт ертөнцөөс халилаа даа

	Найман шаргыг хөлөглөлөө дөө

	Шарга морьтын аманд нь хө

	Шамбалын орондоо очлоо хө

	 

	Зуны дэлгэр дунд сард нь 

	Жууз дундаа заларлаа даа 

	Дондогдулам хатан тандаа 

	Даншиг мандлаа өргөлөө дөө 

	 

	Шарга морьтыг өгсөөд явахад 

	Шамбалын орон харагдана 

	Шавь нар болсон олон түмэн чинь 

	Өнчрөнхөн хоцров оо хө

	 

	гэсэн байдаг. Харин Цогбадрах ноён 1937 оны наймдугаар сард баригдсанаас хойш Дэндэвдулам хатны хувь заяа хэрхсэнийг хэн ч тоймтой ярьдаггүй юм. Энэхүү ховор зургийг Цогбадрах ноёны хүү Шийтэрийн охин Ш. Наранцэцэг (АУДС) нандигнан хадгалж байсныг авч тавилаа.

	 


ДОТООД ЯАМАНД ХӨРӨНГӨӨ ГУРАВ ДАХИН ХУРААЛГАСАН ДАЛАНТАЙН НОРЖМАА

	— Таны нөхөр ямар байдлаар “эсэргүү” болсон бэ?

	— Энэ явдал манай нөхөр Дашчиравыг нас барснаас хойш жилийн дараа болсон хэрэг. Би цэргийн госпитальд лаборантаар ажиллаж байлаа. Нэг өдөр ажилдаа очтол талийгаачийг эсэргүү гээд коридорт зургийг нь хадчихсан байв. Яаж, ямар хэрэг үйлдээд эсэргүү болсныг надад мэдсэн зүйлгүй. Өдрийн арван хоёр цагийн үед Дотоод явдлын яамны ажилтан Дугарсүх, Дашзэвэг нарын гурван хүн ирж, намайг дагуулан явлаа. Би Долгор, Дулмаа нарын адилаар намайг баривчилж байгаа юм байх гэж бодож явлаа. 

	Манай гэр Чойжин ламын сүмийн орчим байсан юм. Гэрийн үүдэнд ирээд “эсэргүү нарын нэгэн адил хөрөнгийг чинь нэгжиж, хураана" гэсэн бичиг үзүүлэхэд би түлхүүрээ тэдэнд өгсөн. Ингээд миний ээжээс уламжлан ирсэн 5 өрөөтэй дүнзэн байшин, 12 ширхэг мөнгөн аяга, 3x3 метрийн харьцаатай хивс, цаг 4 ширхэг зэрэг бүх зүйлийг хураасан болно. Ингэж миний талийгаач нөхөр “эсэргүү” гэгч л болсон юм даа. Энэ бүхнээс болж анх удаа би талийгаачийг эсэргүү болсон гэдэгт итгэж маш их гомдож байсан учраас улсын 15 жилийн ойгоор Засгийн газраас түүнд дурсгасан таван хошуу малын зурагтай, дөрвөн хүний багтаамжтай майхан байсныг зориуд хураалгаж байж билээ. 

	 

	— Эсэргүүгийн гэр бүлийн хувьд та нар ямаршуу байв?

	— Маргааш өглөө нь би ажилдаа очтол эсэргүүгийн гэр бүл гэж ажлаас халсныг мэдэгдэж, нам үйлдвэрчний эвлэлийн батлахуудыг хураан авч, төв эмнэлгийн лабораторид орох эрхгүй гэсэн тамга тэмдэгтэй хуудас өгөв. Удирдах нөхөд маш ширүүн догшин харьцаж байлаа. МАХН-ын төв хороо, хянан байцаах комиссын хамтарсан III онц бүгд хурал дээр “халуун усны” Лувсан гэгч хүн “эсэргүү нарын өлгийтэй хүүхэд, өлөгчин нохойг хүртэл албал таарна" гэж шүүмжилсэн нь их эвгүй санагдаж байлаа. Би аргаа барж Сэлбийн хорих ангийн хавьд эзгүй газар ганцаараа очиж, уйлан сэтгэлээ онгойлгож байсан. Орой гэртээ иртэл талийгаач нас барсны дараа засгаас өгсөн зургаан ханатай гэрийг цэргийн бэлтгэл анги хураагаад явсан байв. Ингээд юу ч үгүй хоёр хүүхэдтэйгээ үлдэж, энэ байдлаа хажуу хашааны Янжмаа гэдэг эмэгтэйд ярихад “ДЯЯ-нд очиж, учраа хэл" гэж зөвлөсний дагуу утсаар ярихад аж ахуйн хэлтсийн дарга Пунцагаас “намайг прокурортой уулз” гэв. Маргааш нь прокурор дээр очвол цэргийн хэлтэс гэр өгөх болсон гэлээ. Дөрвөн ханатай, дан бүрээстэй, өрхгүй гэр өгснийг Мядагмаагийн хашаанд барьж, амьдрах болсон. Энэ үед Мядагмаа цагдан сэргийлэхэд ажилладаг Лувсанцэрэнтэй суугаад хоёр жил болж байсан юм. Нэг өдөр ногоон малгайтай гурван хүн ирж, Лувсанцэрэнг дуудаж, эсэргүү Дашчиравын ар гэрийг хэн урьж залж ирэв. Хэний хамаатан бэ? гэж догшин ширүүн харьцаж байв. Буу зэвсэг бий юу? гэж асуухад нь байхгүй гэхэд гадаа тоглож байсан гурван настай хүүхдийг минь дуудаж, “максим пулемёт чинь хаана байна?" гэхэд нь би “тэр чинь хүүхдийн тоглоом шүү дээ“гээд авдраас өгөхөд хурааж авсан. Мөн талийгаачийг оршуулсан ёслолын зурагтай альбом, компастай1 цагийг, хүүхдийг нь том болохоор өгье гэж түрүүчийн хураалтаас гуйж үлдээснийг бас хураасан. Нэг өдөр төв эмнэлгийн орлогч дарга байсан болов уу, буриад Пунцаг манайд ирээд ажил хийж, үр хүүхдээ өсгөх талаар надад зөвлөөд,"маргааш ажил дээр очиж уулз” гэв. Маргааш нь очтол Пунцаг урьд шөнө нь баригдсан байлаа. 

	Тэгээд би дахин ажилд орж чадахгүй есөн жил болж билээ. Хүүхдийг минь сургуулиас хөөж, хоёр жил завсарлаад эцэст нь тэднийхээ овгийг өөрийн нэр дээр болгож билээ. 

	 

	— Танай нөхөр ямар хүн байсан бэ?

	— Миний нөхөр Дашчирав нь 1899 онд Сайн ноён хан аймгийн Сэцэн чин вангийн хошуу, одоогийн Архангай аймгийн Булган сумын нутагт төрсөн. 1918 онд Богд хаант улсын цэрэгт татагдан Хужирбуланд цэргийн алба хааж байгаад хятадын генерал Сүй Шүжан монгол цэргийг тараасан учир мал маллаж байгаад 1920 онд Бароны цэрэгт хүчээр татагдаж, зургаан сар шахам алба хаагаад оргосон боловч баригдаж, шар Жамбалын ацаг хөлсийг авч Богдын торгон цэрэгт орсон. 1921 оны долоодугаар сарын 28-нд Сүхбаатарын цэрэгт элсэж, Дайчин вангийн хүрээ, Бухын хашаат, Хараа, Ерөө зэрэгт байсан цагаантныг устгах хэрэгт оролцож явсан. 1921—1922 онд Егүзэр, Дарьганга, Замын-Үүдийн цэрэгт бага дарга, 1922—1925 онд салаа, суман, тусгай сумангийн даргаар ажиллаж, 1926 онд цэргийн ерөнхий сургуулийн давтан курст суралцаж төгсөөд мөн сумангийн тусгай ангийн даргаар ажиллах болсон. 1927 оноос хотын комендантын туслах, Хуягт дивизионы дарга, 1929 оноос Дотоодыг хамгаалах газрын цэргийн бөгөөд хязгаарын цэргийн хэлтсийн даргаар тус тус ажиллаж байсан. Дашчирав 1922 онд МАХН-ын гишүүнд элссэн цагаасаа эхлэн, намын товчооны дарга, намын VII, XI их хурлаас НТХ-ны гишүүн, НТХ-ны тэргүүлэгч, намын VIII их хурлаас намын хянан байцаах комиссын гишүүн, улсын 18 дугаар бага хурлаас Улсын Бага хурлын гишүүнээр сонгогдож байсан. 1930 оны 3 дугаар сард Төгсбуянт, Улаангомын бослогыг дарахад Засгийн газрын онц бүрэн эрхт комиссоор ажилласан учир цэргийн гавьяаны нэгдүгээр одон, хувьсгалын 10 жилийн ойгоор цэргийн гавьяаны хоёрдугаар одон, Дотоодын хамгаалах газрын хүндэт тэмдгээр тус тус шагнуулж байсан. 1930 оны аравдугаар сараас ЗХУ-д цэргийн дээд сургуульд суралцаж, 1933 оноос цэргийн ерөнхий сургуулийн захирал, 1934 оноос Бүх цэргийн улс төрийн газрын даргаар ажиллах болсон. 1936 оны 2 дугаар сард БНМАУ-ын нутаг Булан дэрс зэрэг районоор Японы түрэмгийлэгчид довтолсон өдрүүдэд тусгай групп командлан Японы эсрэг тулалдаанд оролцсон юм. 1936 оны 10 дугаар сарын 17-нд Хэнтий аймагт амарч яваад машины ослоор нас эцэслэсэн. Мөн сард түүний гавьяа зүтгэлийг үнэлж, мөнхжүүлэхээр Улсын бага хурлын тэргүүлэгчдийн V Хурлын тогтоолоор “Ардын хувьсгалт” цэргийн клубийг Дашчиравын нэрэмжит болгох, Архангай аймгийн Чулуут суманд 1937 онд бага сургууль нэгийг Дашчиравын нэрийн дор байгуулах, 1937 оноос эхлэн улсаас сар бүр хүүхэд бүрд 200 төгрөг, надад 400 төгрөг олгож байх, цэргийн яамнаас орон сууцны тусламж олгох, явдлыг сайд нарын зөвлөлд оруулахаар шийдвэрлэж нам засгийнхаа тэр хайр хишгийг нь өнчрөн хоцорсон бид хүртэж байтал тийм хар нүгэл дайрсан юм даа. Д. Дашчирав тийнхүү нам, улс эх орныхоо үйлсэд хүчин зүтгэж явахдаа үнэнч шударгаар хууль ёс сахиулахыг эрмэлзэж, НТХ-ны удаа дараагийн бүгд хурал дээр өөрийн санал бодлыг илэрхийлж байсан боловч сүм хийд, лам нарын талаар намаас авах арга хэмжээний хувьд И. Сталин болон түүнийг хүрээлэгчдийн шахалт шаардлагыг хүлээн авч дэмжихгүй байсан хүний нэг юм. Д. Дашчирав нь амьд сэрүүн байхдаа улс төрийн хэрэгт холбогдоогүй, шийтгүүлээгүй боловч насан эцэслэсний дараа жил нь Гэндэн, Дэмидийн хувьсгалын эсэргүү Япон тагнуулын хэрэг гэгчид холбогдон шийтгүүлсэн жанжин штабын орлогч дарга агсан Т. Дашзэвэг, жанжин штабын дарга Ж. Малж зэрэг хүмүүсийн мэдүүлэгт 1937 оны есдүгээр сард Дашчиравын нэр илэрч энэ үндсэн дээр 1937 оны аравдугаар сарын 3-нд “эсэргүү” Дэмид, Дашчирав нарын нэрэмжит байгуулсан 1 дүгээр дивиз, хуягт бригад, цэргийн төв клубийн нэр хаяг... сайшаал шагналын тэмдгүүд, тэдгээрийг магтаж сайшаасан шүлэг, найраглал, жүжиг зэрэг бүх зүйлийг өөрчлөн хүчингүй болгон явуулах... тухай X. Чойбалсангийн 201 тоот тушаал гарч эсэргүүд тооцогдох болсон ажээ. 

	Д. Дашчиравыг хувьсгалын эсэргүү хэрэгтэн гэж, гэр бүл Норжмааг МАХН-ын гишүүнээс хөөж, ажлаас нь халж, охин Дэжидийг үлгэр жишээ дунд сургуулиас хасаж, эд хөрөнгийг нь гурав дахин хурааж байжээ. Гэндэн, Дэмидийн хувьсгалын эсэргүү японы тагнуулын хэрэг гэгч худал болох нь тогтсоноос Д. Дашчиравт холбогдуулсан хэргүүд нь баримт нотолгоогүй хилс болох нь тогтоогдож, 1965 оны долоодугаар сарын 17-ны өдөр МАХН-ын Төв хорооны улс төрийн товчооны хурлын 205 тоот тогтоолоор хэргийг хэрэгсэхгүй болгон цагаатгасан байна.

	 


САНДАГИЙН НОРЖМААТАЙ ЯРИЛЦСАН МИНЬ

	— Танай нөхөр Ж. Лхүмбэ хэрхэн баривчлагдсаныг ярина уу?

	— Би арван дөрөвхөн настай байхдаа багшийн сургуулийг төгсөж, багш болж байхдаа л Намын төв сургуулийн сонсогч Ж. Лхүмбэтэй танилцаж улмаар гэр бүл болсон юм даа... 

	Ж. Лхүмбэ Намын төв сургуулийг төгсөөд Дотоодыг хамгаалахын газарт төлөөлөгчөөр ажиллаж байснаа ЗХУ-ын КУТВ-ын сургуульд явж нэг жил гаруй болоод төгсөж ирсэн юм. Дараа нь Монгол улсын Барилгын хороо, үйлдвэрчний төв зөвлөлийн даргаар ажиллаж байлаа. Гэтэл 1932 онд баруун аймгуудад бослого гарч эсэргүү бослогыг даралцаж ирээд НТХ-ны нарийн бичгийн даргаар томилогдож ажиллахдаа үйлдвэрчний эвлэлийн төв зөвлөлийн ажлаа хавсарч л байлаа... 

	Гэтэл 1933 оны улсын наадам эхлэхээс хоёрхон хоногийн өмнө Ж. Лхүмбэ ажлаасаа тарж ирээд гэртээ байж байтал Дотоодыг хамгаалахын дарга Д. Намсрай, тус байгууллагын ерөнхий сургагч Чибисов А. А., хэлтсийн дарга Самдан, ДХГ-ын орлогч дарга Б. Аюуш нар манайд ирж Ж. Лхүмбэд хандаж Намсрайгаас эхлээд “Төв Хорооны тэргүүлэгчдийн хуралтай, таныг ир гэж байна” гэв. Гэтэл Лхүмбэ “Хуралтай гэнэ ээ? Би сая яваад ирлээ шүү дээ” гэж хэлээд босож малгай дээлээ өмсөөд... гэрээсээ анх гарч явсан юм даа. Тэр үед үнээгээ сааж байсан ээж Должин орж ирээд “Хүү нэг л жигтэйхэн явчих чинь. Яаж байгаа юм бол? Намсрай ирж байгаа харагдсан... Тэд нар гарахдаа Лхүмбийн урд нь хамгаалахын хоёр хүн, хойноос нь хүү гарч ирэхдээ нэг нь гарын бугалгаас нь түшиж аваад Намсрайн машинаар явав...” гэж хэлсэн. Тэгж хэлсний дараа миний сэтгэл нэг л хачин сэртхийсэн юм. 

	Би гэртээ орон дээр хэвтээд таваас зургаан минут хэртэй болоод байтал ДХГ-ын ажилтан Самдан, мөн хамгаалахын хоёр хүний хамт буцаж орж ирээд “чиний бие чинь зүгээр үү? Чи яагаад хэвтээд байгаа юм бэ?” гэж надаас асуусан. Би биеийн байдал тааруу байгаагаа хэлсэнд, Самдан нэлээн дуугүй сууж, тамхи татаад надад нэг тамхи өгч... "Бид нар Лхүмбийн юмыг үзье?" гэв. Би юу үзэх гэснийг асуухад "Лхүмбэ юу юу гэснээ, үгүй хойшоо яаруу явах болов. Бичиг байшинг нь үзэж эмхлэх болоод байна” гэсэнд би Лхүмбэ өөрөө ирээд юмаа эмхлэх биз дээ. Та нар юуг нь мэдэх юм бэ? гэсэнд Самдан “Үгүй, үгүй. Яаруу ажлаар явах болоод байна...” гэж давтан хэлэхэд нь би үзүүлэхгүй гэхэд Самдан “Үзэх учир байна, бушуул" гэсэнд би Лхүмбэ өөрөө ирээд үзнэ биз, ямар ч байсан нууц бичгийг үзүүлэхгүй. Та нар Улсын Бага Хурлын бичиг авчир" гэлээ. Самдан "... Би яаралтай ажилтай байна. Битгий саатуулаад бай” гээд бичиг баримтыг үзэж, бичгийн зүйлүүд, буу, одон тэмдэг зэргийг хураан авсан. “Хүнд битгий хэлээрэй” гэж анхааруулаад явцгаасан юм. 

	Ээж бид хоёр хоорондоо “Ер байдал биш болов. Баригдах, тавигдах гэгч нь болж байгаа байх” гэж ярилцаж байлаа. Хоёр хоног сураг байдаггүй. Гурав дахь өдөр нь би ерөнхий сайд П. Гэндэнтэй уулзахаар очсон. Гэндэн “Чи харьж бай. Би танайд ингэсхийгээд яваад очно” хэмээн уриалгахан нь аргагүй хэлсэн. Би ‘‘Манай нөхөр хаашаа, ямар ажлаар явав? Урьд нь ингэж явдаггүй байсан. Хамаг юмыг нь Дотоодыг хамгаалахын Самдан нар аваад явлаа. Яаж байгаа нь энэ юм бол?” гэхэд Гэндэн “Дотоодыг хамгаалахын нөхөд ирэв үү” гэсэнд би “тийм” гэж хариулсан юм. П. Гэндэн "За Норжмаа минь, эр хүнийг итгэхээр, эрхий хуруундаа итгэ гэдэг. Лхүмбийн ажиллагаа ямар болохыг мэдэхгүй байна. Ийм тийм юм хүн аваачсан гэдгийг хэнд ч хэлж болохгүй. Хэрэв энэ үг гадагш гарсан байвал чи мэдэх болно. Чи бол багш, учир мэдэх хүн. Ж. Лхүмбэ хойшоо яваагүй. Дотоодыг хамгаалахын мэдэлд байгаа” гэхэд би учиргүй хашхиран өшиглөсөнд Гэндэнээс “Чи өшиглөж болохгүй. Энэ тэр гэж байснаа хүнд хэлж болохгүй" гэж хэлсэн. Тэр үед гэрт Гэндэн бид хоёроос өөр хүн байгаагүй юм. Би Гэндэнд “Ан гөрөө хийсэн ч, ажил хийсэн ч та нөхөдтэй, зөвлөлтийн мэргэжилтэнтэй хамт байсан. Гэтэл ганцаараа ийм болдог юм уу? Лхүмбийн ажиллагаа ямар болохыг мэдэхгүй байж, одоо хэрэг хийсэн хүн болгох уу" гэсэнд Гэндэн “Чи эм хүн, элдэв хэрэгт оролцдоггүй юм шүү дээ. Норжмаа! Энэ үгээ надаас өөр хүнд битгий хэл. Лхүмбийг чи байтугай МАХН-ын Төв Хороо итгээд байсан юм" гээд гэрээс гараад явсан. Гэндэнийг явсны дараа ээжид бүгдийг ярьсан юм. 

	Хэсэг хугацаа өнгөрөөд Гэндэнтэй уулзахаар ажлын газарт нь очсон боловч хүлээж аваагүй. Дахин нэг очиж уулзаад нөхөртэйгөө уулзахыг гуйсанд “Би энэ тухай Дэмид, Намсрай нартай ярья. Нөгөөдөр ир” гэсний дагуу товлосон өдөр Гэндэнтэй уулзахад “Чи одоо Дотоодыг хамгаалах газарт очиж Намсрайтай уулз” гэв. Би Намсрайтай очиж уулзвал “Хувьсгалт нам засаг зөвшөөрсөн юм. Гучин минут уулзах зөвшөөрөл өгье” гэж хэлсэн. Чингээд нэг тасалгаанд оруултал Лхүмбэ сууж байлаа. Халимаг үсийг нь авсан байв. Цонхигор цагаан царайтай байсан. Намайг ороход аав, ээж, бид нарын биеийг асуусан. Би уйлаад л байсан. Дэргэд ДХГ-ын хоёр ажилтан байсан. Лхүмбэ намайг нэг үнсээд “Чи залуу хүн. Ажлаа сайн хийж байх хэрэгтэй. Надад хийсэн хэрэг байхгүй. Учраа олох болно. Нам засагт гомдож болохгүй. Манайд байгаа ор бол НТХ-ных юм шүү. Түүнийг өгөөрэй. Б. Элдэв-Очирын жолооч торгууд Жанцанаас тавин төгрөг аваарай. Надад өөр өр шир байхгүй. Би удахгүй гарна" гээд дахиад өврөөсөө хайрцагтай тамхиа гаргаж, “Би тамхи татдаг болсон" гээд надад нэгийг өгсөн. Уулзалтын гучин минут дууссан тул харгалзсан хүн арван минутын хугацаа сунгаж өгч билээ. Энэ уулзалтаас өмнө ДХ-ын Дордог бил үү, Дамба бил үү, нэг хүн манайд ирж, Лхүмбийн хувцсыг нууцаар сольж өгнө гээд аваад явсан юм. Нэг удаа тэр хүн бас ирж “Лхүмбэ одоо хойшоо явах болов” гээд костюмыг авч явсан. Түүнээс хойш долоо хоног бүр хувцсыг нь сольж байлаа. Лхүмбийг баригдсанаас хойш 4—5 сар хэртэй хугацааны дотор түүний цалинг НТХ-оос надад авчирч өгдөг байсан. Бас тэргийг нь хэрэглэж бай гэж хэлдэг байв. Манай хүүхэд өвчтэй байхад идэвхтний эмнэлэгт хэвтэж эмчлүүлж байлаа... Гэтэл тэр халамж сүүлдээ байхгүй болсон юм даа. 1934 онд улсын наадмын ойгоор Лхүмбэ, Содном-Иш нарын зэрэг хүмүүсийг цаазаар авсан тухай мэдэгдсэн юм. Үүнээс хойш надад мэдэх зүйлгүй л өдийг хүрлээ дээ. 

	 

	— Ж. Лхүмбэ гуай чинь ямар хүн байсан гэдэг бил ээ?

	— Миний нөхөр Жамба овогтой Лхүмбэ нь 1902 онд одоогийн Өвөрхангай аймгийн нутагт төрсөн 1926 оны МАХН-ны гишүүн, 1928 онд Намын төв сургууль төгссөн. 1926 онд Москва хот дахь КУТВ-ийн дээд курст төгссөн. 1930 оны 4 дүгээр сараас НТХ-ны тэргүүлэгч, үйлдвэрчний эвлэлийн төв зөвлөлийн даргаар ажиллаж байсан. 1932 оноос НТХ-ны нарийн бичгийн даргаар ажиллаж байгаад л гэнэт баривчлагдаж шийтгүүлсэн хүн дээ. 

	Ж. Лхүмбийг хувьсгалын эсэргүү, япон тагнуулын байгууллагын удирдагч хэмээн Мархаев, Цэвээн нарын хүмүүсийн мэдүүлгээр нэр илрүүлэн 1933 оны 7 дугаар сард дайчлан баривчилж, мөрдөн байцааж байгаад буцаан авчирч мөрдөн байцаалтыг үргэлжлүүлсэн юм. Мөрдөн байцаалтын хууль бус ажиллагааны улмаас аргагүйтэн Ж. Лхүмбэ 1934 оны 1 дүгээр сараас эхлэн хилс хэрэг хүлээж, 1934 оны 6 дугаар сарын 25-нд ДХГ-ын дэргэдэх тусгай комиссын VI хурлын тогтоолоор буудан алах ял шийтгэснийг Сайд нарын Зөвлөлийн мөн сарын 30-ны өдрийн VI хурлаар баталж, түүний амь гуйсан өргөдлийг нь Улсын Бага Хурлын тэргүүлэгчдийн 7 дугаар сарын 3-ны өдрийн XXII хурлаар хэлэлцэж, хэрэгсэхгүй болгосон. 

	Хувьсгалын эсэргүү япон тагнуулын хэрэгт холбогдсон учир Ж. Лхүмбийг 1934 оны 1 дүгээр сард МАХН-ын Төв хорооны тэргүүлэгчдийн II хурлын тогтоолоор МАХН-ын гишүүнээс хөөсөн байна. Гэтэл Лхүмбэд холбогдуулсан энэ улс төрийн хэрэг нь ямар ч нотлох баримтгүй хилс хэлмэгдүүлсэн болох нь ЗХУ болон Монголд хийсэн шалгалтаар тодорхой болсноор 1962 оны 2 дугаар сарын 13-нд БНМАУ-ын Ардын Их Хурлын тэргүүлэгчдийн дэргэдэх цагаатгах ажил эрхлэх комиссын 79 дүгээр тогтоолоор хэрэг нь цагаадсанаар түүний нэр төр сэргэж, ажил үйлс нь нам ба улсын түүхэнд зохих байр сууриа эзлэх болсон байна. 

	 

	 

	Ж. ЛХҮМБИЙН ОХИН НАВЧААГИЙН БАЙРЫГ 1970 ОНД ХУРААЖЭЭ

	Монгол дахь улс төрийн хэлмэгдүүлэлтийн их баривчилгаа 1933 оны 7-р сарын 21-нд МАХН-ын Төв Хорооны нарийн бичгийн дарга Ж. Лхүмбээр эхлэн хүчээ авсан билээ. Лхүмбийн хэрэг гэгч нь Октябрын хувьсгалаас дүрвэж, Монголд суурьшихаар ирсэн Оросын буриад нарын нүүдэл суурьшилтай холбоотой буюу үнэн хэрэгтээ бол хувьсгалаас дүрвэн гарсан буриад үндэстнийг хядаж өширхлөө тайлах, энэ далимд угсаа нэгт монгол үндэсний аймгуудын хооронд яс хаяж нэгийг нь нөгөөгийн эсрэг турхирах бодлогоор Сталин болон КГБ-ын урт гараар хийгдсэн 1505 хүнийг баривчилж, хэлмэгдүүлсэн хамгийн харгис хэрцгий том хуйвалдаан юм. Ер нь иймэрхүү явдал ганц Монгол орны хувьд ч биш 1930—1940-өөд оны шуурган жилүүдэд хил хязгаар, дүрвэгсдийн асуудлаас үүдэн зарим орнуудад болж байсан гашуун туршлага эмгэнэлт үйл явдал билээ. 

	Буриад нарын нүүдэл суурьшил, дүрвэгсдийн асуудлыг хариуцсан Орос-Монголын Засгийн газрын комиссын Монголын хэсгийн дарга буриад нар нэн ихээр төвлөрсөн Хан Хэнтий аймагт аймгийн намын бүгд хурал удирдаж, дөрөвхөн хоноод буцахдаа хувьсгалын эсэргүү, гадаадын тагнуулын зохиомол хэрэгт холбогдсон нь зориудын өндөрлөгөөс зохион байгуулсан гэмт халдлага гэлтэй. Лхүмбийг Орос, Монгол хоёр улсын дотоод яам ээлжлэн тэлээлж Москва, Улаанбаатарт хоёр жил шахам байцаагаад, тамлан зовоогоод ч өөрсдийнхөө зохиосон хэргийг нотлох мэдүүлэг авч чадаагүй юм. 

	Лхүмбэ хамгийн сүүлчийн өчилдөө: “Монголын дотоод яам, зөвлөлтийн нөхөд ч үүнийг шийдвэрлэж, үнэнийг шүүж чадсангүй. Одоо биеийн байдал муудаж, үнэнд тэмцэх чадал тэнхээ мөхсөдсөн учир надад хэлэх юм алга. Хөөрхий муу эхнэр, нялх үртэй минь уулзуулж өгөхийг хүснэ” гэжээ. 

	Лхүмбийг дэлхий нийтийг хамарсан 1930—1940-өөд оны шуурга харгислал, их яргалал аваад явсан гэж бодоход эхнэр Норжмаа болон охин Навчаа (февраль)-гийн байр байшинг хурааж ач зээ нарыг нь гудамд гаргасан 1970-аад оны хэлмэгдлийг хэнтэй холбож, юу гэж үзэх вэ? 1960 оны дөрөвдүгээр сарын 26-нд хоёрдугаар дөчин мянгатын 23 тоот байрны 44 дүгээр өрөөг Ж. Лхүмбийн эхнэр хүүхдэд ордер бичиж, эзэмшүүлжээ. Тэндээ овоо гайгүй тохижиж амьдарч, зүгширч байтал эхнэр Норжмаа нас барж, охин Л. Навчаа нялхын халуунаас болон галзуурч, шар хадны эмнэлэгт хэвтсэний дараахан үүнийг далимдуулж, Улаанбаатар хотын Гүйцэтгэх захиргааны орлогч дарга Балжинням гэдэг хүний шийдвэрээр, нэгэнт эзэмших эзэд нь алга болж, байрны мөнгө төлөх чадваргүй болсон тул 44 тоот байрыг хурааж, хүү Болдоо, Буянхишиг, Охин Цэрэннадмид, Мөнгөнхундага нарыг өнчин хүүхэд асран хүмүүжүүлэх газарт явуулсугай гэсэн шийдвэр иржээ. Гэрийн эд хогшлыг нэг орцны Цэвэлмаа гэдэг айлд түр хадгалуулаад эмнэлгээс ухаан санаа солиотой гарсан Навчаад олгожээ. Навчаа өлсөж, даарч, сөхөрч, сөгдөж явсаар удалгүй нас баржээ. Навчаа хүүхэнд байрыг олгож өгөх талаар туслан дэмжихийн оронд хотын захиргаа эсэргүүгийн үлдэгдэлд байр олгох шаардлагагүй гэсэн аясаар ханджээ. 

	Өнчин хүүхдийн газар өсөж хүмүүжсэн дөрвөн хүүхдийн хамгийн отгон хүү Н. Буянхишиг ээжийгээ эзэмшиж, өөрөө төрсөн байраа яаж олж авах арга ухааныг сийлж, уйгагүй хөөцөлдсөний хүчинд цагаатгалын комисс МУХХ-аас нэг байр толгойтод авсандаа баярлаж явдаг нэгэн.

	 


«ЭСЭРГҮҮ» НАРЫГ БАЯРААР БАРИВЧЛАХАД САЙХАН БАЙДАГ ГЭНЭ

	Монголд улс төрийн хилс хэрэгт холбогдогсдыг чухам хэдийд ямар өдөр баривчлахыг Оросын сургагч нар тогтоодоггүй байж. Хэдий тэд улаан яргаллыг далдаас удирдаж байсан ч Монгол улсын үндэсний баярыг тохиолдуулан баривчилж цаазлах нь амттай байдаг гэж хэлээгүй нь мэдээж. Үүний өдөр судрыг нөгөө муу нэртэй, луу данстай Дотоод яамныхан ч мэддэггүй харин томчуулыг бол заавал энхрий хайрт МАХН-ын төв хорооны тэргүүлэгчдийн хурлаар шийддэг байж. Их баривчилгааны үед Дотоод яаманд тасгийн дарга байсан, өдгөө амьд сэрүүн байгаа эрдэмтэн Бадамбазар гуай «эсэргүү нарыг сэтгэл санааны хувьд унагахын тулд баяр ёслолын үеэр баривчлан цаазалдаг байсан. Энэ үеэр Чойбалсан голдуу халамцуухан их л ширүүн байдаг сан» гэж ярьдаг. Ийм л үед тэнгэрээс од шүүрдэг гэгчээр До яамны доодчууд хөрөнгийн битүүмжилж хураахдаа баяждаг байсан гэдэг. 1939 оны долоодугаар сарын 10-нд баригдсан Улсын бага хурлын дарга Д. Догсом гуайн гэргий Цэрэнлхамын яриаг сонсъё:

	 

	Догсомыг баригдахаас өмнө би түүнд «Амар гуай баригдлаа, одоо өөрийг чинь барих болов уу? гэж айх юм гэхэд би тийм юманд орохгүй ээ, битгий ай, би энэ төрд чигтээ зүтгэж яваад үхэх хүн, тийм юм битгий надад ярьж бай» гэсэн... Улсын наадам дөхөж байтал манай Догсом «Энэ жил цаг түгшүүртэй тул наадамд гэрээс гарахгүй. Харин Дотоод яамны Хас-Очирт нэг майхан захичихлаа, хөдөөгөөс хүмүүс ирвэл түүнд орно биз, чи авч явах дээл хувцсаа бэлтгэж бай. Би Намын төв хорооны тэргүүлэгчдийн хуралд суучхаад ирье» гээд явсан. Догсомын бие хамгаалагч нь Ишцэрэн, Гомбожав хоёр байсан. Наадмын өмнөхөн Таахүү, Балдандорж хоёр нэмэгдэж ирсэн. Бодвол өвгөнийг гадаадад оргочхож мэднэ гэж хардсаных юм байлгүй. Удалгүй Догсом нэг шил портвейн нэг шил эмтэй барьсаар орж ирээд «Угтлагын хурлаас чөлөөлчихлөө хэд хэдэн хүнийг чөлөөлсөн. Энэ орой сайхан амраад ир гэлээ. Миний бие өвдөхгүй эрүүл байна. Хачин юм» гээд ширээнийхээ ард шанаагаа тулаад суугаад байхаар нь би тэр эм, архинаасаа уухгүй юу гэхэд алиныг нь ч уухгүй гээд бодлогоширсон шинжтэй байв. Энэ явдлаас өмнө Чойбалсан манай хойгуур урдуур давхиад байна. Манайхаар орохгүй яасан юм бол гэж ярьдаг байлаа. Оройхон хэрд утас дуугарч автал Догсом байна уу? гэх маршалын дуу ширүүхэн хадаж байв. Би, Догсом гадаа байна, дуудах уу? гэхэд «Чи наад утсаа тавьчхаад Догсомыг утасныхаа дэргэд байлгаж бай. Засгийн газрын чухал ажил гарлаа гэж хэл» гэсэн. Удалгүй машин нь хоёр шинэ хамгаалагчтай ирж Догсом цай ч ууж чадахгүй царай нь бараагаад гараад явчихсан. Оройхон хэрд дарга нарын машин хойшоо цуваад л байсан. 

	Шөнийн нэг цагийн орчимд цэргийн хувцастай нэг, энгийн хувцастай хоёр хүн ирж бүх юм битүүмжлээд 125 төгрөг өгч үүгээр амьдарч бай гээд намайг дагуулан явж өвлийн байрны бүх юмыг лацадсан. Намайг нэг машинд суулгатал Догсомын хувцас суудал дээр нь байв. Жолооч Адилбишээс асуувал «Догсом гуай засгийн газрын хуралд суугаад гарч ирээгүй» гэв. Сүүлд сонсоход Догсомыг засгийн газрын арын хаалгаар аваад оросын битүү машинд хийгээд явсан гэнэлээ. «Догсомын жолооч Адилбиш гуай сүүлд НТХ-ны гишүүн, төрийн сайд байхдаа эсэргүү Догсомын жолооч байсан гэдгээ их нууж цэрвэдэг, хувийн хэргээ ядуу малчин ард гаралтай гэж бичдэг байж» (Ц. Н.)

	Догсомыг эсэргүү болсноос хойш эвэртэй туулай үзсэн юм шиг хүн бүхэн зугтаагаад л муу сайн ах дүү нарт хүртэл гай тариад бас л хэцүү байсан шүү. Хамаг өөдтэй өнгөтэй дээл хувцас, ээмэг бөгж, мөнгөн аяга, эмээл хазаар, тэнзэн ташуур хүртэл хураагдсан. Зусланд гарах ухаантай болоод нимгэн нүцгэн өмссөн хувцастайгаа үлдсэн хүн ёстой тоорой бандийн үлгэрээр тостой даавуу олдохоо больдог юм билээ. Эсэргүүд баригдсан Амар гуайн эхнэр, Лхүмбийн эхнэр Норжмаа, Лосолын эхнэр Намжилмаа, Лувсаншаравын эхнэр Даариймаа бид хааяа тааравч хүмүүсээс ичиж айж уулзана. Сэтгэлээ онгойтол зовлон жаргалаа ярьж чадахгүй ээ. Бие биедээ тусалъя гэвч бүх юмаа хураалгаж эвлэл, намаас хөөгдөж ажил хийх эрхгүй болсон бидэнд юу ч байхгүй. Малжийн эхнэр Цэрэндуламыг нас барахад хүнээс нуугдаж шөнөөр очиж салах ёс гүйцэтгэж байв шүү» Догсом гуайг баривчилсан тэр шөнө хуучин Оросын 17-р армийн шорон байсан газар доорх землякинд хонуулаад маргааш нь оросын цэргийн онгоцоор Чита хотноо аваачиж байцааж байгаад Москвад КГБ-ын гарт тушаажээ. Оросууд чухам бүтэн хоёр өдөр юу асууж яаж байцааж тамлан зовоосныг хэн ч мэдэх аргагүй. Түүгээр ч барахгүй Догсомыг эсэргүүд баривчлах тухай МАХН-ын төв хорооны тэргүүлэгчдийн хурлаар хэлэлцсэн материал ч маш нууц зэрэглэлтэй Ху намын архивд байдаг байх гэж түүхчид ярьдаг. Ардын хувьсгалын анхны долоогийн нэг Зүүн хүрээний С. Данзаны бүлгийн гишүүн УБХ-ын дарга агсан Дансранбилэгийн Догсом гуайг 1941 оны долоодугаар сарын 10-ны өдрийн ЗСБНХОУ-ын дээд шүүхийн цэргийн коллеги тус улсын эрүүгийн байцаан шийтгэх хуулийн тусгай ангийн 58-р зүйлийн 1-ийн А мөн 11-р зүйлийн 2-ийн А-д заасан гэмт хэргийг өдүүлсэн учир дээд хэмжээ оноохоор шийтгэх мөн сарын 11-ны үүрээр буюу БНМАУ-ын засгийн газарт үндэсний баяр наадмын өдөр Москвагийн орчим улс төрийн хэрэгтнүүдийг цаазалдаг газар буудан алжээ. Догсомд холбогдох хэрэг нь Монгол улсын төрийн бусад зүтгэлтнүүдийг нэгэн адил хилс зохиомол болох нь тогтоогдсон тул 1956 оны арван хоёрдугаар сарын 15-нд ЗСБНХОУ-ын дээд шүүхийн цэргийн коллегийн хуралдаанаас уг ялыг цагаатгаж хэргийг хэрэгсэхгүй болгон БНМАУ-ын засгийн газарт мэдэгджээ. Харамсалтай нь Монгол улсын засгийн газарт 1962 он хүртэл дарж байгаад АИХ-ын тэргүүлэгчдийн дэргэдэх цагаатгалын ажил эрхлэх комисс 1962 онд 78-р тогтоолоороо батламжилж ар гэрт нь мэдэгдсэн байна. Энэ үед Догсом гуайн ах дүү төрөл төрөгсдийн ихэнх нь талийгаач болсон байв.

	 


ГЭР БҮЛЭЭРЭЭ ХЭЛМЭГДЭГСДИЙН ГУНИГТ ТҮҮХ

	Б. Дуламжав эхнэр, хүүхдүүдийн хамт. 1937 он

	 

	 

	Энэ зургийг 1937 оны зун татуулсан гэнэ. Зүүн гараас Монгол Тээхийн дарга байсан Яндагийн орлогч Дуламжав. 1937 оны 11-р сарын 16-нд баригдаж 12-р сарын 31-нд буудагджээ. Эсэргүүгийн гэр бүл гэж эхнэр Валя (орос эмэгтэй) нь бас баригдаж энэ хооронд “3―7 насны” мөндөл шиг гурван хүүхэд нь байшинтайгаа шатсан гэнэ. 

	Үүний амьд гэрч нь зураг дээр хамгийн баруун талд байгаа Моломын Самбуу. 

	Тэр юу өгүүлсэн бэ?

	Бүжин овогтой Дуламжав 1903 онд Дорнод аймгийн Онгон сумын (одоогийн Сүхбаатар аймаг) малчны гэр бүлд төрж, арван хэдэн наснаасаа хүрээ хийдэд сууж байгаад тэнхимийн сургуульд орж бичиг үсэг сурчээ. 1928 онд ЗХУ-д хамтралын сургуульд явж суралцаад орос хэл сурч шинэ үеийн сэхээтний эгнээнд оржээ. 1931 оноос хошууны засаг дарга, Монгол Тээхийн орлогч зэрэг ажил хийж байгаад нударган гэж ажлаас халагдаж Дорнод аймгийн цэргийн ангид жолооч, эхнэр Валя нь цэргийн эмнэлэгт хэлмэрч байжээ. Гэтэл 1937 онд баривчилгаанд өртөгдөн онц бүрэн эрхт комиссын 22-р тогтоолоор хувьсгалын эсэргүү, Японы тагнуул гэдэг гүтгэлгээр цаазлагджээ. Хамгийн эмгэнэлтэй нь эхнэр Валя хүүхний хувь заяа яасан нь мэдэгдэхгүй сураг алдарчээ. Дуламжавын хамаатны хүн болох М. Самбуу ярихдаа (бас 1965 оны Лоохуузын бүлэгт өртөгдөж газар заагдсан) Валя алагдсан ч байж магадгүй. До яамныхан ярихдаа нутгаа буцсан гэдэг. Гэтэл 1990 он хүртэл ямар ч сураг чимээ сонсоогүй юм байна. Ямар ч байсан эдний сууж байсан нийтийн байрын 3 айлын дундах нь шатаж хоёр захынх нь зүгээр үлддэг бас сонин. Валя хүүхний хувь заяа ч бас их сэжигтэй гэж М. Самбуугийн дүү М. Галсан-Иш гуай (бас 1965 оны намын эсрэг бүлэг гэгчид хилсээр хэлмэгдсэн) ярьж байна. Сүүлд цагаатгах ажлыг удирдан зохион байгуулах улсын комиссын дэргэдэх судалгааны төвийн судлаач хурандаа Дүйнхаржаваас асуухад “Таны тэр орос хүүхнийг бүү хэл хэлмэгдсэн монгол хүүхнүүдийг тодруулж чадахгүй байна” гэжээ. 

	Ху нам, До яамны архив ил тод болсон нөхцөлд учир начир нь тодорч магадгүй гэж нэмж хэлсэн билээ. Б. Дуламжавыг 1958 онд цагаатгажээ. 

ОРОСООС НУТГАА БАРААДАХАД ЯМАР АЙМШИГТАЙ БАЙСАН ГЭЖ САНАНА АА

	Г. Цэрэндулам. Аав ээжийн хамт 1930-аад он

	 

	 

	МУИС-ийн анхны төгсөгчдийн нэг, нэртэй эмч, олон нийтийн зүтгэлтэн, Монгол улсын ерөнхий сайд агсан П. Гэндэн гуайн охин Цэрэндуламын ярьсан сонирхолтой дурсамжаас толилуулъя.

	 

	* * *

	 

	Би аавыгаа баригдах үед 11 настай байсан. Ганц охин нь юм болохоор эрх дураараа байсан байх. ЗХУ-д цөллөгт байхдаа аав над монгол бичиг, бас комиссар оросуудаар орос хэл, тоо бодлого заалгуулж байв. Надад хань болгож ээжийн төрсөн дүү Пэлжээ эгчийг монголоос гарахдаа авч гарсан юм. Бид Крымийн Форос гэдэг газар байсан юм. Манайх энд байхдаа хэд хэдэн морьтой байв. Аав минь намайг тэсвэр хатуужилтай болгох гэж морь унуулж, усанд сэлүүлж сургасан. Энэ үед Ялтад НТХ-ны нарийн бичгийн дарга Б. Элдэв-Очир гэр бүлээрээ эмчлүүлж байсан. Хүүхдүүд нь манайхаар ирдэг, бид тэднийд очдог, өөр ямар ч Монгол хүнтэй уулзуулдаггүй журамтай байлаа. Манайх тэнд жил болоод хар далайн эрэг дэх Сочи хотод усан онгоцоор очсон. Нэг өдөр үдийн хоол идэх болж би аавыг дуудахаар өрөөнд нь орох гэтэл үүдэнд нь хоёр орос дарга зогсчихоод хөндөлсөөд намайг оруулаагүй. Би тоглож байна гэж санаад балконоор дамжаад орох гэтэл бас оруулаагүй. Ирээд ээжид хэлтэл ээжийг бас оруулаагүй. Удалгүй аав жигтэйхэн баргар царайтай болчихсон хүрч ирээд, эд намайг барьж байна. Та нар яаралтай нутгаа бараадахыг бод гэж хэлтэл нөгөө оросууд аавыг түлхээд гаргасан, намайг үнсэх ч завдал өгөөгүй. Ээж гал тогооны өрөөнд ухаан алдаад уначихаар нь Пэлжээ эгч бид хоёр сэхээсэн. Бид хоол ундаа ч идэж чадалгүй оройдоо Москвагийн зүг хөдөлсөн. Биднийг Москвад ирээд зочид буудалд оруулаад 100 рубль өгч, та нар гадуур гарч элчин сайдын яаман дээр очиж болохгүй гээд орхисон. Монголын талаас нууж, үндсэндээ хулгайлсан хэрэг байж. Ээж биднийг орхиод гадуур гарч аавыг бас битүүдээ эрсэн юм билээ. Аавын бие хамгаалагч нарын нөгөө сайхан ааш алга болж биднийг харааж, та нар одоо өөрсдийн мөнгөөрөө хоол авч ид гээд Дугар гэдэг буриад хүнийг зааж өгсөн. Тэр хүнээр хуучин хувцас хунараа заруулж бараг шоронгийн амьдралтай арван сарын хорин хүрсэн дээ. Анх очиход аавын мөнгөн тоногтой эмээл хазаар, ээжийн бөгж ээмэг, хивс, хувцас, нөмөрч унтдаг хөнжлийг хүртэл оросууд хуу хураагаад авчихсан. 

	Гахай явган, нохой нүцгэн бид арай хийж нутгаа бараадан олон хоног ядарч зүдрэхийн туйлд хүрч явсаар монголдоо ирсэн. Тэгсэн чинь хөгшин аавын бүх юмыг бас хураачихсан байсан. Ээж бид хоёр нэг жижиг гэр олж бариад цэрэг төмөр орноос өөр юу ч үгүй гэрээсээ ч гардаггүй байв. Аавын жолооч байсан Наваандоо гуай намайг их эрхлүүлдэг байсан, нэг өдөр гудамжинд тааралдаад сайн байна уу? Наваандоо ах аа? гээд гүйгээд очсон чинь «Би чамайг танихгүй» гээд түлхчихсэн. Энэ үед ямар хүнд цохилт авч, хэчнээн их гутарснаа мартдаггүй юм. Үүнээс хойш ажиглаад байхад урьд таньж мэдэх хүмүүс “нөгөө эсэргүү Гэндэний жаал явж байна” гэж шивнэж яриад өнгөрдөг болсныг би хэрдээ ойлгодог болсон. Ленин клубт хааяа очиж кино үзэх боловч кино эхэлсэн хойно хүүхдүүдээс нуугдаж хойхно суудаг боллоо. 1938 онд би сургуульд орсон боловч монгол хэл муу мэддэг гээд бэлтгэл ангид оруулав. Тооны хичээлд гайгүй сайн байсан учир удалгүй намайг шууд хоёрдугаар ангид дэвшүүлэв. Хойтон жил нь онц сураад пионерт элсчхээд байтал эсэргүү нарын хүүхэд гээд бидний дөрвөн хүүхдийг сургуулиас бүр дуулиантай хөөлөө. Захирал Дэжидмаа миний гастугнаас чирч босгоод сургуулийн хаалгаар түлхэж гаргасныг бодоход дэндүү аймшигтай байж дээ гэж одоо бодогддог юм. Үүнээс хойш өдөр бүр сургуулийн үүд сахиж байгаад сайн санаатай найз хүүхдүүдийнхээ дэвтрийг гуйж аваад шөнө нь ганцаараа хичээлээ хийгээд өглөө эрт гэрт нь хүргэж өгдөг боллоо. 

	Харин би хавар нь сургуульд орох болж шалгалт өгөөд шууд тавдугаар ангид орсон юм. Ээжийг эсэргүүгийн гэр бүл гээд ажилд авдаггүй, хооллох хувцаслах гээд мөн ч хүнд өдрүүд олон тохиолдож байсан даа. Харин сургууль дээр өнчин хүүхдүүдийг хооллодог, тэр хуваарьт намайг оруулж өгсөнд би туйлаас их баярлаж билээ. Тэгээд хавар нь намайг Өвөрхангай аймагт суртлын бригадаар явуулах боллоо.

	Г. Цэрэндулам нөхөр Н. Содномын хамт. 1970-аад он

	 

	Ээж дургүй байсан ч манай өвгөн аав, аавынхаа төрсөн нутгийг үзэг гээд явуулсан юм. Гэхдээ хаана ч явсан айж, их болгоомжилж явдаг боллоо. Өвөрхангайд очиход манай аавын хамаатан хүмүүс ирж уулзаад гэртээ аваачна гэхэд би их л айж байж очно. Аавын хамаатан Пүлжин эгч аавын бэлэглэсэн жижиг ээмгийг над өгч миний өмсөж явсан дээлийг дурсгал болгон аваад хоцорсон юм даг. Би долоодугаар ангиа төгсөөд багшийн сургуульд шилжсэн. Гэвч ээж намайг эмч болгоно гээд хүн эмнэлгийн техникумд оруулсан. Ийнхүү явсаар амьдрал зүгширч би гэдэг хүн эмч болж бас эсэргүүгийн хүүхэд Намсрайн Содномтой сууж насыг элээж байна даа гээд инээдэг сэн. 

	1957 онд Москвад явж байтал нэг орос цэргийн дарга тааралдаад намайг таньж, чи Гэндэн сайдын хүүхэд мөн үү? гэж асуусан. Би мөн л айж балмагдаж байж билээ. 

	Бидний энэ айдас хүйдэс бараг ерэн он хүртэл үргэлжилсэн гэж хэлж болно. Ороо бусгаа тэр цаг дахин бүү давтагдаасай билээ гэснээр яриа өндөрлөв. 


УУЛЫН УЛААН ЦЭНДИЙН ЭХНЭР ХЭНТИЙН ШОРОНД ТАМЛАГДАЖ БАЙХДАА ХҮҮХДЭЭ ЗУЛБАСАН

	Минжийн хангайн Цэнд буюу Уулын улаан Цэнд гэж ард түмний дунд домог болсон нэгэн. Тэр бээр 1933 Лхүмбийн хэрэгт холбогдон баривчлагдаж, ДЯЯ-ны шоронгоос хоёр удаа оргожээ. Улаан Цэндийн тухай Төв аймгийн Мөнгөнморьт сумын харьяат багын танил Д. Рэнцэн, Г. Дашзэвэг нараас зарим зүйлийг тодруулсан юм.

Автоматаар үүсгэсэн тайлбар]

	Эрээн модны лам. 1930-аад он

	 

	— Улаан Цэнд гэж ямар хүн байсан бэ?

	— Балингийн Цэнд хориод онд Хан Хэнтий уулын аймгийн Дархан Бэйсийн хошуунаас нүүж Мөнгөнморьтод ирж суурьшсан Хамниган ястан. Цэргийн алба хаасан, бичиг үсэг сайтай, эрдүү зоримог, бяр чадалтай, өндөр улаан хүн байжээ. Ганц хүүдээ хань болгон охин өргөж авсан, тов хийсэн малтай, сайн анчин, уран дархан хүн байсан гэдэг. Түүний хийсэн эмээл хазаар, цахиур буу, хөөрөг одоо хүртэл үндэсний түүхийн музейд хадгалагдаж байдаг. Монголд оргодол хүмүүс олон ч түүн шиг хорин жил ууланд амьдарсан хүн байхгүй. 

	 

	— Чухам ямар хэргээр До яаманд сэжиглэгдэж, баригдсан юм бол?

	— 1932 онд Хэнтий аймгийн Дотоодыг хамгаалахын дарга шар Рэнцэн гэдэг хүн гэрт нь ирж уулзаад “Чамайг багийн дарга болгоно, танай багт эсэргүү буриадууд олон байна. Тэднийг баривчлахад тусал гэж ятгахад нь Цэнд "би тэгж нүгэл үйлдэж чадахгүй” гэж татгалзсанаас До яамны хараанд орж, “Нам төрийн бодлогыг эсэргүүцсэн” хэмээгдэж, 1933 оны өвөл Лхүмбийн хэрэгт зориудаар холбогдуулан баривчилжээ. 

	 

	— До Яамны шоронгоос хоёр удаа оргосон гэдэг байх аа?

	— Анх баригдахдаа хоёр сарын дараа оргож, гэртээ ирээд хөл хүндтэй эхнэртэйгээ “Хандгай” баяр гэгч буриадын (анчин) хамт Мөнгөний ууланд гарчээ. Гэтэл бие тулгар эхнэр нь уул хаданд хол явж чадахгүй болсноос арга буюу гэртээ эргэж ирээд хоёул баригдаж, До Яамны шоронгийн тамлалыг яс махаараа амсаж “Энэ төр засаг хүний эрх зөрчдөг, харгис засаг байна. Эдэнд тамлуулж зовсноос, өөрийн дураар явж хөвч тайгадаа амьдаръя гээд, Батцагааны шоронгоос оргож, гэрээ эргэж тойрч байгаад 1937 оны ид баривчилгааны үед бүрмөсөн оргожээ. Цэндийн эхнэр бас Цэнд Булгатын хошуунд Хэрлэнгийн яг эрэг дээр гэрээ бариад түлээн дээр эмээл тавьсан байвал ирж болохгүй гэсэн дохиотой байж. Орны доогуур нүхтэй түүгээр гол руу үсэрч ордог байв. 

	 

	— Улаан Цэндтэй үргэлж холбоотой хүмүүс байсан гэдэг?

	— Цэнд ууландаа гурван ч оромжтой бөгөөд түүнийг өөрөөс нь бусад хүмүүс олох аргагүй байсан юм билээ. Байнга харилцаатай хүмүүс гэвэл хүү Базаргарьд, хүргэн Санжаажамц, Эрээн модны Лам, нутаг нугын Дугар, Галсан гээд таван хүн болзсон газраа уулзан хэрэгцээтэй зүйлээ авч өгөлцдөг байсан юм. Түүгээр ч барахгүй сумын ангийн үсний төлөвлөгөө тасарсан үед хүү Базаргарьдыг “явж ааваасаа ангийн үс арьс авчир” гэж даалгавар өгдөг байжээ. 

	 

	— Ууланд ямаршуу амьдардаг байсан юм бол?

	— Олон янзын буутай, хурган сэгсүүргэн, ангийн арьсан олон төрлийн дээл гуталтай, идэж уух юм, уран дарханы багаж хэрэгсэл гээд нэлээд бийлэгжүү амьдарч байсан гэдэг. Гэхдээ л яаж сэтгэл тайван амьдрах вэ дээ. Тэр бөглүү тайгад орь ганцаараа амьдарч байгаа хүнд чоно баавгайнаас авхуулаад айж цочих зүйл алийг тэр гэх вэ. Их л болгоомжтой амьдардаг байсан гэдэг.

	 

	— До яамныхны мөрдөлт их байсан гэл үү?

	— “Цэндийн гацаа” гэдэг газар одоо Мөнгөнд бий. Мөрдөж хөөж явсан хүмүүс энд ирээд мухарддаг байсан. Нэг удаа араасаа хөөж явсан хүмүүсийг сүрэг чонын мөрөөр оруулаад чекистүүдийг сайн айлгаад орхисон гэдэг. Хэнтийн До яамны хэлтсийнхэн хэдэн анчид аваад самналт хийхэд Цэнд хөлдөө баавгайн сарвуу буруу харуулж углаад явчихсан учир тэд их төөрөлдөж мунгинаж, бие биеэ хардаад зүгээр байсан хоёр буриадыг барьж аваад явсан гэдэг. 

	 

	— До яамныхан мөрдөж хөөхөө хэдийнээс больсон бэ?

	— Чойбалсанг нас барсны дараа “Та гэр орондоо ирээд тайван чөлөөтэй амьдралаараа амьдарч болно гэж Засгийн газрын ХЭГ-ын дарга Шомбонз Бат-Очирын гарын үсэгтэй бичиг” гэрт нь ирүүлснээс хойш До яамныхны мөрдөлт мөшгөлтөөс гарснаа мэджээ. Энэ хугацаанд тэд хэцүүхэн амьдарч байсан. Нялх хүүхэдтэй эхнэрийг нь хүртэл Хэнтийн дотоодын хамгаалахын шоронд удаа дараа хийж хүүхдээ дутуу гаргах хүртэл тамлаж байсан аж. 

	 

	— Нэг удаа сумын наадамд ирсэн гэдэг?

	—Тавиад онд Мөнгөнморьтын наадамд сайхан цэнхэр морьтой, улаан дээлтэй, цагаан сахалтай өвгөн ирж наадамд оролцоод, түрүүлсэн халиун азарганы эзэнд маш гоёмсог хийцийн эмээлийн мод бэлэглэсэн хүнийг хожим "Улаан Цэнд” байсныг мэдээд хэсгийн төлөөлөгчөө До яамныхан ажлаас халсан гэдэг. 

	 

	— Хүүгийнх нь дурсамж гэж байна уу?

	— Хүү нь бичиг үсэгтэй сэргэлэн залуу байсан. Харамсалтай нь До яамны мөрдөлт мөшгөлтөөс болоод сэтгэлээр их унаж, хавчигдмал амьдарсан. Одоо улаан Цэндийн зураг хаана ч байхгүй. Хүү Базаргарьд ярихдаа:

	— Манай гэрт арваад удаа нэгжлэг хийсэн. Хамгийн сүүлд одоо амьд байгаа Самбууням гэдэг хурандаа хэдэн хүнтэй ирээд бичиг баримт, зураг хөргийг нь аваад явсан гэж ярьдаг байжээ. 

	1957 оны хавар хүү нь эцгийнхээ урцанд очиход баруун хаяандаа түрүүлгээ хараад нас барсан байжээ. Урьд нь хүнээр хүүгээ “Хурдхан ирж уулз. Чамд хэлж ярих, зааж өгөх юм байна” гэж хэлүүлжээ. Сүүлд Базаргарьд дурсахдаа: Чамд өгөх дээлийн булга, бас бус юм бий гэж хэлж байсан. Тэр үед нь болгоомжлоод авч чадаагүй юм. Нарийн нандин юмаа өвсөнд боогоод энд тэнд нуудаг байсан. Чухам аль оромждоо хадгалж байсныг би мэдэхгүй шүү дээ гэж байжээ. 

	 

	— Хаана яаж хөдөөлүүлсэн юм бэ?

	— Хүү, хүргэн хоёр нь нөгөө нууцхан уулздаг хэдэн хүний хамт Мөнгөний ууланд даруухан оршуулжээ. Цаг өөр болсон учир мөрдөж мөшгөж сүйд болоогүй юм байна. Харин уулын Цэндийн урлаж хийсэн эрэгтэй эмэгтэй хоёр эмээлийг музейд өгчээ. Эрэгтэй хүний эмээл нь сийлж чимсэн бугын эвэр, хяр, баавар даруулгатай, гөлөм дэвс нь эвэр угалз чимэгтэй, сийлбэртэй дөрөөтэй. Эмэгтэй хүнийх нь хүрэн булигаар гөлөм дэвстэй, дөрөөний бүрээс нь хатан сүйх хээтэй, баавар даруулга нь “Пийсүү” чулуун шигтгээтэй байжээ. 


АРВААД НАСТАЙ ХҮҮХДИЙГ ЭСЭРГҮҮ ХЭМЭЭН ЦААЗАЛСАН ЯВДАЛ ЗӨВХӨН МОНГОЛД ГАРЧЭЭ

	Гомбын Ламаадан (Цэрэнпунцаг) гэдэг найман настай жаал хүүг Хүүхэн хутагтын хойд дүр болгон нутгийн сүжигтэн хүмүүс 1944 онд тодруулж, газар газрын хүмүүс ирэн түүнд мөргөн сөгдөж бишрэх болжээ. Угийн сэргэлэн цовоо, ухаалаг энэ жаалд эвгүй байсан ч ая эвийг нь олж аргалж байгаад зугтааж хол газар очих юм сан. Сургуульд оръё гэсэн бодол бас байж. 1944 оны зун До яамны хэсэг хүн очиж, Хэнтий аймгийн дарга нартай нэгэн тохироо хийгээд явжээ. Удалгүй аймгийн дарга Дондов Хэнтийн төвийн дунд сургуулийн багш нарыг цуглуулж “Хүүхэн хутагт"-ын хойд дүр хэмээн олныг мунхруулж байгаа нэг этгээдийг тусгаарлах болсон. Урьдаар танай сургуульд оруулан засрах төлөв байдлыг ажиглаж байгаад хэрхэн яах тухай жич шийднэ. Багш нар та бүхэн тэр хүүхдийг хараанаасаа гаргаж болохгүй, өдөр шөнөгүй харгалзан цагдаж байх хэрэгтэй. Нууцыг задруулбал шийтгэнэ... гэжээ. Удсан ч үгүй хичээл эхэлж улаан шар дээлтэй тормолзсон хар нүдтэй, улаа бутарсан шардуу царайтай жаал хүү Ламаадан энэ сургуулийн сурагч болжээ. Сургууль дотор тусгай өрөө гаргаж ганцаарыг нь байлгажээ. Тэр үед нь тус сургуульд багшилж байсан нэрт эрдэмтэн түүхийн ухааны доктор Л. Бат-Очир гуай юу ярьсныг сонирхуулъя.

Автоматаар үүсгэсэн тайлбар]

	 

	"... Ламаадан гэж хачин амьтан орж ирэх байх гэж бодож байтал сэргэлэн байрын хөөрхөн хүү байсан. Бид өдөр шөнөгүй ээлжээр жижүүрлэж тэр хүүхдийг ээжээс нь өөр хүнтэй уулзуулахгүй дүрэмтэй байлаа. Гэтэл зүүн аймгийн сүсэгтэн хүмүүс, авгай чавганц нар дайрч орж ирээд тэр хүүхдээс адис авч сөгдөж, мөргөн биднийг их тэвдүүлдэг байлаа. Манай сургуулийн захирал Лхүндэвсамбуу гэж тэр хүүхдийн нутгийн хүн байсан. Ангийнх нь багш Шанж гэдэг эмэгтэй одоо ч амьд бий. Тэд тэр хүүхдийг өрөвдөж хайрлахаас гадна өөрсдөө хэл аманд орчихгүй яаж салъя даа гэсэн бодол ажиглагддаг байсан. Удаа ч үгүй тэр жаал гэнэт алга болсон. Чухам яасныг хэн ч мэдээгүй” гэлээ. 

	Харин тэр хүүтэй хамт сурч байсан (1989 он хүртэл МАХН-ын төв хороонд лектор, орчуулагч) А. Шагдар гуай ярихдаа “.... би тавдугаар ангид байсан. Бид бүгдээрээ л тэр жаалыг шохоорхож ажигладаг. Багш нарын нүдийг хариулж байгаад сэмхэн орж гэр орон, аав ээжээ мэргэлүүлдэг байсан. Би нэг удаа арайхийж ороод “Би гэрээ их санаж байна. Аав ээж ирэх нь үү?” гэж мэргэлүүлэхэд “Ялгаагүй ээ, би ч бас гэрээ санаж л байна” гээд санаа алдаж “Аав ээж чинь ирэхгүй. Харин чи сар болоод гэртээ харих юм байна” гэсэн. Гэтэл би дизинтери тусаад сарын дараа бүрмөсөн харьсан юм даа. 

	Манай сургууль хариуцсан До яамны төлөөлөгч халзан Лувсандаш гэдэг хүн сүүлд биднээс тэр эсэргүүтэй уулзаж мэргэлүүлж байсан уу? гэж асууж байцаасан. Манай багш нар арга хэмжээнд орсон гэж дуулдсан гэлээ. 

	1956 оноос Дотоод Яамны завхралыг шалгасан НТХ-ны комиссын дарга Тогоочийн Гэндэн бичсэн номдоо: МАХН, До Яам хоёр харанхуй ард түмний масс дээр муухай тоглож их нүгэл үйлдсэн дээ. Ер бусын тэр хүүхдийг До яамны нэгдүгээр хэлтсийн дарга хурандаа Болд нүгэл хилэнцтэйгээр хэлмэгдүүлж, эх эцгийнх нь хамт буудсаныг барин тавин нотолсон. Түүгээр ч барахгүй эх Янжинлхамыг ямар ч тогтоол шийдвэргүйгээр хөдөө жалганд буудсаныг Хэнтийнхэн цөмөөрөө харамсан ярьдаг юм билээ. Сүүлд 1990 онд До яамны хууччуул хуурамч ламаадан Чимэддорж гэдгийг гарган ирж бас тоглож үзсэн. Сонин шүү. 

	Тэгвэл тэр жинхэнэ “Хүүхэн хутагт” гэдэг нь ямар хүн байсныг тодруулъя. Монголд хутагт хувилгаад тодорч байсан нь эртнийх. Олон арваадаар ч тоологдох байх. Харин VIII Богд Жавзандамбын үед албан ёсоор бий болсон “Тамгатай хутагт” есхөн билээ.

	 

	 

	[image: Image]

	Хүүхэн хутагт Найдансүрэн Саж лам Жамъянданзаны хамт. 1922 он

	 

	 

	Түүний нэг, нь Цэрэннамжилын Найдансүрэн бөгөөд тэр бээр Хан Хэнтий уулын аймгийн Мэргэн Гүнийн хошуу, одоогийн Хэнтийн Өмнөдэлгэр сумын нутагт 1900-аад оны үед мэндэлжээ. Эцэг эх хоёр нь хүүгийнхээ цовоо сэргэлэн, авхаалжтайг анзаарч нутгийн нэгэн ламд шавь оруулжээ. Хүү ч гэрээ санаж оргож боссонгүй. Тухайн үеийн бурхан шашны ёс дэглэмийг хүндэтгэж, хичээнгүйлэн суралцаж байтал Саж лам тэргүүтэй шашны томчууд тэр хийдээр очиж нутагтаа шүтэгдэх болсон Найдансүрэн хүүтэй уулзаж учирчээ. Аливаа юмны хувь төөрөг сонин байдаг хойно Найдансүрэн хүүгийн эрдмийн далайд хөл тавих хувь тавилан ингэж эхэлжээ. Монголын бусад хутагтын намтар түүх нэлээд элбэг, ил тод байдаг бол Хүүхэн хутагтын 30 насны богинохон хугацааны амьдрал их зөрчилтэй, эмгэнэлтэй, өрөвдөлтэй төгсжээ. 

	Хэнтий аймгийн театрын дарга байсан Дамдинсүрэнгийн Хишигжаргал гуай 1983 онд хуучлахдаа: “Хүүхэн хутагт Найдансүрэн хосгүй сайхан, нуруу туруу тэгш, зүс царай тунгалаг, үг яриа цэгцтэй, зан байдал төлөв төвшин, урлан бүтээх эрдэм төгс, ёстой сайн сайхны шинж бүрдсэн гэмээр хүн байсан гэдэг. Халхын ноёд, хатад Хүүхэн хутагтад мөргөж сүсэглэе гэхээсээ илүү түүнийг харж нүд баясаж, сэтгэл сэргээе, танилцаж хөөрөлдье гэдгээ илүүд үздэг байж. 1922 онд Саж ламын хэрэг мандаж ерөнхий сайд Бодоотой хамт буудагдахад Хүүхэн хутагт баригдаж гэнэ, оргож гэнэ гэсэн цуу яриа тархаж До яаманд баригдахын даваан дээр урагшаа оргож гарсан байдаг. Гучин хэдэн онд Гончигдоо нарын До яамны чекистүүд лам болон хувирч очоод баривчлан авчирч цаазалжээ. 

	Хүүхэн хутагтад зориулж Халх монгол даяар үе дамжин дуулж ирсэн нэгэн дууг МУИС-ын багш байсан Гончигийн Ойдовжамц бүрэн эхээр нь бичиж өгснийг толилуулъя. 

	 

	Бор борын бялзуухай нь 

	Босгон дээгүүр жиргэж байна шүү 

	Болзоо нь үгүй Хүүхэн хутагт маань 

	Босон суунгаа чилээстэй 

	 

	Баян баргын адуу нь 

	Баахан хэцүү манаатай 

	Балар шугуйн дунд 

	Байн байн бүтээстэй 

	 

	Баян баргын адуу нь

	Гучин гурван шаргатай л байна шүү 

	Гучин гурван шаргын

	Гурваас бусад нь жороо л байна шүү 

	Хоёр шөнөд нь отлоо доо 

	Хойдох шөнөд нь хөөлөө дөө 

	Нойр ихтийн гадуур 

	Наргиулсхийгээд өнгөрлөө 

	Нохой муутын гадуур 

	Доргиулсхийгээд өнгөрлөө 

	Шанхны минь үсийг харвал 

	Сайхан хүүхэн гэнэ биз 

	Саадаг нумыг минь үзвэл 

	Сайн эр гэнэ биз 

	 

	Унасан морь минь 

	Усан тэлмэн жороо доо 

	Тохсон эмээл минь 

	Тохой зандан бүүрэгтэй 

	Барьсан ташуур минь 

	Барим хэрийн зандан 

	Дөрөөлсөн дөрөө минь 

	Дөрвөн лангийн жийжүү. 

	 

	Хүүхэн хутагтаас Хэнтийн коммунистууд их цэрвэдэг байжээ. Хэнтийн 80 жилийн ойгоор түүний эдэлж хэрэглэж байсан эд зүйлс, зураг хөргийг аймгийн музейд байрлуулах гэж Ардчилсан хүчнийхэн хөөцөлдөж, Арвин гишүүнд хүртэл айлтгаад бараагүй гэнэ. Тэд эсэргүү хөгшин лам гэдэг хуучин ойлголтоосоо салаагүй бололтой. Хүүхэн хутагт Найдансүрэн чинь цэл залуу 30 насандаа хэлмэгдсэн юм шүү гэдгийг хэлмээр санагдлаа.

	 


СОНГИНЫН АРД БУУДАГДСАН Г. САМБУУГИЙН ОХИН ХӨГЖМИЙН ЗОХИОЛЧ МАЯА НААДАМ ДЭЭРЭЭС УЙЛААД ХАРЬЖ БАЙЖЭЭ

	Анхны их баривчилгааны 14 хүний хэргийг ерөнхийд нь Чойбалсан хянан харгалзаж, хамгийн итгэлтэй найдвартай буюу нэг үгээр хэлбэл хүн алах залхаах аргыг 1933―1934 онд НТХ-ны нарийн бичгийн дарга байсан Ж. Лхүмбэ дээр туршиж, мэргэжсэн яргачдаар мөрдөн шийдвэрлүүлжээ. 

	Монгол улсын төр цэргийн түүхэнд үлдсэн томоохон зүтгэлтний нэг нь ерөнхий сайдын орлогч, бүх цэргийн жанжны нэгдүгээр орлогч, Гадаад явдлын яамны орлогч сайд, БНМАУ-аас ЗХУ-д суугаа элчин сайдын алба хашиж явсан Гончигийн Самбуу билээ.

Автоматаар үүсгэсэн тайлбар]

	Самбуугийн эхнэр УГЭ Дэнсмаа. 1964 он

	 

	Г. Самбуу 1923 онд жанжин Г. Дэмид, хуягт бригадын дарга Д. Жамъянжав нарын хамт анх удаа ЗХУ-д явж (1926―1929 он) Тверийн морин цэргийн академи төгссөн тухайн үедээ боловсролтойд тооцогдох цөөн хүмүүсийн нэг байлаа. Самбуу сургуулиа төгсөж ирээд морин бригад, дивизийн даргаар ажиллаж байгаад 1931 онд ЗХУ-д суух онц бөгөөд бүрэн эрхт элчин сайдаар томилогджээ. 1934 оны дөрөвдүгээр сард эх орондоо буцаж ирэхэд цэргийн яамны орлогч сайд, бүх цэргийн жанжны орлогчоор Самбууг томилсон нь түүний цэргийн мэдлэг, боловсролыг түшиглэсэн хэрэг байлаа. Г. Самбуу партизан цэргээс БНМАУ-ын Засгийн газрын Ерөнхий сайдын орлогч хүртэл дэвшин ажиллахдаа цэрэг армийг жинхэнэ ёсоор бататган бэхжүүлэх, цэргийн номлол тактикийг боловсруулахад жанжин Дэмид, дэд жанжин Л. Дарьжав, Жанжин штабын дарга Ж. Малж нарын хамт биечлэн оролцож, олон талын боловсролтой, өргөн мэдлэгтэй чадварлаг сэхээтэн болохоо харуулж чадсан хүний нэг. Амар, Дэмид, Чойбалсан нарын гарын үсэг зурсан засгийн газрын 1936 оны 75 дугаар тогтоолд “Нөхөр Самбуу бол анх 1921 онд Партизан цэргийг эмхлэн байгуулахад элсэн орж, Сүхбаатарын удирдлагад гамин ба бароны этгээдүүдийг устган цохиж, хөөн зайлуулахад удаа дараа эрэлхгээр байлдаж явсан ба цэргийн эрдэм зэгсэн боловсорч энэ 15 жилийн дотор эх орны хариуцлагатай үүргийг тэргүүн зэргээр биелүүлж явсан учир корпус командын захирагч хэмээх цэргийн дээд цол олгов гэжээ. Тэр бээр монгол - манжуурын бага хурал гэж нэрлэгддэг Монгол-Манж Го-гийн Засгийн газрын хэлэлцээрийг толгойлж, 1935 оны 5 дугаар сарын 25-наас 1937 оны 9 дүгээр сарын 2-н хүртэл хилийн чанадад бүтэн хоёр жил гаруй ажиллаж, дипломатын болон улс төрийн өргөн мэдлэгтэйгээ харуулж, амжилттай дуусгасан учир байлдааны болон бичгийн гавьяаны одонгоор шагнагджээ. 1930―1940 оны хэлмэгдлийн хар шуурга түүний үр дагавар юуны түрүүнд цэргийнхэнд хамгийн хүндээр туссан билээ. Маршал Дэмидийг сүүлчийн замд нь үдсэний дараахан цэргийнхний уй гашуу тайлагдаагүй үе буюу 1937 оны есдүгээр сарын 10-ны ням гарагийн шөнө эхэлсэн их баривчилгаанд хамгийн түрүүнд Самбуу, Дарьжав, Малж, Дашзэвэг, Өлзийбат, Дамба нарын боловсролтой цэргийн дарга нар өртөгдсөн. Их баривчилгааны маргааш өглөө буюу 1937 оны есдүгээр сарын 11-нд Чойбалсан Дотоод яамны удирдах ажилтны цуглаан дээр үг хэлэхдээ “Манайд Японы тагнуул хувьсгалын эсэргүү байгууллага илэрлээ. Гэндэн, Дэмид нарын удирдлагатай бүлэг Ж. Лхүмбийн тагнуулын ажиллагааг үргэлжлүүлж ирсэн байна. Энэ бол хариуцлагатай олон ажилтан оролцсон том хэрэг юм. Тэднийг байцаахдаа асуудлыг эрс хатуу тавьж, өдөр шөнө ялгаагүй ажиллаж, 25 хоногт дуусга. Эргэлзэх буюу хайрлах хэрэггүй, хүчтэй ажиллахыг даалгая" гэсэн захирамж өгсөн нь ДЯЯ-ны тэр үеийн мөрдөн байцаах үйл ажиллагааны гол удирдамж болжээ. Самбуу болон армийн удирдах бүрэлдэхүүнд байсан олон залуу дарга нарт мөрдөн байцаалтын хамгийн хатуу ширүүн нь оногджээ. Анхны их баривчилгааны 14 хүний хэргийг ерөнхийд нь Чойбалсан хянан харгалзаж, Самбууг ДЯЯ-ны орлогч сайд Насантогтох, улс төрийн хэлтсийн дарга С. Галиндэв нараар толгойлуулсан тусгай групп 1937 оны есдүгээр сарын 11-нээс аравдугаар сарын 21 хүртэл 40 хоног жижүүрлэн байцааж, арван удаа мэдүүлэг авчээ. Тэр үеийн мөрдөн байцаалтын арга маягийн тухай, мал тариалангийн яамны орлогч сайд байгаад баригдаж амь хэлтрээд арван жил авсан Өвгөөдэй Дамдинсүрэн гуай бичихдээ: Хонгор азарганаас бусад есөн эрүүгийн бүх шинж байсан. Гитлерээс долоон дор хэт хатуу ширүүн харгислалыг залуу зандан нас ч даалгүй, залхаалтаас өөрөө уйдаж өөрийгөө бууны аманд өгч байсан юм даа. Самбуугийн үр хүүхэд төрөл төрөгсөд гэх хүн олон үлдээгүй бөгөөд мэндлээд долоо ч хоноогүй нялх үр нь хүртэл Самбууг баригдсаны маргааш эмнэлгийн хүйтэн коридорт амьсгал хураажээ. 

	Г. Самбуугийн охин хөгжмийн нэрт зохиолч С. Маяагийн яриаг сонсъё. 

	Монгол орны нөмөрсөн тэр цэвдэг хүйтэн шөнө буюу 1937 оны есдүгээр сарын арванд аав бид хоёр маргааш ээжийг эмнэлгээс гаргаж авна гээд хэрдээ баяртай байв. Тэгэхэд манайх Арслантай гүүрний зүүн талд одоогийн “Уран бэр" гуанзны хавьцаа байсан юм. Нэг сэрсэн чинь хачин хувцастай олон хүмүүс авдар сав онгичиж... аавын хувцсыг өмсүүлээд авч гарах гэж байснаа аав намайг үнсэж, бараг салах ёс гүйцэтгэсэн юм болов уу даа. Уг нь намайг сэрээхгүй гэсэн байж мэднэ. Би яагаад ч юм сэржээ. Аль ч учраа мэдэхгүй намайг аав нь удахгүй ирнэ. Чи өглөө эрт ээждээ очиж... гээд гарсан шиг санагдана. Лав гурав дөрвөн буутай хүмүүс байсан. Өглөө нь нутгийн зүс таних Нансалмаа гэдэг эмэгтэй ирээд ингэж байж болохгүй гээд ээжийн хувцас хунарыг авч гэртээ дагуулж очсон. Би тэгэхэд зургаатай байсан. Ээжийн хэвтэж байсан эмнэлэгт очиход эсэргүүгийн гэр бүл гээд ээжийг коридорт гаргасан байв. Ээж их уйлсан. Ээж нялхын халуунтай тул ядруухан хэд хоноод ганцаараа гарч ирсэн... Гэр битүүмжилж, эд хогшил хураагдсан учир ээж бид хоёр Дунд голд жижиг гэр барьж буусан. Энэ үеэс хойш ээж, дүү бид их зовсон доо. 1939 онд наадам дээр явж байтал нэг өндөр хүн “энэ эсэргүү Самбуугийн охин байна. Чи яагаад наадам үздэг бил ээ?" гээд олон хүний дотор хөндөлсөж зогсоосон. Яг энэ үе хэчнээн аймаар гашуун байсныг үгээр хэлэх аргагүй. Би уйлаад гэртээ гүйж харьсан. 

	 

	Г. Самбуугийн гэргий гавьяат эмч Дэнсмаа залуу зандан насандаа Ленинградад очиж боловсрол олсон цөөн сэхээтний нэг. Тэр бээр 1938 онд орос Долгор, Ма бэйсийн Дулмаа нарын хамт баригдахад нохой Сэнгээ (зохиолч), мангас Дорж хоёр биднийг байцаах их дуртай байсан. Тоглоом шоглоом шиг юмаар үйл тамыг үзнэ. Жинхэнэ До яамны ёстой аймшигтай яргачид даа гэж санаа алдан ярьж билээ. Г. Самбуугийн гэргий Дэнсмаа гуай Дотоод яамны шоронд яаж зовж байснаа ийнхүү ярьсан. 

	 

	Нөхөр Г. Самбуу баригдсаны дараахан НТХ-ны бүсгүйчүүдийн хэлтсийн ажилтан Дэнсмааг 1938 оны 9-р сарын 4-ны өдөр баривчилжээ. Эхлээд хүйтэн там гэмээр Касцер гэдэгтээ хийжээ. Битүү цантсан цонхны мөсөөр биеэ арчин чийрэгжсээр амиа аван тэндээс гарчээ. Дараа нь ДЯЯ-ны хашаанд чандманилан барьсан гэрт хорьжээ. Зүүн гэрт нь дандаа оюутан, залуучууд хоригдоно. Тэд дуутай шуутай, хилс хэргийг чинь хүлээхгүй, нүхний аманд уриа хашхираад үхнэ ээ гэж дуулалдсаар нэг шөнө машинд ачигдаж диваажиндаа очсон. Баруун гэрт нь сэхээтнүүд голдуу олон хүн хоригддог байв. Дэнсмааг байцаалтад явахад тэр гэрээс “Кутовка" битгий бууж өгөөрэй, хилс хэрэг хүлээж болохгүй шүү гэж хашхиралддаг байсан нь зоригжуулахын дээд болж байж. Дэнсмаа гуай 1925 онд Б. Элдэв-Очир, З. Шижээ нарын хамт КУТВ-д явж суралцан төгссөн цөөхөн хэдэн сэхээтний нэг учир тэд бие биеэ кутовка гэж дууддаг байж. Тэгж тарчилгаж байхдаа тулгадаг ял нь “Чи эмэгтэй эсэргүүчүүдийн удирдагч нь, удахгүй Япон ирж бослого гарган буудуулсан нөхдийн маань өшөөг авч биднийг авран Японд аваачна” гэдэг чинь үнэн үү? хэмээн оргүй хоосон гүтгэлгийг хүлээлгэх гэдэг байж. 

	Нэг ширүүн байцаалтын дараа ухаан алдаад сэргэтэл баахан цагаан хувцастай хүмүүс дунд нэг хар хувцастай хүн байх нь урьд Москвад элчин сайдын яаманд нөхөртэй минь хамт ажиллаж байсан Нина гэдэг орос эхнэртэй нөхөр Цэеэрэгзэн намайг нэг харснаа "Хөөе Дэнсмаа эмээ уугаарай" гээд гарт маань нэг юм атгуулчхаад яваад өгөв. Тэгсэн тэр нь гурван ширхэг ёотон байж. Энэ миний голыг дэвтээж ямар их ач тусаа өгсөн гэж санана аа гэж билээ. Намайг цоохор Цэнд, нохой Сэнгээ хоёр байцаана, ямар сүртэй ширүүн ааш гаргана гээч.

	Охин С. Маяа. Аавынхаа шарилын өмнө. 1991 он

	 

	 

	Тэд надад “хүү Зориг, охин Мааяа хоёр чинь машинд дайруулчихсан, одоо чамд хорогдох юм байхгүй, хэргээ түргэн хүлээ гэж шахна. Хоол нойрыг хэд хоногоор хорино. Өлсгөх, сэтгэл санаагаар тарчлаах тэр үед хөл алдахын даваан дээр “Кутовка” бүү бууж өг гэх дуун, гяндангийн зарим нэг сайн санаат хуяг миний хоригдож буй гэрийн эсгийг нүхэлж тосонд чамарлан хуйлсан талх шургуулж өгдөг нь өл тэнхээ оруулж зоригжуулдаг байв. Сүүдээ зориг орон гэрийнх нь янданг “Цагаан хоолой” болгон амандаа барьж хангинатал дуулахад хоригдлууд уярч, харин дарга нар дэлбэртлээ уурладаг сан. Бас тэр яндангаа чихэндээ барьж До яамны хашаан доторх дуу хөөрөө, орилоон чимээ, Сүхбаатарын талбай дахь Майн байрын жагсаалын чимээг сонсож сэтгэлээ баясгаж ч байлаа. 

	Нэг өдөр байцаагч дуудан усанд ор гэхээр нь үхэхийнхээ өмнө биеэ сайн цэвэрлээд авъя гэж бодон гайгүй сайн угааж цэмцийгээд тэнд хураалттай байсан эрэгтэй хүний урт ямбуу өмд гурвыг давхарлаад овоо сэргэж очсон чинь намайг шоронгоос суллалаа гэж мэдэгдэж билээ. Ийнхүү зургаан сар шоронд сууж байснаа одоо бодоход яаж амь гарсан юм бол гэж гайхширдаг. 

	 

	Дэнсмаа эмч уг нь Оросын буриад нутгаас Октябрын хувьсгалаас дүрвэж Монголд орж ирсэн буриадуудын нэг бөгөөд унаган Орос хэлтэй, сүүлд УГЭ Гаамаа, Нямаа, Долгор нарын хамт МУИС-ыг төгссөн анхны их эмч нарын нэг бөгөөд 1961 онд Улсын гавьяат эмч болсон нэгэн бөлгөө. “Арван дөрвийн хэрэг” гэгчийг эхнээсээ аваад эцсээ хүртэл худал хуурамч материалыг аж үйлдвэрийн комбинатын дарга улаан Пүрэв мэтийн хүмүүсээр бүрдүүлж өгсөн гүжир гүтгэлэгт унагаж, эцэст нь 

	 

	"Гончиг овогтой Самбууг тус улсын батлан хамгаалах хүчнийг сулруулах зорилгоор... зэвсэг техникийг эвдэж, сүйтгэх, хувьсгалт нам засгийг устгахын тулд зэвсэгт бослогод бэлтгэж, нам засгийн удирдагчдыг алж хороох ажлыг удирдан зохион байгуулсан учир шүүх цаазын бичгийн тусгай ангийн 9, 43, 44, 45, 46 дугаар бүлгийн 1-д зааснаар буудан алсугай" 

	Онц бүрэн эрхт комиссын дарга X. Чойбалсан 

	 

	гэсэн 4 дүгээр тогтоолоор хэргийг таслан Бөмбөгөр театрт сүр дуулиантай ид бах болгон сурталчилж, 1937 оны аравдугаар сарын 21-ний шөнө Сонгинын уулын хойд Хүүш талын жалганд олон дарга сайд нарыг байлцуулан бөөнөөр нь хороожээ. Тэгэхэд Чойбалсан халамцуухан сүртэй нь аргагүй агсарч, энэ Амар феодалыг хараач, машинаасаа буухгүй байна. Илүү нүх байна уу? гэж даапаалж байсныг УТГ-ын орлогч генерал агсан Амарсайхан ярьдаг. 

	Улирч баларсан энэ аймшигт явдлаас хойш 60 жил өнгөрчээ. 1990 оны есдүгээр сарын арванд Ардчилсан хүчний санаачилгаар армийн улс төрийн газар тэдний гэр бүл, үр хүүхэд, төрөл төрөгсөд уг газарт очиж, хөшөө дурсгалыг нь босгосон ажээ. 

	Энэ хөшөөний бичигт:

	1. Гончигийн Самбуу (Хэнтий аймаг. Баян-Өлзий сум. Ерөнхий сайдын орлогч. нас 36)

	2. Лхамхүүгийн Дарьзав (Дундговь аймаг. Говь-Угтаал сум. Бүх цэргийн жанжны орлогч. нас 46)

	3. Жигдэнгийн Малж (Төв аймаг. Эрдэнэсант сум. Жанжин штабын дарга. нас 33)

	4. Мөрдэндэвийн Ядамсүрэн (Улаанбаатар хот. Улсын прокурор. нас 34)

	5. Цэндийн Баттөмөр (Архангай аймаг. Заг сум. Ардыг гэгээрүүлэх яамны сайд. нас 37)

	6. Чоймболын Өлзий-Очир (Улаанбаатар хот. Засгийн газрын нарийн бичгийн дарга. нас 37)

	7. Даржаагийн Жамъянжав (Завхан аймаг. Нөмрөг сум. Хуягт бригадын дарга. нас 32)

	8. Лувсаншаравын Дэндэв (Сэлэнгэ аймаг. Зүүнбүрэн сум. Бүх цэргийн эмнэлгийн дарга. нас 33)

	9. Дамдины Яндаг (Өвөрхангай аймаг. Цахир сум. НТХ-ны тэргүүлэгч, Монгол тээхийн дарга. нас 35)

	10. Ёндоны Жигжид (Төв аймаг. Баян сум. Хоршоодын холбооны орлогч дарга. нас 40)

	11. Банзрагчийн Очирбат (Дорнод аймаг. Матад сум. Цэргийн гар үйлдвэрийн дарга. нас 54)

	12. Цэрэнгийн Өлзий (Дорнод аймаг. Матад сум. Цэргийн яамны хэлтсийн дарга. нас 56)

	 

	Дараах хоёр хүнийг амь хэлтрүүлэн Улаан арав өгчээ. 

	 

	13. Д. Ламжав (Завхан аймаг. Улсын бага хурлын нарийн бичгийн дарга. нас 40)

	14. Н. Шагдар (Дорнод аймаг. Гурванзагал сум. Дорнод аймгийн дарга. нас 39)

	 

	Тодруулга: 

	Энэхүү нүхийг анх олж илрүүлэхэд гол хүчин зүтгэсэн гавьяат тамирчин Я. Зориг багш мөн хүүхдийн зохиолч, судлаач Жамбын Дашдондог (Малж жанжны хамаатан) нар хуучлахдаа Сонгинохайрхан уулын арын сүүдэр жалганд До яамны маахуур Дамба удирдаж нүх ухуулж байсныг дугуй унасан нэг хүүхэд ирж хараад "Юунд зориулсан нүх вэ? Ямар аймаар том нүх вэ?" гэж санамсаргүй асуужээ. Тэр хүүхдийг амьд гэрч болж магадгүй гэж болгоомжлон барьж хүлээд шөнө нь хамт буудуулж булшлагдсан юм гэнэ лээ. Энэ нүхэд 12 биш 13 хүний шарил байгаа түүний нэг нь 13 настай тэр жаал хүү гэж хэлэв. Уг нүхийг тухайн үед ДЯЯ-д ажиллаж байсан "Л" гэдэг чекист 1990 онд зааж өгчээ.

	 


МАНАЙ ААВЫГ 1939 ОНООС ОНЦГОЙ «ХАМГААЛЖ» ЭХЭЛСЭН

	Сталины дарангуйлалд автсан 1930―1940-өөд оны эмгэнэлт үйл явдлын нэг нь «Улаанбаатарын төв» хэмээх зохиомол хэрэг буй болгож олон сайхан шилдэг сэхээтнүүдийн толгойг хяргасан явдал юм. 1940 он гэхэд МАХН-ын Төв Хорооны Тэргүүлэгч гишүүдээс хоёрхон хүн үлдсэний нэг нь МАХН-ын Төв Хорооны нарийн бичгийн дарга, МҮЭ-ийн төв зөвлөлийн дарга асан Мянгад хошууны Баасанжав, нөгөөх нь өрлөг жанжин Чойбалсан байв. Чингэхэд чимэг болон хайрлагдсан Чойбалсан маань үеийн нөхөр Баасанжавыг энхрийлж хайрласандаа ч биш гагцхүү МАХН-ын X их хурлын тайлан илтгэлийг бичүүлж хурлын бэлтгэл ажилд ашиглах гэсэн хэрэг байжээ. Жанжин Ж. Лхагвасүрэн нэгэн дуртгалдаа илтгэл айлтгал хийхдээ Баасанжав дарга, Дарьгангын жаахан Магсар хоёр гойд сайн байсан.

	Баасанжавын охин Нина

	 

	 

	X Их хурлын илтгэлийг Цэдэнбал, Сүрэнжав хоёр хийгээгүй юм шүү гэсэн билээ. Хувьсгалын эсэргүү гэгч гол хүчин устгагдсан ч гэсэн Баасанжавыг цааш нь харуулахгүйгээр болохгүй гэж Чойбалсан үзжээ. Учир нь Баасанжав хувийн зан чанар, соёл боловсролоор Чойбалсангийн айдсыг хүргэж, бие даасан бодолтой, олон түмэнд их хүндлэгдсэн зэрэг нь юунаас ч илүү аюултай байв. 

	НТХ-ны нарийн бичгийн дарга Б. Баасанжав До яамны чекистүүдийн дунд. 1940 он

	 

	 

	Нөгөөтээгүүр Сталины үеийн дарангуйлал ид гаарч, өөрийн орноор барахгүй хилийн дээс алхан шилдгүүдийг нь боомлож байсан цаг. До яамныхан Улаанбаатарын төв хэмээх бүлгийн удирдагч Баасанжавыг яагаад баривчлахгүй байна гэж шавдуулж байсан гэдэг. Баасанжавын комиссар Д. Даваг (1988 оны аравдугаар сард нас барсан) дурсахдаа: 

	 

	Манай Баасанжав дарга ерөөсөө архи амсдаггүй хүн байсан. Нэг-удаа СССР-ийн элчин сайдын цайллагад очоод Чойбалсанд хардагдаж «эсэргүү нар ингээд ам халж нууцаа алдчих вий гээд архи амсдаггүй муухай санаатай» гэж хараалгаж загнуулж байж билээ» 

	 

	гэсэн аж. 

	Ингэж Улаанбаатарын төв гэгч эсэргүү байгууллагын удирдагчийн хувь заяа сүүлчийн тэмээний ачаа хүнд гэгчээр маш эмгэнэлтэй төгссөн ажээ. Генерал А. Думбарай «Мөрдөн байцаалтын өчил» номдоо монголд зодох жанчих аргыг дэлгэрүүлсэн хүн бол Дотоод явдлын яамны орлогч сайд асан Б. Жамбалдорж, түүний зөвлөх нар гэж бичсэн нь бий. Тэр, Баасанжавыг хайр найргүй зодон өшиглөн элгийг нь гэмтээж алсан гэдэг яриа дэлгэрсэн нь ортой болов уу гэж санагддаг гэжээ. Баасанжавыг УАХ-ын дарга Жамбалдорж зодож, эрүүг нь зад өчиглөж алсныг хамт хоригдож байсан Цогтзанаа гуай ярьж байв. 

	Чойбалсан намын X Их хурлын илтгэл дуусаж байна уу? гэж Баасанжавын нарийн бичгийн дарга асан X. Сүгсээгээс үе үе асуудаг байжээ. Илтгэл бичигдэж дууссан тэр шөнөө Чойбалсан, Жамбалдорж нарын гарын үсэгтэй 88 дугаар ордероор баригдсанаас хойш сураггүй болсоор 17 жилийн дараа цагаатгалын комиссын 1957 оны долоодугаар сарын 19-ны өдрийн 01-р тогтоолыг хүлээж авсан Баасанжавын охин хүний их эмч Б. Нина уг тогтоолыг нандигнан хадгалж явдгаа ярьж байна.

	 


ЭЭЖ, ДҮҮ БИД ХОТЫН ГУДАМЖААР ХОНОГ ТӨӨРҮҮЛЖ ЯВЛАА

	Дуламжавын Гомбожав 1921 оны ардын хувьсгалын партизан, Хиагтыг чөлөөлөх тулалдаанд домогт дөрвөн пулемётын “зүүн жигүүрийн наводчик” байсан бөгөөд энэ тулалдаанд шийдвэрлэх үүрэг гүйцэтгэх халуун цэг дээр байж. Партизан цэргийн дуртгал номд дурсахдаа 1898 онд хуучин Түшээт хан аймгийн Алтанбулагийн ойролцоо Улаан бургас гэдэг газар боловсролтой чинээлэг айлын гэр бүлд төржээ. Бас чиг бичиг үсэгтэй нэгэн байж. Тэр үеийн Ар Хиагт, Алтанбулаг орос хятад иргэд олноор суурьшсан олон замын бэлчир зах зээлийн хот байсан учир хүүхэд ахуй насаа зугаатайхан өнгөрөөж, нутгийн бичигтэн Цэмбэл зайсангаар ном бичиг заалгаж сурсан, тухайн үедээ соёлтой орчинд орос, хятад хүүхдүүдтэй үерхэж нөхөрлөж, орос хятад хэл гадарлахтайгаа болжээ. 17 насандаа цэргийн албанд татагдаж 1917 онд Хүдэр харуулд бичээчээр ажиллажээ. 1920 оны өвөл харуул занги Дамдинсүрэнгийн туслалцаатайгаар Их жанжин Сүхбаатарын журамт цэрэгт элсэн орсноор түүний хувьсгалт тэмцлийн зам эхэлжээ. 1921 оны гуравдугаар сарын 18-ны өглөө Хиагтыг гамин цэргээс чөлөөлөх шийдвэрлэх тулалдаанд болон Ардын хувьсгалын ялалт хүртэл Ерөө, Манхтай, Сөгнөгөр, Үдлэг, Баянгол зэрэг газруудад болсон том жижиг арав гаруй тулалдаанд оролцож сайшаал шагнал хүртэж явжээ. Цэргийн яамны сайд маршал Г. Дэмид 1936 онд Засгийн газар өргөн барьсан нэгэн тодорхойлолтдоо: "... нөхөр Гомбожав бол анх 1921 онд партизан цэргийг эхлэн байгуулахад элсэн орж Сүхбаатарын удирдлагаар гамин, Бароны этгээдүүдийг устган цохиж хөөн зайлуулаад удаа дараа эрэлхгээр байлдаж явсан хийгээд цэргийн ба иргэний эрдэм зэгсэн боловсролтой шилдэг сайн байлдагч мөн" гэжээ. Гомбожав буу үүрч сэлэм зүүсэн жирийн нэгэн партизан цэрэг байгаагүй нь дараах байдлуудаас харагддаг. Хиагтыг чөлөөлөгдсөний дараа Шивээ хиагт гэдэг алдарт дуу зохиогдоход оролцож мөр бадагт нь санаа нэмэрлэж явсан нэгэн гэдэг. Тэр бээр 1921―1926 онд пулемёт сумангийн дарга, ерөнхий сургуулийн комиссар зэрэг хүндэт албан тушаалыг хүлээж, журамт цэргийн улс төр байлдааны бэлтгэлийг өндөржүүлэхэд жинтэй хувь нэмэр оруулжээ. 1921 оны тавдугаар сард намын гишүүнд элсэн улмаар 1923 онд хуралдсан МХЗЭ-ийн II Их хурлаас тэргүүлэгч гишүүн, 1924 онд хуралдсан МАХН-ын III Их хурлаас НТХ-ны гишүүнээр сонгогдож, улсын анхдугаар үндсэн хуулийг батлалцаж явжээ. 

	УГЖ Г. Рина. 1946 он

	 

	Ленинград хотноо цэргийн академи төгсөж ирсний дараа хувьсгалт цэргийн улс төрийн газрын орлогч дарга зэрэг хариуцлагатай алба арваад жил хашиж яваад, 1939 оны гуравдугаар сарын 6-ны шөнө Чойбалсангийн баталсан 148 тоот ордероор ДЯЯ-аас баривчлагдаж, хилс хэрэгт хэлмэгджээ. 1936 оны засгийн газрын тогтоолоор Улаанбаатар хотын даргаар томилохдоо Гомбожавын Бээжин, Москва, Ленинград зэрэг хотуудын барилгажилт, төлөвлөлтийг үзэж харсан туршлага түүний олон талт өргөн мэдлэгийг түшиглэсэн нь лавтай. Улаанбаатар хотын дарга байхдаа зөвлөх Саркисовын хамт Нийслэл хотын хөгжлийн чиг баримжааг тодорхойлохдоо ирээдүйд Улаанбаатар хот маань өргөжин тэлж сая хүнтэй том хот болно. Иймд дэлхийн том хотуудын нэгэн адил ерөнхий төлөвлөгөөний үндсэн дээр хөгжих ёстой гэсэн төсөл зураг гаргаж байжээ.

Автоматаар үүсгэсэн тайлбар]

	Рина аавынхаа хамт. 1931 он

	 

	 

	Гомбожавын охин монгол улсын анхны гавьяатуудын нэг Г. Рина гуай дурсахдаа: 

	 

	“Манай аавыг партизанууд Дуламжавын гэхээсээ Ганганы Гомбожав гэдэг байсан. Бодвол нэлээд ганган дэгжин хүмүүс байсан байх. Аав буудан алах ял заагдаад амь хэлтэрч, 10 жил шоронд суугаад гарч ирсэн. Шоронд байхад нь би 18 настайдаа УГЖ болсон. Тэгээд тэмдгээ зүүгээд их л баяртай очиход аав нэг их баярлаж сүйд болоогүй: Чи уул нь хуульч хүн болох ёстой байсан, одоо яая гэхэв гээд намайг үнсэх гэхэд шоронгийн хуяг бид хоёрыг ойртуулаагүй. Манай гэр тэгэхэд холбооны яамны хойно байсан. 1939 оны гуравдугаар сарын 6-ны шөнө До яамны шар Дамба, Батхүү хоёр чекист ирж аавыг баривчилсны дараа хашаа гэрийг юу ч үгүй хураагаад бид гудамд гарсан. Аавыг шоронгоос гарч ирсний дараа Чойбалсан уулзаарай гэж хэлүүлсэн боловч аав огт очоогүй юм даа 

	 

	гэж гунигтай ярьж байна.

	 


КОММУНИСТУУД ХҮНИЙГ ЯАЖ ТАМЛАДГИЙН СОНГОДОГ ЖИШЭЭ

	1978 онд Мал дахин нийгэмчлэхийн өмнөхөн МАХН-аас ХАА дахь Социалист үйлдвэрлэлийн харилцааны давуу талыг ойлгоогүй, Лениний хоршооллын төлөвлөгөөтэй тэрсэлдсэн 1000 малтай Завханы Жүгнээ мэтийн найман этгээдийг илрүүлжээ. Тэднийг нэгдэлд хамааруулж малыг нь нийгэмчлэх их аян эхэлсэн байна. Энд өртөгсдийн нэг нь жанжин Чойрын Жаргал эмээ байлаа. 

	 

	Уулын Жаргалыг хүмүүс мэддэггүй байв

	Говийн ганц айл хувьсгалын өмнө ч, хойно ч тэнүүн их говийн хаана ч байж. Доной гэгч цөөн хэдэн үхэр ямаатай тарчигхан айл Баянжаргалан сумын Эрээн сүм, Угтаал орчмоор нутагладаг байв. Хөгширсөн хойно гарсан ганц охиноо түшиж, хүргэн оруулж, гал голомтоо залгуулахыг чармайна. 

	Жаргал охин гадна гэрдэхийг амжуулсаар 18 нас хүрчээ. Ардын хувьсгал эрч хүчээ авч хүрээ сүм хийдийг нурааж, лам хуврагуудыг хөөн тарааж баривчилж байсан гучин хэдэн он. Өлгийн хийдэд шавилан сууж байсан нэгэн банди тэнүүчлэн бадарчилсаар хөөврийн худгаас малаа усалж байсан нэгэн залуу бүсгүйтэй тааралджээ. Ам нь хагсаж, омголтсон уруулаа эвлүүлж ядан дуу нь гарахгүй байгааг гадарласан Жаргал бүсгүй ус ховоодон залгиулж, гар нүүрийг нь угаалган түр амсхийгээд “Та надтай сундлаад, манайд очиж чадах уу?” гэж асуужээ. Нас элээхэд толгой дээр маани уншиж, хонх дуугаргах ханьтай болсонд аав, ээж хоёр нь бэлгэшээж байхад, цаг төрийн аясыг дагаж харын амьдрал мөрөөдсөн Жаал хочтой Түвдэн хүн бүл муутай энэ айлд яагаад толгой хоргодох гээд байгаагаа өөрөө ч мэдсэнгүй. Харин Жаргал бүсгүй хорвоогийн амьдрал гэж ингэж ирдэг юм уу? гэсэн бодол толгойд нь эргэлдэнэ. 1937 он гарлаа. Сталинизмын хар сүүдэр Монгол орныг нөмөрч Эсэргүүгийн тоог гүйцээх гэсэн их аян Доной өвгөнийг өршөөсөнгүй. Гунигтай нулимстай өдөр ээлжилсээр нэг мэдэхэд Жаргал хүүхнээс хүү мэндэлж энэ айлд дахин гэрэл гэгээ тусав. Нутгийн хамаг эрдэмтэй номтой лам нар баригдсан учир Түвдэнийг тойглон сан сэржим тавиулах сүжигтнүүд мундахгүй. “Би гэлэн сахил санваараа хураалгаж, төрийн хар хүн болсон шүү” гэж хэчнээн өчивч сүжигтэн олны хүслийг эс дийлнэ. Өлгийн хийдээс мэргэн түргэн лам ирж, хүний хойд урьдахыг үзэж байна гэсэн мэдээлэл Дотоод яаманд очжээ. Нэг өдөр говийнхны нэрлэдгээр Ногоон малгайт чөтгөрүүд ирж Нар мандахын хаданд өвөлжиж байсан Түвдэнийг баривчлан аваачлаа. Жаал Түвдэн, улаан Жаргал хоёрын үүлэн чөлөөний нар шиг богинохон амьдрал бөхөв. Нэг жил өнгөрөхөд угийн бие муутай ээж нь бас гарсан ганц хүү нь өнгөрч хорвоо эргэж, ганц бүсгүй торойн үлдэв. Жаргал бүсгүй аавынхаа холын хамаатан нэг ламын сургийг гаргахаар жинчид дагаж нутаг сэлгэж, уйтгар гунигаа гаргахаар Жанжин Чойрыг зорилоо. 

	 

	Социалист ХАА-н нэгдлээс зугтаасан эсэргүү Жаргал

	Хамаатан лам нь 1940 онд Сталины мах бэлтгэлд оржээ. Жаргалд нааш ир гэх хүнгүй болж Жанжин Чойрын уулыг бараадаж амьдрах болов. Жанлав гэдэг хөгшнөөр заалган хамаатан хэмээх ламынхаа буурийг үзэв. 1000 гаруй ламтай Зүүн Чойрын хүрээ хоосон балгас болжээ. Шинэ газар нутагт хэдэн үхэр ямаа нь идээшиж өгөхгүй, нутгаас унаж ирсэн хоёр морь нь буцаад гүйчхээд, одоо Жаргалд нутгийн савдагт залбирахаас өөр арга байсангүй. Аймгийн шүүх прокуророос хүмүүс ирж албан журмын ноогдлыг шаардах нь ихсэж үе үе аваачиж байцаадаг байв. Нэг хаврын шуурганаар гэр нь хэмхэрч урцанд амьдрах болов. 1950-иад оны сүүлчээр нэгдэлжих хөдөлгөөн өрнөв. Аймаг сумаас явсан төлөөлөгчид нэгдэлд орж, малаа нийгэмчлэхийг шаардана. Сургууль соёл гэдгийг амьдралдаа үзээгүй, бичиг үсэг мэдэх нь байтугай төгрөгийн тоо ч мэдэхгүй, үхсэн амьдын хагацал үзэж, ядарч ягтаа тулж яваа хөөрхий энэ эмэгтэйд цагаан шаргал, хонгор халиун зүсмийн 50 гаруй үхэр, улаан зүсмийн зуугаад ямаанаас өөр харж хандах, сэтгэл сэргээх хань бараа байсангүй. Нэг өвөл хэдэн ямаатайгаа хөөцөлдөж яваад хаднаас унаж хазгар доголон болов. Бүх эр үхэр нь бух болж, эр ямаа нь ухна болж хэл ам татлах нь ихэслээ. 

	Ганц хүнд дассан мал нь зэрлэгшиж, нэг зун том ягаан бух нь айлын үхэртэй нийлж яваад нэгдлийн бух мөргөж гэмтээсэн хэрэг мандав. Энэ үеэр Дорноговь аймгийн орлогч дарга Сэжив гэдэг хүн ирж, нэгдлийн бух мөргөж социалист өмчийг гэмтээсэн "Эсэргүү бух”-ыг устгаж, нэгдэлд элсээгүй буржуйлагуудтай хатуу тэмцэл хийхийг шаардав. Нас ахиж биеийн чалх нь доройтсоор хоёр ханаа хаданд шахаж, эсгий нөмөргөн урцанд амьдрах боллоо. Сүүлдээ хоёр хана нь хувхайрч навтас болсон эсгий нь өгөрч тасраад хадны агуйд тарвага шиг амьдрав. Хувийн өмчийг үзэн яддаг коммунистууд Жаргал эмээгийн зовлонгоор жаргал хийж довтлох нь улам ихсэж янз бүрээр оролддог боллоо. Шөнөжин чонотой хөөцөлдөж хонохдоо айдаггүй эмээг нүцгэлж шалдалж ариун цэврийг чинь үзнэ, усанд ор гэж баривчилж аваачсан удаатай гэнэ. Сум САА-н Нам захиргаанаас ангийн бригад гаргаж Жаргалын үхэр ямаанаас буудах тушаал өгнө. Нэг удаа Даланжаргалангийхан ирж арваад үхэр буудаад явсан. Орос цэргүүд ч ганц нэгээр нь тоншино. Монгол хүн байж өөр аргаар барьж болдоггүй юм уу гэхээр уулын зэрлэг гөрөөс шиг амьтанд дайруулж үхэх гээ юу гэж коммунистууд ам таглана. Удаа ч үгүй Жаргал эмээ таалал төгсөв. 1978 онд мал дахин нийгэмчлэх компанит ажил өрнөж уулын Жаргалын үхэр ямааг зүйл дуусгах ажил эхлэв. Дорноговь аймгийн намын хорооны нарийн бичгийн дарга Ч. Гомбосүрэн нэг удаа илтгэлдээ “ХАА-н социалист үйлдвэрлэлийн харилцааны ялалтад саад болж буй нөхөр Жаргал мэтийн тэрслүү этгээдүүдтэй шийдвэртэй тэмцэх хэрэгтэй” гэж айлджээ. Гэтэл Жаргал эмээ нь аль хэдийн талийгаач болсон байв. Тэр ч байтугай Жаргал нарын найман этгээд нэгдэлд элсээгүй байна гэсэн үг УТТ-ны Т. Рагчаа даргын илтгэлд орж МАХН-ын бүгд хурал дээр ч яригджээ. Буудсаар байгаад янгир шиг цөөн хэдэн ухна, нүд нь улаанаар эргэсэн цагаан, ягаан зүсмийн бух голдуу цөөхөн үхэр л үлдэв. 

	Энд гардаг нэг маапаантай явдал бол жил бүрийн мал тооллогоор илүүдсэн малаа дарах гэж овсгоотой зарим нэг нь малаа шөнө тууж Жаргалын үхэртэй нийлүүлж нуудаг байсан явдал юм. Энэ ч дарга нарын дургүй хүргэнэ. 1978 оны аравдугаар сард Чойрын ууланд сайн зэвсэглэсэн анчдын бригад Сүмбэр сумаас гарч сумаа дуустал үзэлцээд зүйл дуусгаж зарим нь шагнал ч хүртэж байж. Жаргал эмээ шилийн сайн эр ч биш, оргодол босуул ч биш жирийн ядарсан хөөрхий нэгэн. Гэвч хорвоогийн хүрд буруугаар эргэж, зовлон үзээгүй коммунист дарга нарын гарын шүүс болж, тэд нарын наргиулж ярьдаг сонин дурсамж болон үлджээ. Социалист нийгэм түүнтэй дэндүү энэрэлгүй, цэвдэг хүйтэн сэтгэлээр хандан, хөөрхий эмэгтэй ямар ч шинж төлөвийг олж болох гурил шиг уян хатан залуу насаа цус нулимс, уйтгар гунигаар өнгөрөөжээ.

	 


ВАЛЮТ ТӨГРӨГИЙН ХАНШ БОЛ НУУЦ БИШ ТОО

	Гомбожавын Жамбалдорж 1937 онд Сэлэнгэ аймгийн Алтанбулаг хотноо төрсөн, бага дунд сургууль төгсөж Ленинград хотын Санхүү эдийн засгийн дээд сургуулийг 1960 онд төгссөн. 1960 оноос Улсын банкны гадаад гүйлгээний газарт валютын мэргэжилтнээр ажиллаж байсан. Шоронгоос суллагдаад 3 жил гэрийн

	хорионд тамлагдан зовж дуусаад Төмөрийн завод, Алтай зочид буудал, Оёдлын үйлдвэрийн нэгдэл, Хөнгөн Хүнсний Үйлдвэрийн Яамны авто бааз, Хүнс тээврийн компани зэрэг газар санхүү ня-богийн ажил хийж байгаад 1995 онд тэтгэвэртээ гарсан. Хүү Батжаргал, бэр, ач нарынхаа хамт амьдардаг. 

	Оюутан Жамбалдорж найз Торгойгийн хамт. 1960 он. 

	 

	 

	1965 оны 3-р сарын 2-ны өдөр ажил дээрээ иртэл хоёр хүн албан өрөөнд нь орж ирээд дайчлан баривчлах хуудас үзүүлж “За явъя” гээд ГАЗ-69 машинд суулган гэрээр нь оруулж, гэрт нь маш нарийн нэгжлэг хийхдээ номын хуудас бүрийг эргүүлэн үзжээ. Аав нь хашир хүн болохоор охиноо баригдах нь гэж зөн совингоороо мэдэж дулаан хувцас хунар бэлдээд тавьчихсан байжээ. Г. Жамбалдорж аавынхаа бэлтгэсэн хоолыг идээд, дулаан хувцсаа өмсөж аавдаа үнсүүлэн түүнийг өрөвдөж хайрласаар гэрээсээ гарч До Яамны хүйтэн зэвүүн шоронд цоожлогдлоо. 25-хан настай залуухан эмэгтэй шоронгийн мухарт түгжигдэн аав, үр хүүхэд, хань ижлээ, эх орон, ард түмнээ санагалзан санаа сэтгэл, бие хямран “Намайг арай ч дээ. Эх орон, нам төрдөө хар буруу санаж муу муухай юм хийгээгүй дээ, хаана чиг л байдаг “Ханшийн мэдээ" Монголоос бусад орны сонин хэвлэлд гарч л байдаг тоо... Гэтэл энэ ханшийн мэдээг хүнд өгч улсын нууц задрууллаа гэж До яам, Ху намынхан баривчлан шоронд хийдэг нь юу сан билээ. Үүнд намайг сэжиглэх, сэрдэж хардаж баривчлах ямар ч үндэс байхгүй гэж элдвийг эргэцүүлэн бодно. Ингэж бодсоор заримдаа унтаж орхидог байжээ. 

	До яамны мөрдөн байцаагч байцааж эхэлжээ. Чухам хэн хэн гэгч хүмүүс намайг байцааж байна гэдгийг Жамбалдорж мэддэггүй байж. 1990 онд цагаадсан хойноо НАХЯ-ны мөрдөн байцаах хэлтсийн дарга хурандаа Цэрэнхүүгээр ахлуулсан онцгой групп тогтоогдож дэд хурандаа Баньдхүү, Жамцанбалсан нар байцааж байсныг хавтаст хэргээсээ мэджээ. 

	 

	Мөрдөн байцаагч:

	— Чи хэдийд Ц. Лоохууз, Б. Нямбуу, Б. Сурмаажав нарын хань хамсаатан болсон бэ? Чи тэдний бүлгийн Д. Баасанжавт улсын нууц тоо өгсөн байна шүү дээ гэхэд. 

	— Би нууц тоо өгөөгүй. Баасанжав багш надаас валютын ханш асуухаар нь хэдэн тоо бичээд өгчихсөн, энэ валют төгрөгийн ханш бол нууц тоо биш. Гадаадын хэвлэл дээр байж л байдаг тоо. Үүнд ямар буруу байгаа юм бэ? гэж үнэн учраа олон дахин тайлбарлан хэлсэн боловч До яамны шоронд тарчлаан зовоосоор байлаа. 

	Би улсын нууц задруулаагүй. Валют төгрөгийн ханшийг ЭЗДС-ийн тэнхимийн эрхлэгч, багш Д. Баасанжав оюутнуудад хичээл заахдаа ашиглая, надад валют, төгрөгийн ханш хэрэгтэй байна гэхээр нь энэ ханшны хэдэн тоог бичээд өгсөн. Энэ валют, төгрөгийн ханш бол хэзээ ч нууц байгаагүй, одоо ч нууц биш юм шүү гэж байцаах бүрд нь батлан ярьж, намайг Д. Баасанжавтай нүүрэлдүүлж өгөөч гэж олон хоног, олон удаа шаардсаны дагуу гэнэт нэгэн өдөр байцаалтын өрөөнд оруулаад намайг хүлээлгэж байтал цонхийсон цагаан царайтай, хоёр хөл дээрээ тогтож чадахгүй болсон нэгэн хүнийг оруулж ирэхэд түүнийг таньсангүй. Орж ирсэн хэлхээтэй яс хөл дээрээ тогтож чадахгүй, хаалганы хажуу талыг түшээд газар ширтэн зогсов. 

	Угийн төрх байдлаар нь Д. Баасанжавыг танилаа. Хэдхэн сарын өмнө ЭЗДС-ийн тэнхимийн эрхлэгч, багш Д. Баасанжав гэж ямар сайхан залуу явлаа. Баасанжавыг өрөвдөж хайлан ингэж ч байх гэж дээ гэж аргагүйн эрхэнд нулимс унагалаа. До яам гэдэг, түүний шорон гэдэг хүнийг арьс махтай нь хатааж тамлан зовоож чаддаг газар юм даа, бид ямар ч гэмт хэрэг хийгээгүй байхад хилс хэргээр баривчлан хэлмэгдүүлж зовоож байна даа гэж бодогдоно. 

	 

	Мөрдөн байцаагч:

	— За та хоёрыг нүүрэлдүүллээ. Улсын нууц тоо авч, өгөлцсөн биз дээ? гэв. 

	Баасанжав маань:

	— Валют, төгрөгийн хэдэн тоо авсан минь үнэн. Энэ тоо бол улсын нууц тоо биш. Монголоос өөр аль ч орны сонин хэвлэлд нийтлэгдсэн байдаг. Харин ч олон түмэндээ мэдүүлж байх ёстой тоо шүү. Үүнд улсын ямар ч нууц байхгүйг тов тодорхой батлан ярилаа. 

	Би Баасанжавын ярьсныг байцаалт дээр урьд өмнө олон дахин тайлбарлан ярьсан ч мөрдөн байцаагч олон дахин тоть шиг энэ асуултаа давтан асуусаар байлаа. 

	 

	Г. Жамбалдорж дурсан ярихдаа:

	— Валют, төгрөгийн ханш бол улсын нууцад ордоггүй, би улсын нууцыг задруулаагүй болохоор өөрийгөө яллаж шийтгэнэ гэж бодоогүй. Хэд хоног байцааж байгаад гаргана биз дээ гэж дотор сэтгэлд бодогдсоор байлаа. Гэтэл монголын До яам нөгөө л их орос ах нарын том луйвар “Шилжих рубль” гэгч нарт ертөнцөд байхгүй амьд хүн бодож үзээгүй мөнгөний ханшийг ил гаргахаас болгоомжилсон хэрэг байж. Улсын Дээд Шүүх намайг Ц. Лоохууз, Б. Нямбуу, Б. Сурмаажав нарын хань хамсаатан, улсын нууц задруулсан гэж шоронд 80 хоног тарчлаан зовоогоод 1965 оны 3-р сарын 2-нд Дээд Шүүхийн Эрүүгийн хуулийн 54-ийн “А”-гаар 1 жил 6 сарын ял өглөө. 

	Хилс хэрэгт холбогдон яллуулсан хөөрхий залуу эмэгтэй буутай цагдаагаар харгалзуулан бүхээгтэй тэргэнд орохын өмнө хөгшин аав, хөхнөөсөө ч гараагүй нялх үрийнхээ царайг халти харж амжлаа. Гэтэл дотор муухай болж толгой эргэн ухаан алдчихжээ. Нэг мэдэхэд эмэгтэйчүүдийн хорих “Луусанд” хүргэгдэн ирчихсэн эмч бололтой хүн юм үнэртүүлэн зогсож байв. 

	Залуухан эмэгтэй Г. Жамбалдорж ямар ч гэмт хэрэг хийгээгүй байж, болох болохдоо улс төрийн хэрэгтэн эсэргүү болж өргөст торны цаана суух нь тэр. Ухаан орж сэргэсний дараа ажиглавал бүх хувцсыг нь тайлж хачин эрээн хувцас өмсүүлсэн байв. Үсний хавчаараас эхлээд гялайх, гялтайх бүх зүйлийг хураан авчээ.

	Г. Жамбалдорж Ленинград хотноо суралцаж байсан үе. 1956 он (өвөр эгнээ зүүн талаас нэг дэх нь)

	 

	Том танхим дүүрэн хүүхнүүдийн дунд “29” гэсэн бичигтэй наар дээр тос, толбо, хир буртаг болсон гудасны тасархай чулуудаж өгөв. Орой жагсаалаар явж адууны шөлөнд орхисон нэг аяга бантангийн бараа харсан боловч “овгор" Дулмаад булаалган хоосон хонов. Хоолноос эргэж ирсний дараа гурван хүүхнийг цаад наарт гурван давхар гудсан дээр тухалж байсан овгор Дулмаа шинэ ялтнаа "үзлэгт оруулж” хамаг хувцсыг нь тайлан авч өөрийнхөө муухай хуучин хувцсыг чулуудах нь тэр. Бас үг хэлээр үзэшгүй муухайгаар хэлж доромжилно. Г. Жамбалдорж нүдээ булуу болтол шөнөжин уйлж үүр цайлгажээ. Өглөө 200-гаад ялтан эмэгтэйчүүдийг ачааны машинд мах ачиж байгаа юм шиг ачиж хэдэн буутай цагдаа тал талд сууж хөдөллөө. 

	Хачин муухай огиудас, бөөлжис цутгамаар газар авчирсан нь Мах комбинатын өлөнгийн цех байлаа. Нэлийсэн ус болсон газар хүүхнүүд зэрэгцэн зогсож өлөн гэдэс ялгаж цэвэрлэнэ. Нэг хүн өдөрт 25-30 кг буюу барагцаагаар 500 метр өлөн гэдэс ялгаж цэвэрлэн нормоо биелүүлдэг байв. Үзэг харандаанаас өөр юм бариагүй Г. Жамбалдорж бүсгүйд хэчнээн хүнд байсан ч хүч чадлаа дайчлан байж өдрийн нормоо биелүүлнэ. Орой буцаж очиход:

	— Чи гадаадад дээд сургууль төгссөн санхүүгийн мэргэжлийн хүн учир өдрийн тооцоо гарга... гэж үүрэг өгсний дагуу шөнө орой болтол сууж уул тооцоог гарган унтахчаан болно. Шоронгийн овгоруудад муу аавынхаа авчирч өгсөн өнгөтэй өөдтэйгөө булаалгана. Г. Жамбалдоржийг баригдмагц байрнаас нь хөөн гаргаж аав, хүү хоёр нь аргагүйн эрхэнд ах Пүрэвийнд нь очжээ. Хэдэн хоног өнгөрч “тамынхан тамдаа жаргалтай” гэгчээр сайн санасан нөхөдтэй болжээ. Дэргэдэх наарын бүдүүн улаан хүүхэн:

	— Ойрын хэд хоног чиний тухай л яриа. Чамайг чинь банкны “их гар", гадаад мөнгөөр гараа угаасан хүн л гэх юм... гэх мэт олон зүйл шалгааж зовооно. 

	Муу аав нь охиныхоо төлөө шар махаа зулгааж эргэж ирнэ. Хоол унд, хувцас хунар авчирч өгнө. Г. Жамбалдорж ганц муу нялх үрээ санана, өрөвдөнө. Хайрт аав минь ирээд охиноо үзээд өрөвдөж нүдээ дов болтол уйлна. Хоног сар өнгөрсөөр ялын хугацаа дуусаж “орсон хаалгаараа гарах” цаг нэгэнт боллоо. Шоронгоос гараад очих өөрийн гэсэн байргүй учир аав, хүүгийнхээ байсан төрсөн ах Пүрэвийндээ очлоо. 

	Шоронд хоригдох ялын хугацаа дууссан ч гэрийн 3 жилийн хорио эхлэв. Гэрээсээ гарч болохгүй, гэртээ байх ёстой, хааяа эргэн эргэн харж айн сандран гараад ирэхэд сүүдэр мэт дагадаг байсан До Яамны “бууны ноход” мөрийг нь дагаж аль хэдийн л мэдчихсэн "хаана явав?" гэж асуудаг байжээ. Ингэж нэг тамаас гарч нөгөө тамд ордог байж... Аав минь БНМАУ-ын СнЗ, Ерөнхий сайдаас ардын үндэсний хувьсгал ба ардын хувьсгалт засгийг байгуулсны 13 жилийн ой ба Бүгд Найрамдах засгийг байгуулж Үндсэн хуулийг баталсны 10 жилийн ойн их баяраар тохиолдуулж Монголын үндэсний тусгаар тогтносон засгийг бататгах тэмцлийн төлөөнөө удтал засаг захиргааны ажил хэрэгт идэвхтэйгээр ажиллаж ирсэн нөхөр Гомбожавыг сайшаан тэмдэглэж сайшаалын үнэмлэх олгосон. Ерөнхий сайд “Чойбалсан” гэсэн сайшаалын үнэмлэхтэй тулдаа үлдэж бас л улс төрийн хилс хэрэгт холбогдуулан баривчлахыг завдаж байсан удаатай. Аав Гомбожав минь нам, улсдаа хариуцлагатай алба хашиж, сайн мууг ялгах сайхан аав байлаа. 

	“Эр хүн өсдөг, эсгий сунадгийн” үлгэрээр хөхүүл хоцорсон ганц хүү минь эхийгээ шорон гянданд, гэрийн хорионд тарчлан зовсоор жил хоног өнгөрсөөр байтал сургуульд орж бас л “эсэргүүгийн хүүхэд” гэж гадуурхагдан сэтгэл санаагаар шаналан зовж хар багаасаа гадуурхагдан өсөж, дунд сургуулиа төгсөж дээд сургуульд чадал ухаанаараа орсон боловч эсэргүүгийн хүүхэд гэдгээр гадуурхагдан хасагдсаар явж байтал сайн санаат сайд Батжаргалын ачаар Киров хотод үслэг эдлэлийн засварчин бэлтгэх сургуульд явж VI зэрэгтэй мэргэжилтэн болж инженерийн цалин авч эхдээ тус дэм болж эхэлжээ. Хүү эрийн цээнд хүрч эхнэр авч, хүүтэй болж одоо ээжтэйгээ хамт амьдран олон жил шаналан зовсон ээждээ түшиг тулгуур болж байгаад “үртэй хүн жаргадаг”-ийн үлгэрээр амьдарч байгаадаа ээж нь баяртай байлгүй яах вэ. Хуучны бурангуй засгийн үе өнгөрч 1990 оны Цагаан морин жил Монгол оронд минь айлчлан ирж, шаналсан сэтгэл зүрхэнд минь үүрийн гэгээ туяарч тэр цагаас л бурангуй засгийн хар сүүдэр арилж нэр төрөө олж авч санаа сэтгэл нь амарчээ. 

	1990 оны V сарын 10-ны “Үнэн" сонины 111-рт нийтлэгдсэн “БНМАУ-ын Дээд Шүүхэд” гэсэн мэдээнд Гомбожав овогтой Жамбалдорж нь Улсын банканд гадаад валютын мэргэжилтнээр ажиллаж байхдаа 1960, 1961, 1962 онд манай орноос гадаад харилцаатай орнуудын валютын ханшны мэдээг Д. Баасанжавт эрдэм шинжилгээний ажилд нь зориулж өгсөн хэрэгт холбогдож БНМАУ-ын Дээд Шүүхийн 1965 оны 4 тоот таслан шийдвэрлэх тогтоолоор 1961 оны эрүүгийн хуулийн 54-р зүйлийн "А"-д зааснаар 1 жил 6 сар хоригдох ялаар шийтгүүлжээ. Г. Жамбалдорж нь (дээр бичигдсэн) Д. Баасанжавт эрдэм шинжилгээний ажилд зориулж улсын нууц тоо баримтыг өгсөн болох нь тогтоогдсон боловч энэ нь улсын нууц задруулсан гэмт хэргийн хэлбэрийн төдий шинжтэй байх бөгөөд тухайн үед түүний үйлдлээс улс, нийгэмд аюултай үр дагавар бий болоогүйг харгалзан эрүүгийн хариуцлага хүлээлгэхгүй байх боломжтой байжээ гэж Дээд Шүүхийн бүгд хурал үзэж Г. Жамбалдоржид холбогдох хэргийг хэрэгсэхгүй болгож, түүнийг “цагаатгахаар шийдвэрлэжээ” гэж бичсэн байв. 

	Гомбожавын Жамбалдорж бурангуй цагт гав ганцхан залуу эмэгтэй хилс хэргээр ял эдлэн зовж одоо тэр шоронгийн зовлонгийн уршиг бие эрхтэнд нь нөлөөлж эрүүл бие нь өвчтэй болж нэгэн сайхан гэр бүлийг эрэмдэг зэрэмдэг болгожээ. Ийм жишээг тэр үед улс төрийн хилс хэрэгт холбогдсон манай тэргүүний сэхээтнүүд, түүний аав, ээж, хань нөхөр, үр хүүхэд, ахан дүүс нь амссаныг цухас дурдалтай билээ. 

	Харин МАХН-ын өнөөгийн удирдлагууд 1950―1970-аад онд эмэгтэй хүнийг улс төрийн хэрэгт холбогдуулан баривчилж шийтгээгүй гэж улаан цайн гүрийдэг сонин шүү. 

	 


МАХН-ын ахмад гишүүний дурсамж 

	 

	1932 ОНЫ БОСЛОГО БОЛ ХАРАНХУЙ АРД ТҮМЭНД ТОХИОЛДСОН ЭМГЭНЭЛТ ЯВДАЛ БАЙВ

	МАХН-аас явуулсан алдаатай бодлогын улмаас зүүний нугалаа гарч, 1930 онд Төгсбуянтын хүрээний бослого, 1932 онд баруун дөрвөн аймагт гарсан бослого хөдөлгөөний улмаас жирийн олон хүмүүс амь үрэгдсэн. Энэ бослогын халуун цэгт байж, улаан, шар цэргийн алаан хядаан, гуу жалганд буудагдсан хүн малын сэг, авгай хүүхдүүдийн уйлаан майлаан өнчрөл хагацал энэ тэрийг нүдээр үзсэн хийгээд дайн дажны хөлөөс дайжиж “Бор лхамын хийдээс” аав ээжийн хамт зугтаан уул хаданд бүгж байсан Хөвсгөл аймгийн Галт сумын харьяат Шагждын Юмжав гуай тун сонин зүйл ярьсан юм.

	Юмжав гуай насаараа саарал ордонд ажиллаж тухайн цаг төрийн байдал, хүмүүсийн санал бодол, намын үзэл суртал зэргийг эргэцүүлэн бодож үнэн худлыг тунгаах чадалтай нэгэн байв. Тэр бээр, би намын дугуйланд хориод жил сууж МАХН-ын түүхийг судаллаа гэж яриагаа эхэлсэн юм. “Төрд тэрсэлсэн лам нарын эсэргүү бослого гэж 1932 онд хуралдсан МАХН-ын төв хорооны онц гуравдугаар бүгд хурал тодорхойлсон”. Энд дурдагдсанаар “Босогчдын ар талд Японы эзэрхэг түрэмгий ба Хятадын цэргийн эрхтэн зогсож байна” гэдэг дүгнэлт гаргасан байдаг. Үнэндээ Монгол орныг нэлэнхийд нь хамран өрнөсөн ард түмний хөдөлгөөн чухам миний нутагт” Хөвсгөл аймгийн Рашаант, Галт сум” анх тэмцлээ эхэлсэн юм. Энэхүү бослого хөдөлгөөн нь зүүний нугалааны үеийн “Хар шар феодалыг устгах, хөрөнгөлөг этгээдийн эдийн засгийн үндсийг таслах” гэгч уриа дор сүр дуулиантай явагдаж байсан компанит ажлын үр дагавар байлаа. Энэ бослого хөдөлгөөний талаар хоёр янзын ойлголт байдаг. Үүнд: нэгд, "Ангийн тэмцлийн хурцдал нь нэр нөлөө ихтэй том хүрээ хийд олонтой Архангай, Хөвсгөл, Өвөрхангай, Завхан аймагт Ардын хувьсгалд тэрсэлсэн харгис дээд лам, хар шар феодалууд зүүнтний алдааг ашиглан түүнд дургүйцсэн олныг өөрийн талд татаж, хувьсгалт засаг төрийг устгах зорилго тавьсан" гэж МАХН дүгнэсэн байдаг бөгөөд одоо тэр ойлголтоосоо салаагүй явна. Өөр нэг чиглэл нь: 1932 оны зэвсэгт бослогыг "Үндэсний эрх чөлөөний хөдөлгөөн, Иргэний дайн, Ардын бослого" гэж 1990 онд хуралдсан МСДН-ын анхдугаар их хурлын илтгэл, Монголын сүсэгтний холбооны анхдугаар их хурлын илтгэлүүдэд тус тус дурджээ. Уг бослого хөдөлгөөнд нөлөөлсөн нэг гол зүйл бол МАХН-ын долоодугаар их хурал коминтерны шийдвэрийг монголд хэрэгжүүлэхэд хөгжлийн чөдөр, бул хар чулуу болж байсан “баруунтныг” ховх цохих нэрээр “феодалын хөрөнгө хураалт, жасын компани, хамтрал коммуныг олноор байгуулсан" зэрэг нь хөдөлмөр эрхлэгч чинээлэг ард, тайж нарыг хувхайруулж, өмчийг эзэнгүйдүүлж, эздийг нь баривчлан хэлмэгдүүлсэн нь түүхэн баримт билээ. Энэхүү балмад алдаатай бодлогод ард түмэн нэлэнхийдээ дургүйцэж олон аймагт хүмүүсийн санаа сэтгэл үймэрч эхэлсэн. Жишээ нь: 1929 онд феодалын хөрөнгө хураалтыг эсэргүүцсэн Хантайшир уулын аймгийн Жаргалан уулын хошууны хөрөнгө чинээ бүхий хэсэг ардууд сумын захиргааг довтлон данс хэргийг хураан авч устгаж байсан. Ийнхүү зүүний нугалааны хор уршгаар ард олны дотор бухимдал үүссэн. Энэ үед Нам засгаас ангичлан ялгаварлах бодлогоо хатуу баримталж байсан зэрэг нь нам төрийн бодлогыг эсэргүүцсэн ард түмний хөдөлгөөн бослого гарч хүчирхийллийн эсрэг хүчирхийлэл дэгдсэн гэж үзэх үндэстэй. 

	Манай нутагт "Москва хот шатсан, ардын засаг сөнөж байна, Ванчин богд ирж явна” гэсэн үнэн худал нь холилдсон цуурхал тархаж хөдөөгийн харанхуй ард түмний масс дээр муухай тоглосон юм. 1932 оны 6-р сарын 11-нд Хялгантын хүрээний арав орчим лам нар шинээр хар болсон хүмүүсийг элсүүлж нийлэн тайж Чойжилсүрэн, Хоршооны дарга Жамсрандорж, хамтралын дарга Санжид нар удирдан буу шийдэм агсаж мордон сумын захиргааг дайран албан хаагч, багш нарыг баривчлан тоогоо олшруулснаар 15-нд Рашаантын хүрээнд ирээд “Очирбатын цэргийн яам” гэгчийн байгуулж өөрийн тамга тэмдэг, сахиус, банз шаахайтай болж босогчдын “толгойлогчоор нь 38 настай нохой жилтэй Самбуудүвчинг өргөмжилсөн юм билээ. Тэд босогчдод сахиус зүүж түүндээ Рэндэндагва хувилгааны бүрэлбаа оршино, та нарыг улаантныхны сум даахгүй хэмээн ятган олон хүнийг хөлдөө чирсэн гайтай явдал болсон нь ч үнэн. Сүүлд эсэргүүгийн толгойлогч нарыг шүүх хурал дээр бослогын толгойлогч Самбуудүвчин өчихдөө “Намайг Асгатын хүрээнд сууж байтал ногоон Түдэв, сагсуу Жамсрандорж нар ирж та Асгатын хүрээний гэсгүйн хувьд хурлын лам нарыг цуглуулж, өөрийн бодол саналаа айлтгаж, бидэнтэй нийлэхийг уриалж өг гэснээр намайг жанжин болгосон" гэжээ. 

	Рашаантын бослогыг арав дахь хоног дээр нь төвөөс цэргийн хүч ирж дарсан боловч олон аймгийг хамарсан, хэт хавтгайрсан ард олон хилэгнэн догширсон олны зэвсэгт бослого, хөдөлгөөнийг их хүчээр дарахаас өөр аргагүй болсон байх. Тэгээд Баруун дөрвөн аймагт гарсан эсэргүү бослогыг дарах Засгийн газрын түр зөвлөлийн дарга комиссар Өлзийбаатар удирдуулсан их хүч ирж цус урсган дарсан. Манай нутагт лам тайж, жирийн ард маш олон хүн баривчлагдан хээрийн шүүхээр цаазлагдсаны дотор манайхны ах дүүгийн хүмүүс ч орсон. Энэ хөдөлгөөнд НТХ-ны гишүүн Долгорсүрэн, улсын бага хурлын гишүүн Дарьсүрэн гээд бичиг соёлтой сайхан хүүхнүүд эсэргүү нартай тэмцэл муу хийсэн гэдэг шалтгаар цэргийн хээрийн шүүхээр орж цаазлагдаж байсан. Бослого хөдөлгөөний үеэр оросоос төмөр шувуу, танк ирж газар сайгүй бөмбөгдөж гэр мал хөгшид хүүхдүүд сүйдэж бидний зэвүүцлийг тэсэхүйеэ бэрх болгосон гэж хөгшчүүд ярьдаг. Манай нутагт төдийгүй халх Монгол даяар алдартай эрдэмтэн мэргэн гүн Гомбожавын ах дүү төрөл төрөгсөд орвонгоороо сүйрснийг бид мэднэ. Эсэргүү бослого буюу хөдөлгөөнд хоёр талаас арав гаруй мянган хүн оролцож бослого дарагдсаны дараа эсэргүүгийн үлдэгдэл нэрээр олон зуун энгийн номхон иргэд дар эх хэмээн өргөмжлөгдсөн хүүхнүүдийг илчлэх том компанит ажил өрнөж үндсэндээ 1939 оныг дуустал үргэлжилсэн. Ер нь тэр үед дотоод яамны төлөөлөгчид багийн хурал хийлгээд эсэргүү бослогын толгойлогч Самбуудүвчин “Гүрэмч" жанжин Жамц, Түгж, ногоон малгайт Дамдинсүрэн нарыг таних уу гэж асуугаад танина мэднэ гэсэн хүмүүсийг баривчилж байв. Тэр үед эсэргүү нар эсэргүү нараа устгах, дотоод яамныхан өөрсдийгөө урвагч шарвагч гэж хөнөөсөн, аавыгаа барьж өгөөд одон шагнуулсан, олон хүнийг барьж өгөөд чекист болсон, танк хүлсэн, хүний зүрхээр тугаа тахисан энэ тэр гашуун явдлууд үнэн ажээ.

	 


ГУЧ ДӨЧӨӨД ОНД ХЭЛМЭГДСЭН ХҮҮХНҮҮД БАЙХГҮЙ

	1930―1940-өөд оны дотоод яамны ажиллагааны талаар хүмүүст хоёр янзын ойлголт бий болчхоод байна. Коммунистууд болохоор магтаад байдаг, янз бүрийн үе шатны хэлмэгдэлд өртөгдөгсөд болохоор харааж, муу хэлээд байдаг. Энэхүү зөрүүтэй ойлголтыг нэг мөр болгох үндсэн дээр ТЕГ-ын хэвлэл мэдээллийн албаны дарга С. Баттогтохтой хөөрөлдсөн юм.

	— Хувьсгал хийхэд улс төрийн хэлмэгдэл зайлшгүй гардаг юм шиг хүмүүс яриад байдаг. Тийм ёс байх уу?

	— Би өөрийн хувийн бодлоо хэлэхэд улс төрийн нэг хүчнээс өөр хүчинд нам, төрийн эрх шилжихэд их бага эсэргүүцэл ямар нэгэн хэмжээгээр гардаг юм шиг ойлгогддог. Одоо Ирак, Афганистаныг хар л даа. Монголд 1921 оны ардын хувьсгал гарахад унагаагдсан ангийн эсэргүүцэл маш хүчтэй байлаа. Тэд шинэ тогmсон засаг төрийг унагаахын төлөө их тэмцэл хийсэн. Энэ бүхэнд найр тавиад суугаад байж болохгүй л байсан байх. Орос болоод социалист хувьсгал ялсан орнууд ч мөн л их эсэргүүцэлтэй тулгарч, түүнтэй тэмцэж байж төр улсаа төвхнүүлж байсан. Социализм өрнүүн байгуулахад унагаагдсан ангийн эсэргүүцэл хоёр дахин өснө гэсэн их багш Сталины сургаал бий. Монголд ийм л байдал үүсэж түүнийг Дотоод яам зохицуулж байсан. 

	 

	— 1930―1940-өөд онд Дотоод яам аймшигтай нүгэл хийсэн гэдэг биз?

	— Энэ талаар санал нийлэхгүй байна. Тэр үеийн манай яам, яам шиг яам байсан, тэнд ажиллаж байсан чекистүүд ёстой сор болсон, дэндүү энэрэнгүй, сайхан хүмүүс байсан. Харин гуч дөчөөд оны улс төрийн хэлмэгдэлд хамгийн ихээр хэлмэгдэж сүйдсэн хүмүүс бол Дотоод яамныхан өөрөө. Тэндээс бараг ганц ч хүн үлдээгүй гэж хэлж болно. Би энэ талаар хавар 25-р суваг телевизээр үүнийг ярьж нотолж байсан. Яах вэ эцэг эх, ах дүү нараа алдсан зарим нэг хүмүүс ингэж бодож явдаг биз ээ.

	 

	— 1930―1940-өөд оны их яргалалд эмэгтэйчүүд бас оржээ дээ?

	— Дэмид жанжны эхнэр Навчаагийн нэр дуулддаг юм. Өөр хүнийг дуулаагүй юм байна. Хэрвээ хэлмэгдсэн бол манай яамны эхнэр хүүхнүүд л өртсөн байх. 

	 

	— Өнгөрсөн хавар Хамбын овооноос гарсан олон лам нарын шарилыг юу гэж үзэх вэ?

	— Тэр талаар мэдэж байгаа юм алга. Бодвол гамин Бароны үеийн алагдсан хүмүүсийн цогцос байх гэж үзэж байна. 

	 

	— Өнгөрсөн хаврын УИХ-ын чуулганаар Арвин гишүүн гучин хэдэн оны хэлмэгдэл давтагдах гээд байна шүү. Энэ талаар юу хэлэх вэ?

	— Тэр том хүнийг төлөөлж ярьж чадахгүй гэснээр бидний яриа өндөрлөв. 

	 

	Тодруулга: 

	Хүний бүү хэл чулууны амьдрал, хувь заяанд их өөрчлөлт орсон энэ үед До яамныхан иймэрхүү хэт хуучнаараа байдаг ажээ.

	 


БНМАУ-ын Сайд Нарын Зөвлөлийн Тогтоол №2 

	1965―1―12 

	Улаанбаатар

	 

	Намын эсрэг бүлгийн үйл хэрэгт идэвхтэй ажилласан зарим хүмүүсийг ажилд шилжүүлэх тухай

	 

	БНМАУ-ын сайд нарын зөвлөлөөс тогтоох нь:

	1. Цогт-Очирын Лоохуузыг Өвөрхангай аймгийн говийн сумын нэг нэгдэлд малчнаар ажиллуулахаар Өвөрхангай аймгийн АДХ-ын гүйцэтгэх захиргааны мэдэлд, Алтангэрэлийн Дашнамжилыг Өмнөговь аймгийн Гурван тэс суман дахь давсны артельд ажилчнаар ажиллуулахаар ҮХТЗ-ийн мэдэлд, Намжилын Гунгаажавыг Хөвсгөл аймаг дахь Цагааннуурын загасны үйлдвэрт ажилчнаар ажиллуулахаар ХХҮЯ-ны мэдэлд, Балдандоржийн Нямбууг Эрээнцавын сангийн аж ахуйд малчнаар ажиллуулахаар СААУГ-ын мэдэлд, Баньдийн Сурмаажавыг Хэнтий аймаг дахь Бэрхийн уурхайд тоо бүртгэгчээр ажиллуулахаар АҮЯ-ны мэдэлд, Дашийн Дамдинсүрэнг Ерөөгийн модны аж ахуйд ажилчнаар ажиллуулахаар БМУЯ-ны мэдэлд тус тус шилжүүлсүгэй. 

	2. Энэ тогтоолын 1-р зүйл заасан хүмүүсийн хийх ажил, орон сууцыг бэлэн болгож 1965―1-20-ны дотор ажиллах газарт нь гэр бүлийн хамт хүргэж уг ажилд нь оруулахыг холбогдох яам, газрын сайд, дарга нарт даалгасугай. 

	3. Эдгээр хүмүүсийг өөр ажилд шилжүүлэх буюу нэг аймгаас нөгөө аймагт явах түр чөлөө олгохыг засгийн газрын зөвшөөрлөөр гүйцэтгэж байхыг холбогдох яам, газар, аймгийн гүйцэтгэх захиргаануудын сайд, дарга нарт даалгасугай. 

	 

	БНМАУ-ын Сайдын I орлогч дарга С. Лувсан

	Хэрэг эрхлэх газрын дарга Д. Бадарч

	Тогтоол ангийн эрхлэгч Дагвасүрэн

	 


ШОРОНД ОРООГҮЙ Ч АМЬДААРАА ТАМЛУУЛСАН ХҮҮХНҮҮД

	1964 оны МАХН-ын төв хорооны 6-р бүгд хурлын тогтоолд тэмдэглэгдсэн Төмөр-Очир, Лоохууз, Нямбуу, Сурмаажав, Гунгаажав, Дашнамжил нарын 6 хүний гэр бүлүүдэд тохиолдсон эмгэнэлт явдлуудаас товч дурдвал:

	 

	— Улсын төв театрын нэрт дуучин, залуудаа олон улсын залуучуудын анхдугаар фестивальд “Латифа” гэдэг дууг онцгой сайхан дуулж улсын хөгжимт дарматик театрт “Латифа” Долгор гэж нэршсэн залуухан хүүхэн байжээ. “Намын эсрэг бүлэг”-ийн Гунгаажавын гэргий болсныхоо төлөө 1965 онд Хөвсгөлийн Цагааннуурт цөлөгдөж, урлагийнхаа мэргэжлийг загасчны туслахаар сольж хар бор ажил эрхлэн хүүхдээ тэжээхээс өөр аргагүй болжээ. Эцэстээ нүдгүй болж амьдралыг тэмтрэхийн цагт, хань болсон Гунгаажавыг нь хотын эмнэлэг бараадуулахаар дамнуургатай Мөрөний онгоцонд суух үед НАХЯ-ны хэлтсээс тэр үед ногоон малгай өмсөөгүй ч гэсэн түүнээс дутахааргүй малгайтай хойч үеийн яргачин хүн ирж таныг хот руу эмнэлэгт битгий явуул гэлээ гэж онгоцноос хүчирхийлэн буулгасан цаг саяхан. Одоогийнхоор бол УИХ-ын гишүүн Гүндалай гишүүнд халддаг шиг л юм болжээ.

	 

	[image: Image]

	Гунгаажавын эхнэр Долгор

	 

	Тэр үед Хөвсгөл аймгийн намын хорооны 1-р нарийн бичгийн дарга асан Балдан “Гунгаажавын бие муудлаа, хотын эмнэлэгт явуулах уу?" гэж МАХН-ын хянан шалгах хорооны дарга Лувсанравданд утасдахад “Зөвшөөрөхгүй, чи ийм асуудал хөөцөлдөж байдаг ямар их завтай, ажилгүй амьтан бэ?” гэж утсаар зэмлэж байжээ. Тэгээд Мөрөн хотод Ху намын захиалгаар насан өөд болсон ажээ. Ямар ч үед хүн хайрладаггүй коммунистуудын үндсэн шинж ингэж олон юман дээр нотлогддог юм.

	 


АМЬДААРАА ТАМЛАГДСАН ДАШНАМЖИЛЫН ГЭР БҮЛ ТОГТОХ

	Дашнамжилыг Өмнөговийн Гурвантэс суманд Дунд голын давсны артельд цөлөх тухай сайд нарын зөвлөлийн 02 тоот тогтоолд гэр бүл Тогтохыг нэгэн адил, хамт цөлөх тухай зааж, гэргийг нь нүүлгэх хөлсний машин гадаа нь тавьж, буутай цагдаа нараар сүр бадруулан шаардаж, хадам аав, төрсөн ахтайгаа уулзах гэснийг нь таслан зогсоож өөрийг нь ажлаас нь халж, хүүхдийг нь сургуулиас нь хасуулан, 3 нялх хүүхэдтэй жирэмсэн эмэгтэй Тогтохыг машинд суулган, ачаа барааг нь цагдаагаар ачуулан хөөсөн юм. Ингэж явах хугацаандаа хүндээр өвчилж эмнэлгийн мөр хөөж, энэрлийн тус горьдож явсаар нэгдсэн 3-р эмнэлгийн мэдрэлийн мэс заслын тасагт хэвтэхэд нь Коситя гэдэг эмч гэнэт нэгэн өдөр таныг намын эсрэг бүлгийн дээгүүр зиндааны хүний гэр бүл гэж хэлснээр эмчлэхийг татгалзлаа, та өөр эмнэлэг, нутгаа бараадахаас биш дээ гэж хэлснээр хотод эмчлүүлэх эрх нь хасагдаж, нутагтаа эргэж очоод 2 жилийн дараа насан өөд болсон юм.

Автоматаар үүсгэсэн тайлбар]

	Дашнамжилын эхнэр Тогтох

	 

	 

	Дашнамжил гуай одоо дурсан ярихдаа: Тухайн үеийн коммунист удирдлагуудад мөс төрхтэй хүн байдаг юм билээ. Арга чарга тасарч хад мөргөж явахдаа тэр үеийн сайд нарын зөвлөлийн дарга Д. Содномд хандаж билээ. Урьд нь УТТ-ынханд цөмд нь л хандсан даа. Тэгэхэд нэг муу эсэргүүгийн хүчин мөхсөдөж амь тавих гэж байгаа эмэгтэйн төлөө УАЗ-469 машинтай 2 эмч илгээсэн нь хожимдсон ч гэсэн хүний сайхан мөс чанараа харуулсныг энэ насандаа мартахгүй тохиолдол гэж үздэг. 

	Хүний амьдралыг яргалахад хүүхэд, эмэгтэйчүүд гэж ялгадаггүй хийх л мэхээ нүдээ аниад л шүршчихдэг цаг байж билээ. 

	Дашнамжил хань ижлээ зэрлэг бодлогоос болж алдсан тухайгаа МАХН-ын төв хорооны улс төрийн товчоонд илгээсэн захидлаас нь эш татъя. 

	— Намын удирдах нөхөд минь ээ. “Олон жил тарчилсан гэр бүлээ саяхан ертөнцөөс ба өөрөөсөө хагацаав. Энэ нь талийгаачийн хувьд өөрт нь аз завшаан болж тарчлах цаг мөчийг хожив. Энэ золгүй явдал нь:

	1-рт гаднын нөлөөллөөр өвчилж эхэлсэн. 

	2-рт эмнэлгийн хүмүүнлэг тусламж дутагдсан. 

	3-рт эмчлүүлэх бололцоо, эрхээр холбогдох хүмүүс хангаж өгөөгүйгээс харамсалтайгаар амь эрсдэв. 

	Би энэ асуудлыг чухам улс төрийн товчоонд танилцуулах ёстой бөгөөд эрхтэй. Учир нь улс төрийн товчоо, Ерөнхий нарийн бичгийн даргын шууд оролцоотойгоор иргэний эрх зөрчигдөж доромжлогдсоны чухамхүү бодит үр дүн юм” гэж 1988 оны 6 сарын 8-нд бичжээ. 

	Тэр үед намын гишүүддээ ноогдуулсан цээрлэл, шийтгэлийг хаа хамаагүй тэр гэмт хэргүүд гэгчид нь огт хамааралгүй, мөрөөрөө ажлаа хийгээд, амьдралаа залгуулаад явж байсан жирийн авгай нарыг “хэрэгтэн" гэгчүүдтэй адилтгаж, тэдэнд ноогдуулсан ялыг нэгэнт л амьдралаа холбосны төлөө л хамт үүрэлцэх ёстой гэж МАХН тогтоов. Бид цөллөгт чинь явахаа больё, хаа нэгэнтээ ажил олоод хийе гэж намын эрх баригчдад мөргөх шахам гуйхад “Та нарыг мэргэжлээр чинь ажиллуулахгүй, бор гэртээ сууж борц боорцог идэж сур" гэж намын хянан шалгах хорооны Б. Ламзав, Чойжамц, Батаа, Дамчаажамц, Лувсанцэрэн нар айлдаж байжээ.

	 


НАМАЙГ ХИЛ ГААЛЬ ДЭЭР ДО ЯАМНЫХАН ДАХИН ДАХИН ШАЛГАСАН

	Манай нөхөр Б. Нямбууг намын эсрэг бүлгийн толгойлогч, эсэргүү хэмээн МАХН-ын төв хорооны 1964 оны 12-р сарын дуулиант бүгд хурал дууссаны дараа Москва дахь монголын элчин сайд Лувсанчүлтэм намайг дуудаад чиний нөхөр чинь намын эсрэг тэрс үзэлтэй болсон учир чамайг тат гэж шийдсэн, өнөө маргаашгүй буц гээд хөөж гаргасан. Би тэгэхэд Москвад мэргэжил дээшлүүлэх хоёр жилийн курст суралцаж байсан.

	 

	[image: Image]

	Нямбуугийн эхнэр Б. Цэрэндолгор

	 

	 

	4―7 насны гурван хүүхэдтэй аргаа барж байтал Нямбуугийн ангийнхан хэд гурван рубль цуглуулж "Дотнын нөхөр Б. Нямбууд дурсгав. Курсийнхэн чинь 1964 он” гэсэн бичигтэй сайхан цаг дурсгасан. Бас ЗХУКН-ын дээд сургуулийн орлогч захирал Еромин Нямбуугийн стипенд гэж 180 рубль өгсөнд туйлын их баярласан даа. Намайг үдэж Гаваагаас бусад бүх оюутнууд галт тэрэгний буудал дээр гаргаж өгөөд удаа ч үгүй тэд цөм татагдаж сургуулиасаа хөөгдөж 25 жил ажил амьдралаараа хохирсон юм даг. Харин Нямбууд бэлэглэсэн тэр цаг 25 жил 2 сар зогсоогүй юм. Намайг монголын хил дээр До яамныхан тосож вагон дотор өдөржин шөнөжин нэгжлэг хийж нүцгэлж муу сайн хүүхнүүдийг айлгаж хамаг юмыг минь бусниулж байсанд тэнд явсан бүх оросууд гайхаж байсан. Тэд ямар нэг сэжигтэй юм олоогүй бөгөөд үүнээс хойш Нам, НАХЯ-ны хараа хяналт хардлага сэрдлэгт 1990 он хүртэл салаагүйг хэлмээр байна.

	 


БИ ТӨВ ХОРООТОЙ СУУГААГҮЙ ТӨМӨР-ОЧИРТОЙ СУУСАН

	Энэ үгийг эрдэмтэн зохиолч С. Нинжбадгар зориг бадрам хэлж халамжит хань Д. Төмөр-Очирыг дагаж халуунд халж, хүйтэнд хөрж 28 жилийг өнгөрөөжээ. С. Нинжбадгар гуай МУИС-ийн анхны төгсөгч, одон орны сэдвээр гадаадад цол хамгаалсан анхны эрдэмтэн төдийгүй, төр нийгмийн олон сонгуульт ажлыг хавсран хийж явсан нийгмийн зүтгэлтэн, нэрт эрдэмтэн байв. 1962 онд Төмөр-Очир дарга хэлмэгдэж цөлөгдөхөд хамт явж хар бор ажлыг хийсээр яваад ардчилсан хувьсгалтай золгосон хатан зоригт хүн гэж болно. Анх хөдөө явахад нь одон орон судлалд тийм нарийн мэргэжлийн туршлагатай эрдэмтэн байгаагүй учир ХНХ-ны нэгдүгээр нарийн бичгийн дарга Б. Алтангэрэл дуудаад чи одоо хөдөө явж болохгүй, зөвлөлтөөс мэргэжлийн сургууль төгссөн хүн иртэл эндээ ажиллаж бай, харин чиний цалинг бууруулж туслах ажилтны цалингаар олгоно, НТХ-аас ийм чиглэл өгсөн гэхэд нь “Би Төв хороотой суугаагүй Төмөр-Очиртой суусан” гээд ажлаасаа гарч явсан нэгэн билээ.

	 

	[image: бичвэр, хувцас, хүн-г агуулсан зураг

Автоматаар үүсгэсэн тайлбар]

	Төмөр-Очирын эхнэр С. Нинжбадгар

	 


ГЭРЛЭЛТЭЭ ХУУРАМЧААР ЦУЦЛУУЛЖ ХӨГЛӨЖ ЯВЛАА

	Эсэргүү Лоохуузын эхнэр Бүрэнжаргал гэж хачин сайхан хүүхэн байдаг, яагаад тэр “эсэргүүтэй” суусан юм бол гэсэн жиг жуг явган яриа бидний чихийг дэлсэж байж билээ. Намын эсрэг бүлэг гэгч зохиомол хэрэг гарсны дараа “Намаасаа хөөгдчихлөө, ажлаасаа халагдчихлаа, эхнэрээсээ гэрлэлтээ цуцлуулчихлаа, ажил ч мөн цэгцэрч байна даа” гэсэн онигоо гарсан. Энэ үг онигоо биш, болсон явдал ажээ. Намын эсэргүү хэмээгдсэн хэний ч хүүхдийг дээд сургуульд суралцуулдаггүй, хар бор ажил хийлгэдэг НТХ-ны нууц тогтоол байж. Лоохууз гуай олон жил ханилж хатуу зөөлнийг туулж ирсэн халамжит ханиасаа салсан гэнэ. Яаж зөнөглөж байгаа нь тэр вэ? гэсэн цуу нэг үе тарсан. Гэтэл энэ худал цуу биш үнэн баримт гэнэ. Лоохууз Бүрэнжаргал хоёр хүүхдүүдээ сургуульд оруулахын тулд ухаан сийлж албан ёсоор хорин жилийн өмнө батлуулсан гэр бүлээ шүүхээр орж цуцлуулсан нь үнэн аж. Шүүх хурал нээлттэй болж Ху намын сурвалжлагч, сэтгүүлч нар оролцож энэхүү дуулианыг далимдуулж Лоохуузад арга хэмжээ авч бүүр хатуугаар цөлөх боломж бүрдэх юм байна гэсэн далд санаа Ху намынханд бас байж. Гэтэл Лоохуузыг буруутгах онцын шалтгаан гараагүй, эхнэр Бүрэнжаргал ч гомдолгүй, иргэний эрхээ эдэлж байна гээд хөдөлж өгөөгүй аж.

Автоматаар үүсгэсэн тайлбар]

	Лоохуузын эхнэр Бүрэнжаргал

	 

	 

	Бүрэнжаргалыг буруутгаж хатуу шийтгэнэ гэхээр угаасаа дөрөвдүгээр анги төгссөн боловсрол багатай, тэгээд ч одоо хар бор ажил хийж байгаа нэгэн болохоор Ху намынхан гацаанд орж хоолойд нь яс тээглүүлжээ. Бүүр хожуу энэ хоёрын залийг мэдсэн бөгөөд нөгөө шүүгч нараа сонор сэрэмж алдсан гэж Ху намынхан баахан загнасан сураг байдаг.

	 


НАМАЙГ ШӨНӨ ДУУДАЖ АВААЧААД АЖЛААС ХАЛАХ ТУШААЛ ГАРДУУЛСАН

	Тавь жараад оны улс төрийн хэлмэгдүүлэлт гэр бүлийн хүмүүс хүүхэд эмэгтэйчүүдэд дэндүү хүнд туссан. 1965―1―5-ны шөнө НТХ-ны жижүүрийн машинаар шөнийн 11 цагт намайг ажил дээр дуудаж аваачаад НТХ-ны боловсон хүчний хэлтсийн орлогч халзан Лувсанцэрэн, НТИ-ийн захирал Балдоо нар таны нөхөр энхрий хайрт МАХН-ын эсрэг тэрсэлсэн учир “Та намын төв хорооны аппаратад ажиллах боломжгүй болсон учир ажлаас чинь халлаа” гэсэн тушаал уншиж өгөөд миний ажлын пропускийг хурааж аваад хөөж гаргасан. Тэр тогтоолоо бариад харанхуй шөнө чухам яаж гэртээ харьснаа санахад одоо ч хэцүү санагддаг гэж Сурмаажав гуайн эхнэр Чулуун гуай ярьж байна.

	Сурмаажавын эхнэр Чулуун

	 

	 

	1964 оны дуулиант бүгд хурлын дараа бидний тухай МАХН дэндүү их сүржин, гүжир хатуу сурталчилгаа хийж бүх сонин хэвлэл, радио, хурал цуглаан, лекц яриа энэ бүхэнд жирийн хүмүүс ч залхаж гүйцсэн байх. Намын эсрэг бүлгийн хор холбогдлын тухай ухуулахаар Хэнтийд очсон НТХ-ын хүмүүсээс “Чухам эд нөхөд нам улсад ямар хор хохирол учруулсан юм бэ?” гэж асуухад Жамъян генерал гөлөлзөж байгаад үзэл суртлын хор хохирлыг мөнгөөр хэмжиж болдоггүй юм гээд баримт гаргаж чадаагүй орхижээ. Тэгэхэд нь намын гишүүн Чойжилжав гэдэг хүн “Үнэхээр л тийм аюултай эсэргүү юм бол буудчихгүй яасан юм?" гэж генералын амыг таглаж байж. Чулууныг Бэрхийн арван жилд багшилж байхад сургуулийн захирал Маньбазар гэдэг хүн их хардаж сэрдэж, тагнаж чагнадаг байснаа ер нь сургууль соёлын газарт ийм намын эсрэг харш хүнийг байлгаж болохгүй гэж удаа дараа дээд байгууллагадаа мэдээлж байж. Гэтэл орос хэлний багш Базаррагчаа, биологийн багш Бадамсүрэн нар Чулууныг маш сайхан хичээл заадаг, сурган хүмүүжүүлэх ухааныг сайн эзэмшсэн хүн гэж хамгаалсны төлөө тэд арга хэмжээ авхуулж байсныг одоо бодохоор өрөвдмөөр гэж байв. Энэ 25 жилд хэлмэгдэгсдийн гэр бүл яаж зовж, шаналж явсныг үгээр илэрхийлэх аргагүй юм гэж Чулуун гуай ярьдаг. 

	 

	Ингэснээр хэмлэгдэгсдийн гэр бүлийг:

	— Бүх төрлийн мэдээллээс таслах, 

	— Оюуны талаар хоослох,

	— Бие махан бодийн хувьд хашраан туйлдуулах, 

	— Хүний физик боломжоос давсан ажилд нухлуулах, 

	— Гадаад хэвлэл захиалгад далдуур хяналт тавих, 

	— Заасан тойргоос гарч болохгүй хөлийн хорих, 

	— Ажлын ямар ч амжилт гаргасан түүнийг дарж, элдэв шагнал урамшууллаас хасах зэргээр хавчин гадуурхаж байв. 


ХЭЛМЭГДСЭН ХҮҮХНҮҮДИЙН ӨМНӨ СӨГДМӨЙ

	Хайран сайхан амь насаа яргачдын гарт алдсан хонгор сайхан миний монгол бүсгүйчүүл хойд төрөлдөө бурхны оронд заларч буй биз ээ. 

	 

	 

	... Шударга үнэний өмнө яргачид дагжихдаа л нэг дагжина

	Шөнийн гүнээс боссон сүнснүүд тэднийг шүүхдээ л нэг шүүнэ

	Мэгшсээр нулимсаа барсан сүнснүүдийн өмнө 

	Мэлзэх аргагүйгээ тэд ухаарна

	Ар дагзандаа сумны нүхтэй гавлууд гэрчилнэ

	Арван сартай хөврөл эхтэйгээ хэвлийд нь

	Амьсгал хамт таслуулснаа гэрчилнэ. 

	“Алуурчнаас намайг харамлахдаа, эх минь 

	Алгаараа гэдсээ халхалсан”

	Цусанд хутгалдсан хуврагийн орхимж хөвөрнө 

	Цуцал болж үлдсэн сүмийн суурь харлана 

	“Хониныхоо бэлчээр дээрээс харилгүй ачигдсан 

	Хойноос минь шаналсан эхтэйгээ эргэж дахин уулзаагүй”

	Хорь дахь нь зуу дахь нь гомдоллож

	“Хоёр настай үрээ үнсэж амжаагүй” мянга дахь нь гомдоллоно 

	“Билэг танхай гэж

	Бичгийн хүнийг хөнөөснийг

	Би гэрчилнэ” гэж бийр өчнө. 

	Уулс доргино

	Ус цалгилна

	 

	Доктор, яруу найрагч П. Санж

	 


II хэсэг : МАХН МОНГОЛЫН ШИЛДЭГ СЭХЭЭТНҮҮДИЙГ ХЭРХЭН ХЭЛМЭГДҮҮЛСНИЙ ЗАРИМ ЖИШЭЭ

	 


«ГҮРИЙГЭЭД Л БАЙХААС ӨӨР АРГА ЗАМ БАЙХГҮЙ ШҮҮ ДЭЭ»

	 

	Энэ бол Цогт-Очирын Гантулга гуайн үг. 

	“Халж соливол таарна” хэмээн дуугарсныг нь “алж устгавал л зохино” гэсэн болгож гуйвуулаад л 4 жилийн ялыг чанга дэглэмтэй хориход бууны ам, сэлмийн ир дор эдэлж өнгөрүүлсэн энэ хүний өгүүлэх нь:

	Цогт-Очирын Гантулга

	 

	Би уг нь Ховд аймгийн Манхан сумын нутагт төрж өссөн хүн. Ээж минь намайг 

	хоёрхон настайд өөд болсон. Өнчин хоцорсон бид айлд зарагдан амьдарч өссөн гэдэг. Би Ховдод дунд сургууль, Улаанбаатарт багш нарыг бэлтгэх сургууль төгсөөд хожмоо УБДС-ийг математикийн багш мэргэжлээр төгсөв. Ховдод багшилж байгаад 1956―1961 онд ЗХУ-д Одесса хотын ус цаг уурын дээд сургуульд суралцаж инженер болов. Ирээд мэргэжлийн чиглэлээрээ нисэхэд инженерээр ажилласан. Дараа нь 29-р дунд сургуульд Болгар мэргэжилтэнтэй хамтаар хэл, сонсголын согогтой хүүхдүүдийг сургаж хүмүүжүүлэх ажилд хүчээ сорьж байлаа. Энэ үед МУИС-ийн оройн ангид цагаар зааж байсан юм. 

	1964 оны 12-р сард Лоохууз нарыг авхуулсны дараахан нэг өдөр МУИС-ийн оройн ангийн хичээлийн эрхлэгч Т. Дүгэрсүрэнгийн өрөөнд байтал Хонгио орж ирсэн. Тэр бол Ховдын Дуут сумын хүн. Надтай ганц хоёр ангийн зөрүүтэй сургуульд байсан. Хонгио тэр үед хотод ирчихсэн НАХ-д ажиллаж байхдаа оройгоор хуулийн ангид сурч байсан юм. Бодвол тэр л яриа үүсгэсэн хэрэг байх. Бид гурав Лоохууз, Сурмаажав нарыг хөөсөн халсан тухай маргалдсан юм. Би «энэ Цэдэнбал, улс төрийн товчооныхон ч арай хэтэрч байна аа.... Хайран сайхан сэхээтнүүдээрээ ингэж тоглож байхдаа яах вэ дээ. Харин ч өөрсдийг нь халж соливол таарна» гэж хэлсэн юм. 

	Гэтэл хэд хоногийн дараа л прокурорын зөвшөөрөлтэй хэдэн хүн машинтай ирээд л намайг гэрээс аваад явсан. Яаман дээр очно оо л гэсэн.

	НАХЯ дээр очиход бас л Ховдын “халзан" Даваахүү хэсэг байцааж байгаад л тэр хашаан дотроо байдаг “дотоод” шорондоо хийчихсэн. Шоронгийн өрөө дамжуулж суулгаад л байцаагаад байсан. Хонгиогийн гарын үсэгтэй мэдээллийг л үндэслээд байгаа нь тодорхой байсан... 

	 

	— Ховдын Хонгио Ховдынхонд ховлоод бас нэг Ховдыгоо барьж идсэн хэрэг байх нь ээ. Танай нутгийнхан мөс муутай улс юм аа даа гэхэд Гантулга гуай,

	— Үгүй шүү. Би бол улс оронд минь хэрэгтэй тэр сайхан сэхээтнүүдийг өмөөрсөн л хэрэг шүү дээ. 

	Тэднийг хайрлаж харамссандаа л бодсоноо хэлчихсэн юм. 

	Намайг нэг хэсэг хүн амины хэрэгтэн Чойжил гэдэг хүнтэй нэг өрөөнд хорьсон. Тэгээд тэр хүнийг чи яасан хүн бэ? гэхээр нь нөгөө хэлсэн үг, болсон явдлаа л ярьж суулаа. Гэтэл УДШ-ийн хаалттай хуралдаанаар миний хэргийг таслахад тэр Чойжилын гэрчилснээр ял тулгаж тасалсан юм. Тэр хүнд хэрэгтэн хүн өөрийнхөө ялыг хөнгөрүүлэх гэсэндээ ч юм уу, намайг голгүй гүжирдэж дарга нарыг өөрсдийг нь “халж соливол таарна” гэснийг минь Хонгиог “алж устгавал зохино" гэж заналхийлсэн болгосон байв. Тэгээд л тэр “заналхийлсэн” гэдэг зүйл анги нэмэгдсэн хэрэг. 

	Дээд шүүхийн хурал дээр Бираадамба гэдэг хүн намайг өмгөөлсөн. Тэр хүн: Энэ бол гүтгэлэг байна шүү гэдгийг хэлээд байсан. Шүүх хүлээж аваагүй ялласан. Энэ хурал 1965 оны 4 сарын 10-нд болсон. 15-нд намайг Хар айраг руу ачсан. Давж заалдах барих ямар ч яриа байхгүйгээр шийдсэн. Энэ мөчөөс эхлээд би гэдэг хүн юу хэлснийг нь “Жа” гээд л гүрийгээд байхаас өөр зам үлдээгүй. Хүн гэдэг чинь маш бааштай, маш хүчтэй юм билээ. Амь мэнд, бие бүтэн гарах арга юу байна л гэж бодохоос бусад юмны тухай бодох арга байгаагүй. Жонш малтана, ачна. 1 вагонд 4 хүн 60 тонн ачааг 4 цагт багтааж ачих ёстой. Хажууд сэлэмтэй хянагч зогсож байна. Сэлмээр хатгана, саваадна, бөгс рүүгээ бүлүүлээд эрэмдэг болох явдал ч гарч байсан. Энэ бүхнийг харсан хүн зүтгээд л байхаас өөр арга байхгүй. Хөвөнтэй куртик хөлсөндөө нэвтрээд байхад шогшоод л байхаас биш амрах, зогсох юм бол хөлдчихнө шүү дээ. Бие сэтгэлийн хувьд зэрэмдэг болж болохгүй. Би сэхээтэн хүн юм бол энэ бүхнийг сэтгэлийн хатаар л давж гарах ёстой гэдгийг өөртөө хатуу хэлсэн дээ. Тэгж чадсандаа бас өөртөө урамшил авч явлаа. 

	Жил орчим болгоод Зүүн хараад шилжүүлсэн, чулуу ачаад овоо аргыг нь олж байтал мод гуалин ачих болсонд дахиад л нэг “мэргэжил” эзэмших болж байгаа юм. Тэнд амьдрал яг л адил, хянагч нь сэлэм биш жадтай буутай. Жил хэртэй болоод дахиад л ялгалт болж намайг Мааньт руу ачсан. Тэнд шохой бэлтгэх, түлэх, ялгах, ачих ажил хийнэ. Хөдөлмөр хамгааллын ямар ч зүйл байхгүй. Халах, түлэгдэх бол юу ч биш хуучин гутлын түрий мэтийн савхи хаймар мэтээр баг (нүдэн тушаа цоолж гаргасан нүхтэй) бээлий маягийн юмнуудыг өөрсдөө хийнэ. Нунтаг шохойны тоосонцроос хамгаалж амаа бооно. Уг нь түүгээр хордуулж алах бодлого ч байсан байхыг үгүйсгэх аргагүй. Ер нь ч ачаа, мод мэтэд дарагдаад үхчхээсэй гэсэн бодлого явагдаж байсан байх гэж боддог. Ямар ч л гэсэн хамгаалах юм байгаагүй. Хүний хэрээс илэрхий хэтэрсэн хүнд ачааг өндөрт гаргаж ачихыг албадаад байсан. Халуун тоосго ялгана гэдэг хэцүү. Дарга даамал харгалзагч нарт хүн хүрч, барьж болохоор байна уу, үгүй юу? гэдэг бол огт хамаагүй. Барь, өргө л гэнэ. Одоо яая гэхэв гүрийхээс л өөр аргагүй. 

	1968―1969 оны зааг юм болов уу даа, өвөл л байсан. Нүд сохроод юм харахгүй болчихоор буйдраад байх юм аа. Төв аймгийн шүүхээр магадлангаар орж хэдэн сарын өмнө 1 жилийн тэнсэнтэй суллагдсан юм. Миний ажлын хоног даваад хэтэрчихсэн байсан байх. 

	 

	— Шоронд амьдрах ахуйн нөхцөл нь ямар байсан бэ? 

	— Яаж олигтой байх вэ дээ. Намайг хамгийн хүнд хэцүүг нь л дамжуулж байсан юм чинь. Нэг газар нэг жилээс илүү болгохгүй. Эсэргүү халдвар тараачихна гэж байсан юм гэнэ лээ. Хоригдсон 4 жил шахмын хугацаанд би ганц ч удаа эргэлт аваагүй. Нэгд улс төрийн хоригдолд эргэлт оруулахгүй. Оруулсан ч эргэсэн хүн нь адилхан эсэргүү болох учраас би авдаггүй байсан. Шоронд надтай хамт зодооны хэргээр хоригдож байсан Баянхонгор аймгийн Аюушийн Сумъяа гэдэг хүн байсан. Тэр л надтай олдсоноо хувааж иддэг байсан нь наддаа “эргэлт” юм даа. Тэр маань одоо Бөмбөгөр сумандаа худгийн манаач хийдэг. Хааяа надад хонины мах өгөөд явуулдаг юм. Гэтэл би хариу барих юу ч байдаггүй л суух юм. 

	Халуун, хүйтэн, хатуу хүтүүгийн дарамтыг сэтгэлийн хүчээр давсан ч хор уршиг нь хожим хойноо л гардаг бололтой. Хоёр нүд юм харахгүй болчихлоо. Угаас зүгээр сууж чаддаггүй болохоор таягаар тэмтрээд гарч орох юм. Хэзээний л юманд тээглэж унаад энд тэндгүй л шархтай сууж байна. 

	Цэдэнбализмын амьдаар нь хатаах, зэрэмдэглэх бодлого одоо ч хэрэгжсээр л байна даа гэж бодогддог юм. 

	 

	— Суллагдсаны дараа ажил төрөл ямар байв даа? гэхэд Гантулга гуай,

	— Эхлээд мэргэжлийн дагуу цаг уурт очсон. Хэсэгхэн хугацааны дараа хөдөө Хөвсгөлд Тариалан суманд оч гэсэн. Ар гэр, амьдралын хувьд хүндрэлтэй чадамгүй байна гэдгээ хэлсэн. Халагд гэсэн. 29-р сургуульдаа очсон. Тэнд Болгар мэргэжилтэнтэй. Хараагүй дүлий хүүхдийн сургалтын хөтөлбөр, сурах бичиг, хурууны цагаан толгой зохиох мэтийн ажил хийж байтал бас л хөдөө хөөсөн. Тэгээд Сэлэнгэ, Зүүнхараа, Түнхэл мэтийг дамжсаар яваад хамгийн сүүлд 52-р сургуульд байгаад 1988 онд тэтгэвэртээ гарав гэнэ. 

	Ярианаас нь харахад бас л нөгөө, нэг газар удаан байлгаж болохгүй гэдэг хууль үйлчилж байжээ. Хамгийн аймшигтай нь 400-аас илүү төгрөгийн цалин өгдөггүй байсан явдал юм. 52-р сургуульд ирээд л бусдын адил цалин авдаг болсон байна. “Хүн төрөлхтний түүхэнд тохиосон хамгийн шударга нийгэм" хэмээн бидний магтан дуулж ирсэн монголын социалист нийгэм нэг иймэрхүү л дүр төрхтэй байж дээ. Энэ хүнийг тагнаж, зориуд өдөөж үг алдуулсан, дотоод мөрдөнд 3 сар гаруй хорьж, алуурчнаар гэрчлүүлж ял тулгасан, хүнд ял эдлүүлсэн зэргийг нь харахад нэг л гайхалтай, хачирхалтай. “Арай тэгсэн юм биш биз дээ!” гэсэн нэг хөгийн бодол зурсхийх нь “энэ хүн чинь толгой «эсэргүү» Лоохуузтай ижил овогтой зэргэлдээ нутгийн юм байна шүү дээ. Эсвэл «Ховдынхон хоорондоо хонзонгоо (урьдын) тайлцгаасан хэрэг үү?» үүнээс өөр бодитой юм байгаагүй бололтой гэсэн бодол төрөв. 

	Энэ хүнд үлдсэн ганц баримт нь:

	 

	УАБХЕГ-ын шалгах алба

	1992. 10. 23 

	№16/155

	 

	Монгол улсын дээд шүүхийн гишүүн Цогням танаа

	Ц. Гантулгын тухай

	Иргэн Цогт-Очир овогтой Гантулга нь БНМАУ-ын дээд шүүхийн эрүүгийн хэрэг эрхэлсэн коллегийн 1965 оны 6-р таслан шийдвэрлэх тогтоолоор БНМАУ-ын 1961 оны эрүүгийн хуулийн 49-р зүйлийн “А" 156-р зүйлийн “А"-д заасан гэмт хэргийг өдүүлсэн гэж 4 жил хорих ялаар шийтгэгдсэн боловч түүний үйлдэлд гэмт хэргийн бүрдэл байгаагүй учир УДШ-ийн бүгд хурлын 1990 оны 7-р сарын 25-ны өдрийн 51-р тогтоолоор цагаатгагдсан. 

	Ц. Гантулгад холбогдох өөр ямар нэг улс төрийн хэрэг, материал байхгүй болно. 

	 

	Дарга Н. Төмөрхуяг

	 


МОЛОМЖАМЦ ДАРГАТАЙ УУЛЗАХ ГЭЭД ШОРОНД ОРСОН ДОО

	Дашзэвгийн Чогсом 1931 онд Говь-Алтай аймгийн Түмэн сумын нутагт малчны гэр бүлд төрж 1940 онд сумын бага сургууль, 1947 онд Санхүү эдийн засгийн техникум, 1954 онд Эрхүү хотын санхүү эдийн засгийн дээд сургуулийг дүүргэж 1962―1964 онд Москвад Плехановын их сургуулийн аспирантурт суралцаж байгаад МАХН-ын төв хорооны 1964 оны арван хоёрдугаар сарын бүгд хурлаар авхуулсан Ц. Лоохуузын бүлгийн идэвхтэй гишүүн гэдгээр намаас хөөгдөж Сүхбаатар аймагт цөлөгдсөн.

	 

	[image: Image]

	Д. Чогсом эхнэрийн хамт

	 

	 

	Чогсом төрийн эдийн засгийн төв байгууллагад мэргэжилтэн, хэлтсийн дарга хийж байхдаа улс орноо яаж өөдрөг замд оруулж хүн ардынхаа амьдралыг дэлхийн жишигт ойртуулах бэ? гэдэг талаар санаа зовж байсан нэгэн хийгээд ялангуяа «Нэгдэл» байгуулагдсан явдал хөдөө дахь социалист үйлдвэрлэлийн харилцааны ялалт үйл явц ач холбогдлоороо 1921 оны ардын хувьсгалтай энэ зэрэгцэнэ гэсэн Цэдэнбал даргын дүгнэлтэд их эргэлзэж байсан хүний нэг ээ. Үнэхээр дөчин жил амьдраад сөнөсөн ХАА-н нэгдэл бол малчдаас малыг булаан авснаар хөдөөгийнхний амьдрал эрс доройтож нар сар гэрэлтсэн дээвэр туургатай дөрвөн улирлын алиныг ч даах хувцасгүй нэгдлийн малын төлбөрт орсон малчид маань хот хүрээ бараадаж «яруу алдарт ажилчин анги» гэдэг цаасан малгайн дор хоног төөрүүлж явсан нь чин үнэн билээ.

	 

	[image: хувцас, хүн, хана, хүмүүс-г агуулсан зураг

Автоматаар үүсгэсэн тайлбар]

	Орос-Монголын хэлэлцээрийн үе. Баруун гараас Д. Чогсом

	 

	Д. Чогсом гуай цааш ярихдаа: Намын эсрэг бүлэг гэгчийг бут цохисны дараагаар МАХН-аас нөгөө ус агаар шиг хэрэгтэй гэдэг шүүмжлэл тас хаагдаж нам засгийн алдаа дутагдлыг хэн ч халдашгүй дархан болгосон юм. Үүний балгаар нам улсын удирдах ажилтан сэхээтнүүд ер нь бүх хүний үйл ажиллагаанд хачин хүйтэн уур амьсгал бий болж дарга нарынхаа ажлыг хоосон магтаж ажлын үзүүлэлт төлөвлөгөөний биелэлтийг хөөрөгдөн дөвийлгөж дээдчүүлд ая тал засан архи дарсаар дайлах, ан авд явах хүүхдүүдэд нь бэлэг сэлт өгч зугаацуулах, өвлийн идшийг нь бэлдэж өгөх нь тэдний амьдрах нэг арга болсон. Тэр үед эдийн засгийн төв байгууллагуудад тийм ч мундагчууд цуглаагүй юм. Миний ажиллаж байсан Сангийн яам гэхэд сагсуу, согтуу, хулгайч ч орлогч сайдууд ажиллаж байлаа гэсэн юм.

Автоматаар үүсгэсэн тайлбар]

	Д. Чогсом Москвад аспирантурт байхдаа. 1963 он

	 

	 

	Чогсом намын эсрэг бүлэг гэгчид хамаарагдахаасаа өмнө Д. Төмөр-Очир, Ц. Лоохууз нартай урьд өмнийн танил байж. Нөгөө талаар Чогсом феодалын Монголын нэртэй сэхээтэн Амгалан зайсангийн охинтой гэр бүл болж байсан зэрэг нь анхнаасаа буржуйлаг этгээд, найдваргүй этгээд гэдэг хар дансанд аль эртний орсон байв. 1955 онд Монгол кино үйлдвэрийнхэн «Шинэ жил» гэдэг кино хийхдээ Да хүрээний сурвалжит нэгэн айлыг сонгох шаардлагатай байсан бөгөөд энд орсон тэдний гэр бүлийнхний киноны хальсыг сүүлд хурааж байжээ. Өөрөөр хэлбэл намын үзэл суртлын гол зэвсэг кино урлагт «феодал эсэргүү айлыг яагаад сонгох авсан бэ?» гэдгээс үндэслэн хэд хэдэн хүнд арга хэмжээ авч байсан удаатай гэнэ. Чогсом шоронд орсон явдал НТХ-ны нарийн бичгийн дарга УТТ-ны гишүүн Д. Моломжамцтай яах аргагүй холбоотой гэж эхнэр Үржин нь ярьж байна. Чогсом Түмэнцогтын САА-д тоо бүртгэгч байгаад нэг удаа хот орж ирээд хуучин ажиллаж байсан Сангийн яамаар орж яваад коридорт Моломжамц даргатай тааралджээ. Мэнд усаа мэдэлцээд хаана юу хийж байна гэхэд байдлаа хэлээд би хөдөө гурван жил боллоо намайг хот руу дөхүүлэх арга байна уу? гэжээ. Тэгэхэд нь Моломжамц дарга тэр болох байх аа, явахаасаа өмнө надтай уулзаарай гээд нарийн бичгийн даргынхаа утсыг өгчээ. Моломжамцыг сангийн яамны сайд байхад хэлтсийн дарга, яамны коллегийн гишүүн байсан хуучин танилын хувьд Чогсом учиргүй баярлаж даргын контор, гэр хавьцаа эргэлдсээр сар гаруй болжээ. Эхнэр нь, нарийн бичгийн дарга нь ч элдэв шалтаг хэлээд уулзуулсангүй. Гэтэл муу юм модон улаатай гэгчээр энэ нь НАХЯ-д мэдэгдэж нэг мэдэхэд сумын хэсгийн төлөөлөгч ирээд барьж аваад явчихжээ. 

	Ажилдаа орох гэтэл амралтын хугацаа хэтрүүлж ажил тасалсан хэргийн материал бүрдүүлээд аймгийн шүүхэд хүргүүлжээ. Ингэж Чогсом шоронд орсон бөгөөд шүүх хурлын материалд “Том даргын нэр барьж гүжирдсэн” ял нэмэгдэж асуудлыг улам хүндрүүлжээ. 

	МАХН-ын төв хорооны ХШХ-ны 1965 оны нэгдүгээр сарын 11-ны өдрийн 68-р тогтоолд заахдаа:... нөхөр Чогсом үзэл суртал, ёс суртахуунаар доройтож үндсэрхэх үгүйсгэх үзэлд гүнзгий автагдаж Зөвлөлт-Монголын найрамдлын эсрэг үг яриа гаргасан нь холбогдох баримт ба өөрийнх нь яриагаар батлагдсан тул Чогсомыг аспирантурт суралцахыг зогсоож МАХН-ын гишүүнээс хөөж материаллаг үйлдвэрлэлд ажиллуулахаар шийтгэв. МАХН-ын НХШХ-ны Дарга Лувсанравдан орлогч дарга Чойжамц гишүүд Ламзав, Чимид, Жалан-Аажав, Лувсанчоймбол, Жамъян, Мижид гэжээ. 

	Чогсом 1990 оны цагаан морин жилийн ардчилсан хувьсгалын буянаар улс төрийн хувьд цагаадаж улмаар шинэ байгуулагдсан Монголын улс төрийн хэлмэгдэгсдийн холбооны тэргүүнээр сонгогдсон юм. Чогсом амьд ахуйдаа Ардын эрх сонинд өгсөн ярилцлагын хэсгээс толилуулъя:

	 

	— Саяхан байгуулагдсан Монголын улс төрийн хэлмэгдэгсдийн холбооны үүрэг зорилгын талаар яриагаа эхлэх үү?

	— Хэлмэгдэж явсан бид сайн дурын үндсэн дээр олон нийтийн байгууллага болох энэхүү холбоог байгуулсан юм. 1922 оноос хойш манай оронд нийгмийн бүх давхаргыг хамарсан их хэлмэгдүүлэлт урт хугацаагаар үргэлжилж бараг 1984 он хүртэл явагдсан гэж хэлж болно. 

	Энэ хэлмэгдүүлэлт шинж чанараараа Орос дахь Сталины хэлмэгдүүлэлтийн загвараар явагдсан боловч хүн амтайгаа харьцуулахад Монгол их сүйрч олон арван мянган хүнээ коммунист яргаллын бууны аманд барьж өгсөн. 1921―1939 он хүртэлх хугацаанд ерөнхий сайдаар ажиллаж байсан долоон ерөнхий сайдын тавыг алж хоёрынх нь нэр төрийг сэвтүүлсэн. Тэр хугацаанд МАН-ын даргаар ажиллаж байсан хүмүүсээс ганц нь үлдсэн гээд бод! Ер нь нам төрийн зүтгэлтэн эрдэмтэн мэргэд нам улс төрийн ажилтнууд, цэргийн дарга нар, сэхээтнүүд, эмэгтэйчүүд, цөөнгүй тооны хүүхдүүд, малчид гээд тоолж баршгүй. Энэ бүх гамшиг зөвхөн коммунист дэглэмтэй социалист гэгдэж байсан орнуудад болсон нь сонин. 

	Ер нь ертөнцийн соёлт хүн төрөлхийтөн хүнийг үзэл бодлоор нь ялган салгаж шийтгэхийг нүгэл хилэнц гэж үздэг. Холбооны мөрийн хөтөлбөрт хувьсгалын жилүүдэд гарсан улс төрийн хэлмэгдлийг аль болох цагаатгаж нэр төрийг нь сэргээх, тэдний ах дүү, үр хүүхэд, хань ижлийнх нь уй гашууг тайлах, цаашилбал хэлмэгдэгсдийн дурсгалыг мөнхжүүлэх, хөшөө дурсгал босгох, дахиад хэзээ ч ийм эмгэнэлт хар сүүдэр монголд битгий нүүрлээсэй, үүнийг гаргуулахгүй байх талын бодлого үйл ажиллагаа явуулна. Оросын нутагт олон шилдэг эх орончдоо хэлмэгдүүлсэн үүнийг ч мартаж болохгүй. 

	 

	— Танай байгууллагыг төр засгаас дэмжиж байна уу?

	— Байна аа. Ерөнхийлөгч П. Очирбат маш халуун бүлээн хүлээн авч тусалсан. Санасныг бодоход засгийн газрын зүгээс олигтой юм харагдахгүй байна. Хамгийн их хэргийн эзэн МАХН-ын зүгээс бидэнд тусалж ард түмнээсээ уучлал гуйх нь байтугай харин хавчин гадуурхаж нэгэнт өнгөрсөн үхсэн хатсан хүний ясыг өндөлзүүлээд яах юм бэ? Энэ хэлмэгдэл чинь орон бүхэнд л байдаг шүү дээ? гээд Чойбалсан, Цэдэнбал болоод тойрон хүрээлэгчдээ л цагаатгах талын юм бодоод байх шиг. 

	Цаг цагаараа байдаггүй, цахилдаг хөхөөрөө байдаггүй хойно Ардчилсан төр засаг тогтсон үед арай бүлээн салхи салхилах биз ээ. 

	 

	— Хэлмэгдсэн гэх нэрийн дор хэт хавтгайруулах юм биш биз?

	— Тэр үнээн. Олон жил төрийн өндөрлөгт байж НХШХ-ны гишүүн байхдаа биднийг шийтгэж байсан Жалан-Аажав, МХЗЭ-ийн дарга генерал хүртэл байсан Ч. Пүрэвжав гээд хүмүүс би хэлмэгдсэн гээд танай холбоонд элсье. Амьдрал хэцүүдлээ, орон байр олж өгөхөд минь туслаач гээд гүйж л байна. 

	Ер нь хэт хатуу шугам баримтлагч хуучин УТТ-нд байсан Цэдэнбалын тойрон хүрээлэгч хүмүүс саяхан намаас хөөгдчихөөд бид хэлмэгдлээ, сүйд боллоо. Энэ ардчиллын банди нараас л боллоо гэх өнгө аяс ажиглагдаж байна. 

	Тэр тойрон хүрээлэгч гэдэг нэр хаягаа МАХН-ын онц их хурлаасаа авсан шүү дээ. МАХН ийм хатуу шугамтай хуучин ойлголттой хэвээрээ байвал дахин хэлмэгдэл гарахгүй гэхийн баталгаа байхгүй.

	 


АНХНЫ БААТРУУДАА Ч АДЛАЖ БАЙСАН

	МАХН-ын төв хорооны тэр шуугиант хурлаар “намын эсрэг бүлэг гэдэгт нь аль болох олон хүнийг хамааруулж сүр дуулиантай болохын тулд энгийн ард, малчин, ажилчин, сэхээтэн олон хүмүүс хэлмэгджээ. Үүний нэг нь Монгол улсын гурав дахь хөдөлмөрийн баатар Авто тээврийн нэгдүгээр баазын жолооч Цэвээний Лувсансамбуу байв. 

	Лувсансамбуу 1916 онд Дундговь аймгийн Эрдэнэдалай сумын нутаг “Цагаан хийморь” гэдэг газар төрсөн. 1954 онд МАХН-д элсэж намын даалгаврыг нэр төртэй ажил хэрэгчээр биелүүлж явсан нэгэн билээ. Лувсансамбуу 1936 онд Автын жолооны сургууль, 1965 он хүртэл Монгол тээх Авто тээврийн нэг, хоёр, тав, Говь-Алтай аймгийн долоодугаар баазад жолооч, жолооны сургуульд багшийн ажлыг тасралтгүй хийж явсан мэргэжлийн өндөр ур чадвартай нэгдүгээр зэргийн жолооч ажгуу.

	 

	[image: Нет описания фото.] 

	Тээврийн салбараас төрсөн анхны баатар Ц. Лувсансамбуу

	 

	 

	Лувсансамбуугийн ажлын өндөр бүтээл идэвх зүтгэл, хамт олондоо тусархаг нийцтэй зан чанараараа тодорч Монголын Авто тээврээс төрсөн анхны буюу уурхайчин Даваажав, хоньчин Очир нарын дараа болсон Монгол улсын гурав дахь хөдөлмөрийн баатар юм. Лувсансамбуу зөвхөн ажлын бүтээлээс гадна нийгэм улс төрийн ажилд маш идэвхтэй оролцдог талаас нь Ардын их хурлын депутатаар 2 удаа мөн МАХН-ын 14-р их хурлаас НТХ-ны гишүүнээр сонгогдож байж. Ингээд 1964 оны арван хоёрдугаар сарын тэр дуулиант бүгд хуралд сууж үг хэлэхдээ МАХН-ын үзэл суртлын хэлтсээс бэлтгэж өгсөн үгэнд захирагдахгүй өөрийн санаа бодлоо чөлөөтэй хэлж тухайн үеийн МАХН-ын явуулж байсан бодлого шийдвэрт эргэлзэж хурцаар шүүмжилсэн учир “намын эсрэг Лоохуузын бүлэг” гэгчид чихэгдэж намаас хөөгдөж ажил амьдралаараа хохирсон хүн юм. Лувсансамбуу гуай НХШХ-нд гаргаж өгсөн өргөдөлдөө: 

	 

	Би Лоохуузыг Говь-Алтай аймгийн намын хорооны нэгдүгээр нарийн бичгийн дарга байсан үеэс нь сайн мэднэ. Бүгд хурал дээр миний хэлсэн үгийг Лоохууз бэлтгэж өгөөгүй, тэр хурал дээр үг хэлсэн хүмүүс Лоохууз, Нямбуу, Сурмаажав нарыг хэт бүүрэлхэж хүний соёлт ёсонд байхааргүй муухайгаар дайран давшилсан учир би өөрийн үгээ хэлэхээс аргагүй болсон юм 

	 

	гэжээ. 

	Лувсансамбууд арга хэмжээ авах тухай НХШХ-ны дарга Лувсанравдангаас МАХН-ын Төв хорооны УТТ-нд оруулсан санал дүгнэлтдээ. 

	 

	“Намын эсрэг бүлгийнхний ажлыг бүгд хурлын явц ба цаашид шалгах явцад Лувсансамбуу нь тэдний үйл ажиллагаатай нийлж байсан нь нотлогдсон. Лувсансамбуу нь намын эсрэг бүлгийнхний Л. Дамдинсүрэнгийн гэрт 1964-12-20-ны өдөр Н. Гунгаажав нарын хамт элдэв яриа дэлгэж цуурч, тэснэ тэснэ гэж яаж тэсхэв, одоо Цэдэнбал даргын хугацаа болсон байх аа гэж егөөдөж байж. Лувсансамбуу нь намын бодлогод эргэлзэж байснаас намын эсрэг бүлгийнхэнд цохилт өгөх чадваргүйгээ харуулж тэдэнд ашиглагдаж хорт үйл ажиллагаанд нь урхилагдсан байна. Энэ нь хэрэг дээрээ намын эсрэг бүлгийнхэнтэй нэг үйл ажиллагаатай, үзэл санаагаар нэгдсэн байна. Лувсансамбуу нь үндсэрхэгч, үгүйсгэгч үзэлтэн улс төрийн хутган үймүүлэгч Д. Төмөр-Очир, Л. Цэндийн үзэл санаа, хорт үйл ажиллагааг илрүүлэн бут цохисон МАХН-ын төв хорооны 3-4 дүгээр бүгд хурлуудын шийдвэрт эргэлзэж түүнийг бас дээрээс нь зохион байгуулалттайгаар өөрчилсөн мэтээр үзэж байжээ. Иймээс төв хорооны гишүүн Ц. Лувсансамбууг намын төв хорооны бүрэлдүүнээс гаргаж, МАХН-аас хөөж, засварчин слесариар ажиллуулах нь зүйтэй гэж УТТ-нд оруулж байна. 

	 

	Энэ үеэр НХШХ-ны даргад “Уурхайчин” сонины эрхлэгч МАХН-ын гишүүн Балжид овогтой Хаянхярваа гэдэг хүний бичсэн “маш нууц” мэдээллээс толилуулъя:

	 

	Миний бие энэ дөрөвдүгээр сарын дөрөвний өдөр Ленин клубийн арын засмал замаар явж байтал нөхөр Лувсансамбуу халз тааралдаж надтай мэндлээд инээдэм наргиан болгож дараах зүйлийг ярилаа. Уг нь би хоёр жилийн өмнө Хөдөлмөрийн баатар Лувсансамбуу гуайн тухай Хөдөлмөр сонинд нийтлэл бичиж танилцсан юм. Тэр этгээд энхрий хайрт МАХН-ын зургаадугаар бүгд хурлын зөв мэргэн шийдвэрийг илэрхий эсэргүүцэн үзтэл гайхаш төрүүлэм зүйл ярьж эхэлсэн. Би уг нь цаг алдалгүй энэхүү эсэргүү яриаг Намдаа мэдээлье гэж хүссэн боловч семинарт суугаад хугацаа алсныг хүлцэл өчье. Саяхан бүгд хурал дээр би үнэн юм хэлсэн. НТХ-ны гишүүд гэж хачин муухай дарга нар байдаг юм байна. Нохойн олон бие биеэ барихаас биш хүний олноор нэгийгээ барьдаггүй байх аа. 

	Ийм муухай хүнд суртлын нам гэж хаа байсан юм. Энэ байдлаар улс орныг сүйрэлд оруулна. Би одоо НХШХ-ны мэдэлд байна. Миний талаар баазаас тодорхойлолт гаргуулж нууц тагнуул тавьж намайг дараах тагнаж байгаа юм байна лээ. НХШХ гэж хүн алдаг улс. Тэд идэвхтний больницын их эмч Баасанжавыг Төмөр-Очиртой холбож их зовоосныг би мэдсэн. Баасанжав эмчийн Төмөр-Очир даргын гэрт очсоныг яг мэдсэн байсан. Эд маш олон хүнийг зовоож амьдралгүй болгож байна. Миний ижил санаа бодолтой улс олон байгаа, гэвч тэд ухраад байна. Лувсанчоймбол хүртэл гүнзгий оролцоод буулт хийсэн. Цэдэнбал бүгд хурал дээр “Чи хятадын тагнуул уу? Хятад явж байсан уу?" гэж надаас асуусан. Хажуугаас нь нэг хүн "энэ нөхөр Хятад явж байсан" гэж дэмжиж байсан. 4-5 хүн намайг дагаж надаар оролдож байна гэв. 

	— Та яаж мэддэг юм? гэж намайг асуухад: Эд их муухай юм хийж байна гэж гурав дахин давтаад эднийг бодохоор дургүй хүрээд байх боллоо. Би одоо гучаад жил улсдаа зүтгэлээ. Одоо миний хөдөлмөрийн баатрыг авах гэж байна. Би заримдаа эдэнтэй нэгийгээ үздэг ч юм уу гэж бодох боллоо. Эд олон тагнуул тавьж байхад над бас нөхөд бий, олон бий, олон нөхөд байна. Юу болж байгааг бидэнд хэлдэг хүн төв хооронд хүртэл бий гэв. Энэ бүгдийг би сонсож.

	— Та юунд олон таван юм ярина вэ. Намынхаа үнэн мөнийг үзсээр байж ямар муухай юм санаж явдаг юм. Тэр Лоохууз чинь Хятадын эрлийз, жинхэнэ эсэргүү этгээд гэхэд Лувсансамбуу гуай миний үгийг маш хүйтэн байдлаар сонсож их эвдэрсэн байдалтай харагдаж байсан билээ. 

	Би дутагдлын хажуугаар зүгээр өнгөрч чадахгүй. Намдаа хязгааргүй хайртай учраас үүнийг бичиж байна. (дутагдлын хажуугаар зүгээр өнгөрч чаддаггүй нь ч юу л бол. Харин Ху Намдаа хязгааргүй хайртай нь үнэн байлаа. Гэвч цагаа болохоор яасан бол! Тэр үеийн ажилчин сэхээтэн хоёрын үнэн дүр төрх энэ ажээ. Энэ мэт нь өдгөө юу ярьж явдаг бол С. Б.)

	Хаяг: Налайх дахь Уурхайчин сонины эрхлэгч МАХН-ын гишүүн Балжид овогтой Хаянхярваа үнэн. 

	1965-4-8 

	 

	гэжээ. 

	 

	 

	Ц. Лувсансамбуу гуайн эхнэр Ц. Баасанхүүгийн яриаг сонсъё:

	Миний өвгөн их төлөв төвшин, үнэн үг хэлдэг, шударга бус юмыг үзэн яддаг, ажлын төлөө хамаг юмаа зориулдаг ёстой нэг гүндүүгүй хүн байсан даа. “ЗИС-5” машинаар анхны гурван бумтан болж Сүхбаатарын одонгоор, дараа нь Монголд анх удаа их засваргүйгээр долоон бумтан болж БНМАУ-ын хөдөлмөрийн баатрын хүндэт цолыг Говь-Алтай 7-р баазын жолооч Лувсансамбуу хүртлээ гэж орон даяар цуурайтаж байлаа. 

	Манай өвгөн сүүлдээ "За хүүхдүүд минь намайг баатар энэ тэр гэж битгий дуудаж бай? Хэрвээ цаг өөрчлөгдөж юм наашаа эргэх бол тэр үед хэлж бичнэ" гэж ярьдаг байсан. Хамт ажиллаж байсан нөхөд нь алагтай цоогтой л ханддаг байсан. Нэг удаа Дашинчилэн орохоор чиргүүлдээ дүүрэн бензинтэй явж байгаад “Долоогийн” даваан дээр гарсан чинь хэдэн жолооч цаанаас нь гарч ирээд сууцгааж байж. Урьд нь Баатар сайн уу? гээд сүйд болдог нөхөд мэнд ч үгүй Хаа хүрэх нь бэ? гэсхийгээд дуугүй болцгоож. Тэгсхийгээд хоёр тийшээ хөдөлцгөөж. Давааны цаад руу бараг арваад км давхиад нам газар орсон чинь тэрэг нэг л хөнгөн юм шиг буугаад үзсэн чинь чиргүүл байдаггүй. Ухаандаа намайг чадах гэж чиргүүлийг маань мулталсан байсан. Иймэрхүү юм нэг бус удаа тохиолдож байв. Хааяа ургац хураалтаар шатахуун хүргэж өгнө. Гэтэл Лувсансамбууг оюутантай газар битгий явуул, нөгөө суртал ухуулгаа хийж мэднэ гэж Ургацын комиссын дарга генерал Ж. Жамьян хэлсэн байсан. Тээврийн тавин жилийн ойгоор үзэсгэлэнд өвгөний зураг тавигдсаныг Дэжид дарга үзээд тэднийг зэмлэж авхуулсан байсан. Охин Л. Алтанцэцэгийг Авто ашиглалтын анги төгсөөд Архангайд хуваарилагдан яамны томилолт аваад очиход баазын дарга “икар” хэмээх Самбуу,охиныг маань намын эсрэг бүлгийн хүний хүүхэд гээд цэвэрлэгч болгож байсан. 1990 он гарч Ардчилсан хувьсгал ялсны дараа НТХ-ны Батбаяр цагаатгалын комиссын нэг хүнтэй ирж Лувсансамбуу гуай улс төрийн хувьд цагаадсан гэж хэлээд нөхвөр, үнэмлэхээ авна биз гэсэн. Өвгөний бүх гавьяа шагнал үнэмлэх зэрэг нь нэгдүгээр баазын музейд байдаг. Тээврийн бүх баатрууд гавьяатнуудын хамт манай өвгөний зураг байсныг Тээврийн яамны боловсон хүчний хэлтсийн дарга байсан Г. Пүрэвжал гуай үзээд авхуулсан юм билээ. Энэ бол саяхны хэрэг. Ийм л байх юм даа. Манай хуучин дарга нар мөн ч хатуу сэтгэлтэй коммунист хэвээрээ л байна шүү дээ. Харин намайг автобусны үйлчлэгч хийе гэж очиход нэгдүгээр паркийн дарга Лхагвасүрэн гэдэг залуу "энэ хүн чинь манай тээврийн ууган баатрын гэр бүл байна" гэж дарга нартайгаа зөрсөөр байгаад ажилд авсанд нь их баярласан. 

	1958-онд өвгөнийг нас бархад яам, баазаас хэн ч ирээгүй, хамт ажиллаж байсан хөдөлмөрийн баатар Т. Гэлэгжамц, Л. Ёндонсамбуу, В. Данхар болоод бусад журмын нөхөд нь ирсэнд баярлаж явдаг даа. Цэдэнбал, түүний гар хөл бологчдын хар нүгэл одоо ч арилаагүй байгаа бололтой.

	 


СОДНОМЦЭРЭН ГЭЖ ГЯЛАЛЗСАН ДАРГА БАЙЛАА

	Зандар гэлэнгийн хүү Содномцэрэн 1926 онд Дундговь аймгийн Дэлгэрцогт сумын "Хуучин Түшээт хан аймгийн дайчин бэйсийн хошуу ноён Гомбодоржийн албат" нутагт төржээ. Арваад настай хошууны тэнхим, дараа нь Улаанбаатарт ирж багшийн сургууль төгсөөд арван зургаан настай Булган аймагт очиж багшилжээ. Ингэж ажил амьдралынхаа гараагаа эхэлсэн Содномцэрэн намын дээд сургууль, улмаар Орост Коммунист намын дээд сургууль төгсөж тухайн үедээ боловсролтой чадварлаг сэхээтнүүдийн тоонд багтаж байв. Цагтаа хурц дайчин, ёстой гялалзсан дарга байлаа гэж Увсынхан магтан ярьдаг. Тэр бээр нэг хэсэг НТХ-нд ажиллаж байгаад 1953―1957 онд Увс аймгийн, 1957―1958 онд Дорнод аймгийн намын хорооны нэгдүгээр нарийн бичгийн даргаар ажиллаж байв. Содномцэрэн нэгдэлжих хөдөлгөөний талаар бүгд хурал дээр санал бодлоо хэлж бас л сэтгэл эмзэглэж явсан хүний нэг ээ. 1958 оны Октябрийн баяраар Дорнодод байсан Оросын консулыг дуудаж уулзахдаа: Оросуудын дураараа загнадаг хийгээд, ан авд явж ажил цалгардуулдаг талаар анхааруулжээ. Энэ байдалд Оросын нөхөд эмзэглэж Содномцэрэн консулын дотоод хэрэгт оролцож биднийг цензурдэж байна гэсэн хэл ам гаргаж улмаар Цэдэнбал даргад мэдээлжээ. Энэ үгийг зарим нөхөд өлгөн авч Содномцэрэн Дорнодын консулын хүлээн авалт дээр «Оросуудыг дээрэнгүй колоничлогч» гэж гүтгэж дайран доромжилсон гэж дөвийлгөн Содномцэрэнг УТТ-аар оруулж арга хэмжээ аваад ажлаас нь өөрчилжээ.

	 

	[image: Image]

	3. Содномцэрэн. 1956 он

	 

	Сүүлд Содномцэрэнг Төмөр-Очирын хамсаатан болгож улам хүндрүүлээд эхнэр хүүхдүүдийнх нь хамт газар заажээ. Содномцэрэн дарга нэг үе Эдийн засгийн дээд сургуульд «НДС-ын оронд 1959―1965 оны хооронд байгуулагдсан сургууль» багшилж байхдаа болсон нэг сонин дурсамж тэр үед оюутан байсан бидэнд үлдсэн юм. Содномцэрэн багш бидэнд Улс төрийн эдийн засгийн ухаанаар лекц ордог байв. Хичээлийг маш гоё заана, одоо бодоход нэг их улс төржүүлэхгүйгээр цэвэр эдийн засгийн чиглэлээр нь заадаг байсан болов уу. Тэр үед Манай сургууль маш олон оюутантай, дээр нь татан буугдсан НДС-ын төгсөх ангийн дөчөөд ахмад хүмүүс байсан. Тэд бүгд МАХН-ын гишүүд, жинхэнэ захиргаадалтын арга барилтай марксистууд байсан шиг санагддаг. 1960 оны арван хоёрдугаар сард манай сургуулийн намын бүх гишүүдийн тайлан сонгуулийн хурал боллоо. Багш оюутнууд нийлээд 200 гаруй намын гишүүн байсан. Сургуулийн намын хорооны дарга Олонбаяр гуай тайлан илтгэл тавьж, ректор Ч. Сүрэнжав, проректор Гончигдорж, Цогтсайхан гээд хуучин намын дээд сургуулийн голдуу багш нар үг хэлж ихэвчлэн МАХН-аа, Цэдэнбал даргыгаа магтсан утга агуулгатай санал гаргасан юм.

	Гэргий Долгор. 1960-аад он

	 

	Шинээр сонгогдох товчооны гишүүдийг нэр дэвшүүлж санал шүүмжлэл таслах гэж байтал Содномцэрэн багш босож МАХН-ын 1959 оны бүгд хурал «Нөхөр Сүрэнжавыг онол арга барилын хувьд хоцрогдсон гэж дүгнэсэн. Гэтэл Сүрэнжав өөрөө хэт хуучинсаг онол арга барилдаа шинэчлэл хийх чадваргүй хүмүүсээр багаа бүрдүүлж хоцрогдсон арга барилаасаа салж чадахгүй байна. Өнөөдрийн манай сургууль бол Марксизм-Ленинизмийг догматикаар цээжилдэг НДС биш ээ. Эдийн засгийн дээд сургууль бол орчин үеийн удирдагчид төдийгүй сайн бэлтгэгдсэн УААА-н эдийн засагчдыг бэлтгэдэг төв штаб байх ёстой. Иймд эдгээр удирдах нөхдийг Намын хорооны товчоонд оруулахын эсрэг саналтай байна. Өндөр боловсролтой чадварлаг залуучуудаар сургуулийн удирдлагыг солих хэрэгтэй гэв. Үүнээс болж санал шүүмжлэл хаах гэж байсан хурал маань дахин идэвхжиж Бямбаноров, Тогтох, Баасанжав, Жамбаа нарын олон багш нар босож (хожим нь эд нар бүгд “эсэргүү” болсон) шүүмжлэлийг дахин өрнүүлж намын хорооны товчоонд нэр дэвшигчдийг дахин санал гаргаж сонгох нь зүйтэй гэж үзэв. 

	Шүүмжлэлийн гол нь МАХН-ын төв хорооны нарийн бичгийн даргаас хусагдсан Ч. Сүрэнжавын эсрэг чиглэгдэж байв. Энэхүү хурлыг удирдахаар ирсэн НТХ-ны гишүүн төрийн сайд Отгонбаяр шүүмжлэлийг хааж боолгүй Намын төв хорооны бодлого гэлгүй чөлөөтэй, хүлээцтэй сонссон явдал гишүүдийн таашаалыг хүлээж сургуулийн намын хорооны товчоог үндсээр нь шинэчилж удалгүй Сүрэнжав нарын бүлэг хуу хусагдаж тус сургуулийн реактораар Ч. Сэрээтэр, орлогч захирлаар Ш. Бат-Очир, Н. Дугаржав, Намын хорооны даргаар Б. Долгормаа (сүүлд Сангийн яамны орлогч сайд байсан), аж ахуйн эрхэлсэн орлогч захирлаар генерал Ц. Нансалжав нарын хүмүүс томилогдсон юм. Тэр үедээ шинэлэг бөгөөд, эрх баригч намын бодлоготой харшилж мэдэхээр НТХ-ны бодлогыг унагасан ийм нэгэн хурал болж билээ. 

	Содномцэрэнгийн талаар МАХН-ын төв хорооны улс төрийн товчооны 1958 оны арван хоёрдугаар сарын 5-ны өдрийн 394-р тогтоолоос толилуулъя: 

	 

	Чойбалсан аймгийн намын хорооны нэгдүгээр нарийн бичгийн Н. Содномцэрэнгийн тухай. 

	УТТ-аас тэмдэглэх нь:

	 

	Октябрийн социалист их хувьсгалын нөлөөгөөр үүссэн Монгол ардын хувьсгал нь Монголын ард түмний түүхэнд үндсэн эргэлт болсон бөгөөд манай хөдөлмөрчид, манай залуучууд ёстой эрх чөлөө жаргалын замыг нээж чөлөөт амьдралыг байгуулах, сурах боловсрох бололцоог олгосон юм. Н. Содномцэрэн бол гагцхүү ардын хувьсгалын ачаар капитализм колониализмын мөлжлөг тамлалаас ангижирсан БНМАУ-ын нэг иргэн мөн. н. Содномцэрэн хувьсгалаас хойш төрж ардчилсан төрийн ачаар бага дунд болон НДС мөн ЗХУКН-ын дээд сургууль төгсгөжээ. НТХ н. Содномцэрэнд их итгэл хүндийг хүлээлгэн аймгийн намын хорооны нэгдүгээр нарийн бичгийн даргад батлан ажиллуулсан юм. Гэтэл Содномцэрэн энэ өндөр найдварыг хангасангүй. Содномцэрэн манай улс ЗХУ-ыг дэндүү хуулбарлаж байна, сармагчин шиг дуурайж байна гэж зөвлөлтийн баатарлаг ард түмний дэлхий дахины ач холбогдолтой баялаг туршлагыг суралцах явдлаас татгалзсан яриа өгүүлэл гаргаж бусдад муугаар нөлөөлж байв. Н. Содномцэрэн үндэсний үзлийн элдэв яриа гаргах, ЗХУ-ын өгөөмөр тусламжийг өр зээлд оруулж, далд колоничлолын бодлого явуулж байна гэх зэргээр зохисгүй байдлыг удаа дараа гаргаж байв. Н. Содномцэрэн Октябрийн социалист их хувьсгалын 40 жилийн ойг тохиолдуулан Чойбалсан аймаг дахь зөвлөлтийн консулын газраас хийсэн дайллага дээр «та нарын зэрлэг мөлжлөгийг би тэсвэрлэхгүй. Та нарт баялгаа өгөхгүй» гэж хэрцгийгээр загнасан байна. 

	Содномцэрэнгийн энэ хэрэг бол Монгол-Зөвлөлтийн ард түмний мөнхийн эвдэршгүй найрамдал, сэтгэл харамгүй тусламжийг гүтгэсэн хэрэг мөн бөгөөд энэ нь монгол-зөвлөлтийн найрамдлыг бататган бэхжүүлэхийн төлөө манай нам засгаас явуулж байгаа улс төрийн бодлогыг хортойгоор зөрчсөн тэсвэрлэшгүй гэмт хэрэг гэж МАХН-ын төв хорооны УТТ үзэж байна» 

	 

	гэжээ. 

	Содномцэрэн идэр залуу насаа хэлмэгдлийн шуурганд өнгөрөөж бас л сайн сайхныг үзээгүй нэгэн билээ.

	 


ХУВЬ ТАВИЛАН

	 

	“ХУН ШУВУУН ГАРВАЛТАН

	ХУВЬХАН ЗАЯАНДАА ГОМДОЛТОЙ ЮУ" 

	С. Эрдэнэ

	 

	ДАШДОНДОГИЙН ЦЭРЭН

	 

	1930 онд Хэнтий аймгийн Дадал сумын төвд төрсөн. 1939―1943 онд бага сургууль, 1943―1946 онд бүрэн бус дунд сургууль, 1949―1954 онд Намын шинэ хүчний дээд сургууль, 1959―1964 онд ЗХУ-ын Москва хотод Ломоносовын их сургуулийг улс төр судлаачийн (философич) мэргэжлээр тус тус төгссөн. 1947―1949 онд Хэнтий аймгийн Баян сумын эвлэлийн үүрийн нарийн бичгийн дарга, 1954―1957 онд Сүхбаатар аймгийн намын хорооны хэлтсийн эрхлэгч, нарийн бичгийн дарга, 1957―1959 онд МАХН-ын Төв Хороонд зохион байгуулагч, даргын туслах, Намын амьдрал сэтгүүлийн утга зохиолын ажилтан, 1964―1965 онд эдийн засгийн дээд сургуульд багш зэрэг ажлуудыг хийж байгаад 1965 онд улс төрийн мэдлэг суугаагүй оюутан залуучуудад онолын талаар шийдвэрлэгдээгүй асуудлуудыг ярьж төөрөгдөлд оруулж байсан, намын эсрэг бүлгийн үйл ажиллагаа гэгчийг далдуур дэмжиж холбоотой байсан хэмээн буруушаагдаж, намаас арга хэмжээ авхуулаад Булган аймгийн Ингэт Толгойн САА-д бригадын даргаар газар заагдсан хугацаагүй томилолт авч цөлөгдсөн.

	1990 онд цагаатгагдаж Их хурлын депутатаар сонгогдож шинэ үндсэн хуулийг батлалцаж явсан хүн. 

	Цэрэн гэргий Гажидмаагийн хамт. 1960 он

	 

	Тэр бээр хэлэхдээ:

	Намайг төрүүлсэн аав Б. Чимиддаш охин дүү бид хоёрыг өөрийн төрсөн дүү Б. Дашдондогийнд үрчлүүлснээр ам бүл дөрвүүл элэг бүтэн энх тунх амьдарч байтал Коминтерн, ЗХУ-ын коммунист большевик нам, Сталины шууд удирдлагаар МАХН, төрийн удирдагч нар Лхүмбийн хэрэг гэгч зохиомол хэргийг сэдэж 1932―1933 онд буриадуудыг удам угсаагаар нь хоморголон устгах бодлого явуулснаар их хэлмэгдүүлэлтийн эхлэл тавигдаж бүрэн бус мэдээгээр зөвхөн Дадал сумаас 700 шахам, нийт улсын хэмжээгээр 4 мянга гаруй буриад ястнуудыг хилс хэрэгт хэлмэгдүүлсэн байдаг юм. Лхүмбийн хэргээр миний хүргэн ах Б. Доржийг баривчлан ОХУ-ын Архангельск мужийн хойд туйлд цөлж уурхайд ажиллуулж байв. 1938 онд миний төрсөн эцэг, өргөж авсан эцэг, өвгөн эцэг гурвыг баривчлан Хэнтий аймгийн шоронд хорьж байцаан тамлаж байгаад мөн оны 6 дугаар сард аймгийн ойролцоо Дулаан Хаан ууланд буудаж хороосон юм. Аав нарыг баривчлангуут дотоод Яамны ногоон малгайтнуудаар ахлуулсан хэсэг хүн ирж мал хөрөнгө хогшлыг хураан авч ээж дүү бид гурвыг орох орон гэргүй, эдэлж хэрэглэх малгүй (нэг морь, тугалтай үнээ үлдээсэн) болгосноор бид ядуугийн зовлон эдэлж, өвсний үндэс, жимс ногоогоор гол зогоож байсныг би тод санаж байна. Аав минь өвөлжөөнд цоо шинэ дүнзэн байшин барьсныг хураан авснаас бид гурав аргагүйн эрхэнд шивтэр үнэртсэн пүнзэнд амьдарч байтал дүү охин минь амьдралын зовлон даалгүй зуурдаар насан эцэслээд ээж бид хоёр үлдсэн юм. Ээж минь өмсөх хувцасгүй үлдэж, өнчин хүүгээр тэжээлгэх зорилгоор 1939 онд намайг бага сургуульд оруулсан юм. Энэ мөчөөс эхлэн сургуулийн мөр хөөж, дээд боловсрол эзэмштэлээ эсэргүүгийн хүүхэд гэдгээ хэлэлгүй нууж явснаа энд дурсахад илүүц болохгүй байх аа. 

	Миний бие улс төрийн дээд боловсрол эзэмшээд эх орондоо хүчин зүтгэж яваад 1965 онд намын эсрэг бүлгийн гишүүн, улс төрийн талаар эрүүл бус этгээд хэмээн буруушаагдаж, МАХН-ын хянан шалгах хорооны хурлаар арга хэмжээ авхуулаад 26 жил сэтгэл, ахуй амьдралаараа хохирч, 1990 онд ардчилсан хувьсгалын ач гавьяагаар цагаадаж, иргэнийхээ эрхийг эдлэн, чөлөөтэй амьдрах болсон. Улс төрийн хилс хэрэгт холбогдох болсон шалтгаан гэвэл:

	Төмөр-Очир, Лхамжав нарын шавь

	— Намын эсрэг бүлгийн идэвхтэй гишүүн, аялдан дагалдагч хэмээн хоч зүүж явсан Дашнамжилыг Өмнөговь аймгийн Давсны үйлдвэрт ажиллахаар цөллөгт явахад нь хувцас эд хогшлоо хийж яв гэж 2 ш эрээн авдар өгч, үдэж гаргасан явдал намайг хардах сэрдэх үндэс болсон юм. Би тэр үед Эдийн Засгийн Дээд Сургууль, Намын Дээд Сургууль, Дотоод яамны өндөр албан тушаалтны түр курст мэргэжлээрээ хичээл зааж байлаа. Дээрх сургуулиудад лекц уншиж байхад тэр үеийн нам төрийн томоохон зүтгэлтнүүд н. Цэвэгмид, Сосорбарам, Чойжамц, Батмөнх (эдийн засгийн дээд сургуулийн захирал байсан) нар ээлжлэн орж ирээд хичээлд суудаг байсан. Энэ нь нам засгаас явуулж байгаа бодлого, улс төрийн чиг шугамын талаар юу ярьж буйг сонсож хэлмэгдүүлэх материал цуглуулж байсан нь илт байв. Тэр үед би сурах бичиг, ном зохиолыг үг үсэггүй хуулбарлан уншаад МАХН-ын бодлогыг амнаас гаргасан үг болгондоо магтан сайшааж, зөвтгөж байсан бол гүтгэлэгт холбогдохгүй байсан бол уу? гэж боддог. Лекц уншиж байхад хичээл дээр тагнан сууж байсан дээрх нөхөд элдэв зүйлийг тэмдэглэн авч Намын Төв Хороонд мэдээлсэн нь намайг буруутгаж, егүүтгэн хэлмэгдүүлэх нэг үндэс болсон юм. Би лекц уншиж байхдаа ярьж байгаа сэдэвтэйгээ уялдуулан дараах санаануудыг ярьж байсан. 

	Үүнд:

	— 1959―1960-аад оны үед ардын аж ахуйтнуудыг нэгдэлд элсүүлж мал хөрөнгийг нийгэмчилсэн нь хэр зэрэг цаг үеэ олсон эдийн засгийн бодлого байв?

	— 1930―1940-өөд онуудад лам нарын талаар явуулсан бодлого, сүм хийдүүдийг эвдэн сүйтгэж, галдан шатааж, эрдэнэт хүний амь нас, түүхийн нандин дурсгалыг яагаад хөнөөх болов? гээд жишээ татахдаа Гандан дахь Жанрайсэг бурхныг нурааж, Германы фашизмыг бут цохиход алт, эрдэнэс гуулийг нь ашиглуулах зорилгоор ЗХУ-д хандив болгон өгсөн. Монголд байсан 700 гаруй сүм хийд, түүний дотор Амарбаясгалант, Манзушир хийдүүдийг нурааж хаячхаад одоо болохоор Япон, Вьетнам, Хятад зэрэг орнуудаас асар их өндөр үнээр мэргэжилтэн урьж материал авахад валют зарж дахин сэргээн засварлах болов. Нам төрөөс лам нарын талаар явуулсан бодлого сүсэгтэн олонд ямар цохилт болсон. 

	Монголоос Москвагийн их сургуульд явсан анхны таван философич. Зүүнээс Д. Цэрэн, С. Пүрэв нар эсэргүү болсон

	 

	 

	— Тэр үед социалист систем оршин тогтнож, тэдний хооронд СЭВ хэмээх худалдаа-эдийн засгийн том холбоо байгуулагдаад гишүүн орнуудын гадаад худалдааг их орос гартаа авч бүрэн хянаж байсан цаг. Энэ нь манай гадаад худалдаанд хэр зэрэг таатай нөхцөлийг бүрдүүлэв. Хэрэв Дэлхийд гарц олж чөлөөтэй худалдаа хийвэл манайд ашигтай байж болох. 

	— Нам төрөөс явуулж байсан төвлөрсөн төлөвлөгөөт эдийн засгийн бодлого яагаад удаа дараа бүтэлгүй болж тасалдах болов. Тухайлбал: Төмрийн завод, Шаазангийн үйлдвэрүүдийг жишээ татаж байснаа санаж байна. Үүнээс үүдэн “Хагархай шаазангийн” хэрэгтэн хэмээх нэр авч байлаа. 

	— Лекц уншиж байхдаа самбар дээр том, жижиг хоёр гэр зураад бас буруутаж байв. Юу гэвэл албан тушаалтнууд хөдөө томилолтоор явж байгаад орой хоноглох газраа сонгохдоо хоёр гэрийн том гэрт бууж архи дарс, тарган махаар дайлуулж, хоймор дахь гэрийн эзний оронд цоо шинэ цагаан даавуутай ор засуулаад нойрсохын өмнөхөн тэр хоноц гадаа гарч жижиг гэрийн хаяанд морь хараад зогсож байхад нусаа гоожуулсан олон нялх хүүхэдтэй зарц ядуу айл юу бодож суух вэ? Үүнийг оюутан залуучуудад ярихдаа хүнийг баян, хоосон гэж ялгалгүй гэр орноор нь орж, ахуй амьдралтай нь танилцаж, санаа бодлыг нь сонсож яваасай гэсэндээ л хэлсэн хэрэг. 

	— Цалингийн зөрүүг тайлбарлах гэж оролдоод бас буруутав. Галч, манаач, цэвэрлэгч, оюутан, сайд, дарга нарын цалингийн жишгийг гаргаж тооцоотой зөв зарцуулбал арай өлсөхгүй, амьдралд хүрэлцээтэй байгаа тухай ярьсныг Сайдын цалинг жишээ татахын оронд хөдөлмөрийн баатар, уурхайчин Даваажавын авдаг цалинг яриагүйн төлөө бас буруутлаа. 

	САА-нууд ялангуяа зүүн гурван аймаг жил дараалан ургац алдаж байгааг байгаль цаг агаарын таагүй нөлөөнөөс хамаатайг ярьж, байгалийн элдэв үзэгдлүүдийн өмнө хүн хүчин мөхсөдөж, эрхшээлд нь байдгийг их онолч Ф. Энгельсийн хэлснээр эрх чөлөөгүй гэснийг н. Цэрэн монголын ард түмнийг эрх чөлөөгүй гэж ярьсан мэтээр Төв Хороонд дээрх нөхөд мэдээлсэн байсан. 

	Дээрх санаануудыг уншсан лекцийнхээ төлөө 1964 оны 12 сараас 1965 оны 4 сарын 1 хүртэл 3 сар гаруй намын хянан шалгах хороонд байцаагдаж өчиг өгсөн. Тэгэхэд намайг н. Лувсанравдан, Чойжамц, Шагдарсүрэн, Дамба, Гончигсүрэн, Балдандаваа нар ээлжлэн шалгаж шүүдэг байсан. Тэр үед Намын Төв Хороонд хэний болох нь мэдэгдэхгүй сэжиг бүхий олон бичиг олзлогдсон байсан тул түүний эзнийг олохын тул сэжигтэй хүн бүрийг хардаж байсан үе. Нэгэн удаа Н. Гончигсүрэн гэгч намайг дуудаад цаас харандаа өгч, уйгуржин, кирилл, оросоор бичүүлж шалгав. Бичсэн учир тэр надаас юу ч олж долоогоогүй. Эр хүн нэг буруутахаар 7 бүдэрнэ гэдэг байх даа. 

	Намын эсрэг харш үзэлтэй этгээд хэмээн сэжиглэгдэж байцаагдаж байх үеэр хүн амины хэрэгт (үнэрч нохой нь алдаанаас болж) сэрдэгдэж, Дотоод Яаманд хоригдож байцаагдаж үзлээ. Намын Хянан Шалгах Хороо миний хэргийг шалгаж дуусаад 1965 оны 3 сарын 30-нд хорооныхоо хуралд оруулсан. Тэр хурал Н. Лувсанравдан, Чойжамц, Батаа, Ламзав, Жалаа-Аажав, Чимид, Жамъян, Мижид нарын бүрэлдэхүүнтэй болсон. Хурлын үеэр н. Батаа, Жамъяан нар ээлжлэн босож миний эсрэг үндэслэлгүй дайрч элдвээр доромжилж, давшилж байсан. Харин бусад нөхөд нь үг хэлээгүй, дуугай сонсож байсан. Хурлын үеэр дээр дурдсан асуудлуудаар надад тулгасан бүх зүйлд тайлбар тавьж, өөрийгөө хамгаалаад байсан. Нэлээд маргалдсаны эцэст хурал даргалж байсан Лувсанравдан "Цэрэнгийн талаар дахин ярьж зөвлөх зүйл байна. Иймд Цэрэн та түр гараад үүдэнд хүлээж бай” гэв. 

	Би хэлсэн ёсоор хурлаас гарч үүдэнд 20-иод минут хүлээхдээ хэрэг хийгээгүй, үнэн зүйл ярьснаас биш намын бодлогод харш зүйл хэлээгүй гэж өөрийгөө зөвтгөн бодож, арга хэмжээ авхуулна гэдгээ ч сайн ухаараагүй байсан юм. Одоо бодоход намайг хурлаас гаргаж хоорондоо зөвшилцөж ярилцахдаа надад оногдох шийтгэлийг хүндрүүлэх, хөнгөлүүлэх тухай ярьсан бол уу гэж боддог. Тэгээд намайг дахин дуудаж оруулаад Н. Лувсанравдан шалгасан материал, Цэрэнгийн хэлсэн ярьсантай бүрэн нийцэж байгааг үндэслэн түүнийг намаас хөөхийг сануулж донгодъё гэхэд бусад нь ярс гар өргөөд баталсан юм. Намайг Намын Хянан Шалгах Хороонд байцаагдаж, шалгуулж байх үед эдийн засгийн дээд сургуулийн захирал агсан Батмөнх Намын Төв Хорооны шийдвэргүйгээр өөрөө санаачилж багшлах ажлаас халсан юм. Надтай хамт багш байсан Лхамзав улс төрийн хэргээр баривчлагдаад, шоронд орсны дараа эдийн засгийн дээд сургуулийн 300 гаруй оюутнуудад өдөрт 4-6 цагийн хичээл зааж, хагас жилийн шалгалтыг ганцаараа авч байсан үе болохоор илүү цаг ихтэй байсан. Халагдахдаа илүү цагийн мөнгө (15 мянган төгрөг) авах гэж Батмөнх захиралтай уулзахад чамд илүү цагийн мөнгө олгохгүй гээд үндэслэлгүй татгалзсан. Тэгэхээр нь тэр үед сангийн яамны сайд байсан Моломтой (сүүлд ерөнхий сайдын орлогч болсон) уулзаж “илүү цагийн мөнгө Батмөнх олгохгүй хууль зөрчиж байна. Түүнийг олгуулах талаар тусалж өгнө үү” хэмээн хүсэлт тавихад тэр хүлээн аваад цагийн мөнгийг олго гэсэн албан тоот хийж өгсөн юм сан. 

	Тэр шийдвэрийг нөхөр Батмөнхөд танилцуулахад бас л хүлээж авалгүй намайг 15 мянган төгрөгөөр хохироосон юм. Ер нь Батмөнх тэр үеэс эхэлж Цэдэнбалын ивээлд орж нэр хүнд нь өсөн, хэн ч халдашгүй бүрэн эрх эдэлж дураараа дургиж эхэлж байсан цаг байв. Би ажлаас халагдсаны дараа н. Цэдэнбалд өөрийн амьдралын үнэн түүхийг нэгд нэггүй танилцуулж, нам төрд хар буруу санаж яваагүй, зөвхөн эх орныхоо хувь заяа, ирээдүйн талаар юу бодож санаж явдгаа илэн далангүй илэрхийлж, эцэг нарынхаа хойноос хилсээр хэлмэгдлээ гэдгээ дурдан хэргээ дахин хянан шүүлгэж шалгуулахыг хүсэж өргөдөл бичсэн юм. Хэд хоногийн дараа Намын Төв Хорооны боловсон хүчний хэлтсийн дарга н. Ламжав намайг дуудаад “Цэдэнбал дарга чиний өргөлдөлтэй танилцаад хүсэлтэй САА-д нь тасаг, фермийн даргаар томилж явуул гэсэн байна. Иймд чи ямар САА-д очих сонирхолтой байна? гэхэд нь нутаг бараадъя гэж бодоод Ононы САА-д очъё гэхэд, тэр үед САА-нуудын удирдах газрын боловсон хүчний хэлтсийн дарга байсан бүдүүн Нанзадыг дуудан ирүүлж дээрх аж ахуйд явуул гээд бид хоёрыг гаргасан. Үүний дараа удалгүй Ононы САА явах гэж байтал н. Нанзад намайг гэнэт дуудаад таныг Ононы САА-д явуулахаа болиод Ингэт Толгойн САА-д явуул гэж Төв Хорооноос шийдвэр өгсөн гэдэг юм байна. Юу болоод намайг анх томилсон газартаа явуулахгүй өөрчлөх болсныг тэр үедээ би мэдээгүй эргэлзэх, гайхах сэтгэл төрөөд өнгөрсөн. Хожим сонсоход Ононы САА-н дарга буриад гаралтай улаан Дамдинсүрэн гэгч их цуурдаг, дураараа хүн байдаг. Түүнтэй хамт н. Цэрэн ажиллавал хоёр буриад нийлж юу эс хийх билээ хэмээн болгоомжилсон хэрэг байлаа. Иймийн учир намайг Ононы САА-д явуулж болохгүй гэсэн мэдээлэл Намын Төв Хорооны сонорт хүрснийг би хожим мэдсэн юм. 

	Ингэт Толгойн САА-д явахдаа ээж, гэр бүл, хүүхдүүдээ байрандаа орхиод ганцаараа очсон. Миний явсны дараа УБ хотын захиргаа, орон сууцны газраас хэд хэдэн сайд дарга нарыг түүний дотор Эрүүлийг Хамгаалах Яамны нэг орлогч сайд, зураач Намхайцэрэн нарыг ээлжлэн байраа чөлөөлж өг, хэрэв чөлөөлөхгүй бол хүчээр гаргана хэмээн сүрдүүлж, ар гэрт минь шахалт дарамт үзүүлж байсныг дурдах юун. Нэг удаа тэд ирээд байрныхаа ордерыг өг, бушуу нүү хэмээн шаардахад ээж минь өлгийтэй бага хүүг элгэндээ тэврээд урдаас нь угтаж очоод ор дэрийг (ордер гэсэн үгийг ор дэр гэж ойлгосон) нь ав. Энэ хүүхдийг ч ав гээд урдаас нь сарвайхад тэд ихэд цочирдон гарсан гэж ээж минь надад хэлж билээ. Ингэсээр байтал намар байранд халаалт өгснөөр хуульд захирагдан хөөж чадахаа больсон юм. Тэр үед Ингэт Толгойн САА ургацаараа улсад байнга тэргүүлдэг ажил сайтай аж ахуй байсан. Жил бүр намрын ургац хураалтын дараа САА-нуудын удирдах ажилтны Зөвлөгөөн болдог байв. 

	Эр хүний заяа завагт гэгчээр миний хариуцаж байсан Ингэт Толгойн бригад жил дараалан улсын төлөвлөгөөгөө давуулан биелүүлээд улсад тэргүүлж, Социалист Хөдөлмөрийн бригадын мандат авсны төлөө 1966 онд дээрх улсын зөвлөгөөнд оролцон индэр дээр гарч шагнал авахад намайг Намын Төв Хорооны нарийн бичгийн дарга Жавгарал маш их гайхсан янзтай хялайн хараад, шагнал өгөхдөө гар ч бариагүй. Зөвлөгөөний завсарлагаагаар н. Жавгарал аж ахуйн удирдлагуудыг дуудаж “Та нар яагаад эсэргүү Цэрэнг тодорхойлж ирүүлэв” хэмээн зэмлэсэн байдаг юм. Тус аж ахуйд ажиллаж байхдаа н. Цэдэнбалд дахин өргөдөл бичиж УБ хотод шилжүүлж өгөхийг хүссэний дагуу сайн нөхдийн дэмжлэг, тодорхойлолтыг үндэслэн зөвшөөрсөн юм. 

	Улаанбаатар хотод орж ирээд тэр үед Намын Төв Хорооны нарийн бичгийн дарга байсан н. Жалан-Аажав, Балхаажав нарт мэргэжлийнхээ ажлыг хийх хүсэлт удаа дараа тавихад дарга л мэднэ, бид мэдэхгүй гээд халгаахгүй байсны гадна н. Жалан-Аажав энэ нөхрийг яах гэж ордонд оруулав хэмээн ордны комендантад зэмлэл өгч байв. Хэлмэгдлийн хугацаанд үнэхээр ажил хийхэд хүнд байсан. Тэр үед би сум, САА, гурил тэжээлийн үйлдвэрүүдийн уурын халаалт, сүүний ферм, трактор засварын газар, хөдөө аж ахуйн чиглэлийн бусад үйлдвэрүүдийн цахилгаан, тоног төхөөрөмжүүдийг угсарч суурилуулах үүрэгтэй, ХАА-н ЦСТУ-ын трестийн даргаар 10 жил ажиллах хугацаандаа энэ трестийн ажилч хичээнгүй, эвсэг хамт олны дэмжлэгтэйгээр гайгүй ажиллаж байсныг ХАА-хан сайн мэднэ. Ингэж ажиллаж байхад Найрамдлын районы МАХН-ын хорооны дарга байсан согтуу Лочин, Ардын Хянан Шалгах Хорооны дарга байсан цагаан Молом, ХАА-н Яамны орлогч сайд байсан улаан хамар Баянбат нарын байнгын дарамт, занал зүхлийн доор үг хэлэх, тайлбар тавих, эсэргүүцэх эрхгүй байлаа. 1980 оны намар Сайд нарын үндэслэлгүй тогтоолыг биелүүлэх гэж зүтгэж яваад ардын хянан шалгах хорооны хурлаар “Улсын хөрөнгө сүйтгэсэн" гэгдэж хилсээр ажлаас халагдаад прокурорын мэдэлд шилжээд, шоронд орохын даваан дээр тэр үеийн төр засгийн томоохон зүтгэлтний нэг байсан ХАА-н төлөө бие сэтгэлээ зориулсан н. Рагчаагийн ивээлээр хилс хэргээ цагааруулж явснаа дурдахгүй өнгөрч болохгүй байна. 

	Миний ажлаас халагдсаныг трестийн хамт олон сонсоод МАХН-ын гишүүн ажилчид голдуу 60-аад хүн МАХН-ын Төв хороонд хандан намайг ажлаас хилсээр халав хэмээн эсэргүүцэл илэрхийлж өргөдөл бичсэний төлөө тэднийг элдвээр сүрдүүлэн, арга хэмжээ авна хэмээн далайлгаж байж билээ. Мөн намайг Намын Төв Хороо дуудаж энэхүү эсэргүүцлийн ажиллагааг зохион байгуулсан хэмээн буруутгах оролдлого хийсэн боловч энэ явдлыг мэдээгүй, оролцоо ч үгүй гэдгээ мэдэгдэж няцаасан. Ингэж автономитын үеийн Цэцэг нуурын Ард Аюушийг санагдуулсан үйл явдал болсныг дурсахад илүү биш бол уу. 

	Хэлмэгдэж явах хугацаанд намайг Дотоод Яам байнгын хяналтдаа авч мөшгөж, мөрдөж байсан. 1970―1980-аад онуудад зарим яамны сайд, дарга нараар НАХЯ намайг хөтлүүлэн аваачиж идээ будаа бүхий ширээ зассан өрөөнд хэд хэдэн удаа энгийн хувцастай 2-3 хүн хүлээн авч, маш эелдэг нөхөрсөг байдал үзүүлэн үг алдуулах зорилгоор харилцан ярилцах хэлбэрээр миний санаа бодлыг сонсох гэж оролдож байв. Ингэж ярилцаж суухад тэд миний хэдийд хаана явж, хэнтэй уулзаж, юу ярьж хийж байсныг нэгд нэггүй тодорхой мэдэж байсан. Уулзаад ярианы эцэст сэтгэгдлээ бичгээр үлдээхийг хүсэж байсан боловч би татгалзаад юу ч бичээгүй. Тэр үед ингэж биднийг мөрдөн хавчиж, алхах гишгэх болгоныг хянаж мөрдөж байсан нөгөө сүрхий Дотоодыг Хамгаалах Газар, түүний тагнуулын байгууллага одоо юу хийж байна вэ? Тэд тийм сайн юм бол хорсолтойгоор егүүтгэгдсэн Төмөр-Очир, Зориг нарын хэрэг яагаад илрүүлж чадахгүй байгаа юм бэ? гэж өөрийн эрхгүй бодох юм. 

	Ядарсан үед нөхрийн чанар танигдана гэсэн ардын цэцэн үг байдаг. Миний цөллөгт явсны дараа үерхэж явсан олон найз нөхөд До Яамны туршуулуудаас айж цэрвэснээс болж манайхаар орохоо больсон. Ганцхан миний унаган найз мэргэжил нэгт Р. Рэгзэндорж (философийн ухааны доктор, профессор) хавчилга, хяналтаас айлгүйгээр манайхаар байнга орж эргэн тусалж байсныг дурсамж болгон үлдээе. 

	Ийнхүү миний амьдрал коммунист дэглэмийн үе дэх буриад эрчүүлийн эмгэнэлт хувь заяаны нэгэн жишээ болой. Туугдаж, цөлөгдөн яваад буцаж ирээгүй хань нөхрөө хүсэмжлэн буриад эмэгтэйчүүд дараах дууг дуулж байсныг энд сийрүүлбэл. 

	 

	“Уулын оройгоор харахдам

	Униартай манан цоо наран байна 

	Учирсан ганцъяа хүлээхдэм 

	Учрахын аргагүй хол байна

	 

	Хадын оройгоор харахдам

	Харанхуй манан цоо наран байна 

	Ханилсан ганцъяа хүлээхдэм 

	Харилцахын арга үгүй хол байна 

	 

	гэж бэлэвсэн хоцорсон буриад басгадын өөрсдийн зохиож дуулсан дууг сийрүүлж цус нулимс амтагдсан энэ гашуун бичиглэл хэдийгээр түүх болон үлдсэн ч, ийм аймшигт үйлдэл дахин бүү давтагдах болтугай хэмээн түмэндээ сонордуулсугай. 


РАДНАА ОВОГТОЙ БАРИАДИЙ (Дамдин овогтой Махаабариадий)

	1931 онд Түшээт Хан аймгийн дайчин чин ван Ханддоржийн хошуу одоогийн Булган аймгийн Хутагт-Өндөр сумын Уньт багийн Онц гэдэг газар төрсөн. Булган аймгийн Сэлэнгэ сумын бага сургууль, Улаанбаатар хотод Сүхбаатарын нэрэмжит офицерын сургууль, мөн 1952―1957 онд МУИС-ийн Анагаах ухааны факультетад суралцаж онцсайн дүнтэй төгсжээ. Хөдөлмөрийн гараагаа 1950―1952 онд тэр үеийн нэрээр Сталины нэрэмжит өргөн төмөр замд вагон хүргэгчээр эхэлж, 1957―1958 онд Булган аймгийн ерөнхий эмч, эрүүлийг хамгаалах хэлтсийн эрхлэгч,

	1958―1959 онд ЭХЯ-нд байцаагч, ахлах байцаагч,

	1959―1961 онд ЗХУКН-ын дээд сургуулийг дүүргэжээ. 1963―1965 онд эрүүлийг хамгаалах яамны намын хорооны даргаар ажиллаж байтал 1964 оны 12 дугаар сард хуралдсан МАХН-ын VI бүгд хурлын дараа Лоохууз, Нямбуу, Сурмаажав нар намын эсрэг бүлэглэсэн ажиллагаанд идэвхтэй оролцсон гэсэн хэргээр хилс хэлмэгдэж До яамны онцгой хяналтад байх аюултай долоогийн нэг нь болсон ажээ.

	Бариадий гэргийн хамт

	 

	1950-аад оны сүүлчийн хагас 1960-аад оны үеийн нийгэм, улс төрийн ерөнхий байдал нь нэг хүнийг тахин шүтэхийн эсрэг нэгэн тэмцлийн үе эхэлсэн байлаа. 

	Энэ үйл явц нийт социалист хамтын нөхөрлөлийн орон хийгээд Коммунист ажилчны намуудын үйл ажиллагаанд тодорхой хэмжээгээр нөлөөлж, энэ нь монголын эх орон ард түмнээ гэсэн сэтгэлгээтэй тэргүүний сэхээтний улс төрийн идэвхийг сэргээсэн юм. Монгол орноо яаж хурдан хөгжүүлэх, улсын зэрэгтэй болгох вэ, ард түмнийхээ ядуу дорой амьдралыг ямар аргаар өөд татан дээшлүүлэх вэ гэсэн гол асуудлуудаар Ю. Цэдэнбал тэргүүтэй МАХН, түүний улс төрийн товчооноос явуулж буй бодлогод шүүмжлэлтэй хандаж өөр шинэлэг арга зам хайх болж байлаа. Улс төр, үзэл суртлын хүрээнд МАХН, Ю. Цэдэнбал тэргүүтэй УТ Товчоо нь сэхээтний төөрөгдөл гэгчийг илрүүлж Д. Төмөр-Очир, Л. Цэнд, Н. Дангаасүрэн, Д. Лхамжав, Төмөрбаатар, Гаадамба, Бямбадорж зэрэг нам төрийн олон сэхээтнийг улс төрийн замаас зайлуулж байлаа. 

	Монгол улс бүхий л талаар ЗХУ, ЗХУКН-ын хараат байв. Монгол орон социализмын туршлагын туулай болж дааж давшгүй өр зээлд баригдаж, хөдөө аж ахуйд малын тоо толгой хорогдож, чанар нь муудаж, малчдын нийгмийн амьдрал доройтон, нэгдлийн малчид “ялын мал”-аас зугтааж хот суурин бараадах хөдөлгөөн нэмэгдэж, нутаг ус хоосрон хаягдаж байв. Ийм үед МАХН-ын 1964 оны 12 дугаар сарын VI бүгд хурал хуралдсан юм. 

	 

	Хэлмэгдлийн шижим буюу Бариадий өгүүлрүүн:

	1964 оны 12-р сарын 17-ны өдөр Улсын банкны хорооны дарга Лхамсүрэн бид хоёрын хооронд түүний албаны өрөөнд доорх утга бүхий яриа болсон юм. 

	— МАХН-ын ерөнхий нарийн бичгийн дарга Ю. Цэдэнбалын гарт нам төрийн бүхий л эрх мэдэл төвлөрч, эрх мэдэл албан тушаалд дуртай, бялдууч, мэдлэг боловсролоор дулим, хувийн ашиг хонжоо эрхэмлэсэн хүмүүсээр тэр тойрон хүрээлүүлж бурхан мэт тахигдан, нам төрийг удирдан залах, өөрийнхөө үйл ажиллагаанд шүүмжлэлтэй хандах чадвараа алдаж байна. Цаашид энэ байдлаар үргэлжилбэл МАХН-ын нэр хүнд, улсын хөгжил дэвшил, боловсон хүчний бодлогод сөрөг нөлөө үзүүлэх учир түүнийг энэ өндөр албан тушаалаас өөрчлөх нь зүйтэй юм.

	Бариадий Чехийн оюутан Иван Чинкийн хамт. 1955 он

	 

	 

	— Манай гадаад худалдаа зөвхөн ганц ЗХУ-тай явагдаж байгаа нь алдагдалтай байгаа тул дэлхийн зах зээлд гарах шаардлагатай байна. 

	— Өр зээлийн асуудал туйлдаа хүрч, Монголын ард түмний нуруун дээр дааж давшгүй ачаа боллоо. Энэ талаар бүгд хурал дээр яригдах болов уу? Чи тодорхой мэдлэг мэдээлэлтэй хүн нарийн судалгаатай байх нь зүйтэй болов уу. Чи тус бүгд хуралд байх нь зүйтэй юм гэсэн ярилцлага явагдаж билээ. 

	Тэр үедээ Лхамсүрэн зөвшөөрч байсан мэт боловч бүгд хурлын дараа дээш “мэдээлэл" өгсөн юм билээ. Мөн бүгд хурал хуралдах өдөр “Намын үнэн сонин”-д "Монголын ард түмний аж амьдралыг дээшлүүлье” гэсэн миний өгүүлэл гарсан нь Намын Төв Хорооны шалгах хорооныхныг цочоож даарь дээр давс гэгч болжээ. 

	Ийнхүү ЭХЯ-ны намын хорооны дарга н. Бариадий “Намын эсрэг бүлэглэсэн ажиллагаа”-нд идэвхтэй оролцогчоор тооцогдож МАХН-ын Төв Хорооны дэргэдэх Намын хянан шалгах хорооны 1965 оны 1-р сарын 20-ны өдрийн 2/5 тогтоолоор МАХН-ын гишүүнээс хөөгдөж, МАХН-ын ТХ-ны нарийн бичгийн дарга нарын 1965 оны 1-р сарын 12-ны өдрийн 16-р тогтоолоор ЭХЯ-ны намын хорооны даргын үүрэгт ажлаас халагдан БНМАУ-ын Сайд нарын зөвлөлийн 1965 оны 1-р сарын 23-ны өдрийн 22-р тогтоол, ЭХЯ-ны сайдын 1965 оны 12-р сарын 20-ны өдрийн В-165 тоот тушаалаар их эмчийн эрхээ хасуулан, дипломоо хураалгаж, 1965 оны 1-р сарын 28-нд Дорноговь аймгийн Хөвсгөл суманд хүний бага эмчээр нутаг заагдан цөлөгджээ. Өөр ажилд шилжүүлэх, түр чөлөө олгох, өөр аймаг суманд явах хөдөлгөөнийг зөвхөн Засгийн газрын шийдвэрээр гүйцэтгэж байхыг хууль хяналтын байгууллагад даалгаж, До яамны онцгой хяналтын аюултай долоогийн дансанд орсон байна. 

	МАХН-ын VI бүгд хурлын дараа намын эсрэг бүлгийн үйл ажиллагааг идэвхтэй дэмжсэн ЭХЯ-ны намын хорооны дарга асан Р. Бариадийг Улаанбаатар хотын эмнэлгийн байгууллагуудын намын гишүүдийн хурлыг Эмнэлэг гэгээрлийн ордонд зарлан хуралдуулж, хурлыг МАХН-ын төв хорооны үзэл суртлын хэлтсийн дарга н. Очирбат, Сайд нарын зөвлөлийн 1-р орлогч дарга н. Лувсан нар удирдан н. Бариадий бол Лоохууз, Нямбуу, Сурмаажав нарын намын эсрэг бүлэглэсэн хэргийг идэвхтэй дэмжиж, Улсын банкны хорооны дарга н. Лхамсүрэнг намын эсрэг бүлгийн ажиллагаанд татан оролцуулах гэж ятгасан. МАХН-ын удирдагч Ю. Цэдэнбал, Улс төрийн товчооны үйл ажиллагааг хянан шүүмжилж улсынхаа хөгжлийг үгүйсгэсэн. Монгол-Зөвлөлтийн ган бат найрамдал, социалист хамтын нөхөрлөлийн үзэл санаанд ан цав гаргах үндэсний үзэлд автагдсан намын эсрэг бодол санаа агуулсан, үйлдсэн хэргээ хүлээдэггүй этгээд учир МАХН-ын гишүүнээс хөөж ЭХЯ-ны намын хорооны үүрэгт ажлаас халлаа хэмээн мэдэгдэхэд, айсан хүмүүс шүүмжлэл өрнүүлж, ЭХЯ-ны орлогч сайд н. Вандандорж, төлөвлөгөө дүн бүртгэлийн хэлтсийн дарга нараар үг хэлүүлжээ. “Р. Бариадий ЭХЯ-ны сайдын албан тушаалыг булаан авах гэсэн хүн” гэж хүртэл гүтгэлгийн үг хэлүүлж байсныг уул нөхөд сүүлд гэмшин уучлалт гуйж байжээ. Харин энэ шүүмжлэл бол “зохиомол гүтгэлэг” гэдгийг ЭХЯ-ны сайд Туваан гуай МАХН-ын Төв хорооны ХШХ-нд биечлэн хэлж байсан билээ. 

	 

	Бариадий цааш өгүүлрүүн:

	— Дээд газрын шийдвэрийг хэрэгжүүлэхээр 1965 оны 1-р сарын 25-нд манай гадаа ЗИЛ-130 машин тавьж яаралтай явахыг тулган шаардав. Энэ үед манай охин Нарантуяа 6 настай, хүү Наранцацралт 3 настай, хоёулаа улаан бурхнаар өвчилж тууралт ихтэй, өндөр халуунтай биеийн байдал хүнд байсан учир арга буюу хоёр хоног хүлээж, тэр үед ШУА-ийн анагаах ухааны хүрээлэнд ажиллаж байсан хань Бүрэнжаргалыг ажлаас нь халж мөн нутагт их эмчээр томилон 1965 оны 1-р сарын 27-ны тэсгим хүйтэн өдөр Дорноговь аймгийн Хөвсгөл суманд хүргэгдэж сумын намын үүр захиргаанд “тушаагдсан” билээ. Үүнээс хойш удалгүй н. Лувсанравданы шийдвэрээр 80 гарсан хөгшин эхийг минь хүүхдийн хамт байрнаас нь хөөн гаргасан байлаа. Тэр жилийн 1-р сарын 28-ны өдөр Монголын цагаан сар битүүний өдөр байсан учир Монгол хүний бэлгэ дэмбэрлээ бодож тоонотой гэрээ босгож заншил ёсоор бэлтгэсэн боловч нэг ч хүн бидэнтэй шинэлсэнгүй нь "эсэргүү" надад цагаан сар биш хар сар мэт санагдаж байсан билээ. 

	Дорноговь аймгийн Хөвсгөл суманд бага эмчээр ажилласан эхний гурван жилд үндсэндээ гэрийн хорионд байж гадагш явах эрхгүй, сумын захиргаа, эмнэлэг, сургуулийн түлш бэлтгэж заг түүх, зам дагуу үхсэн малын сэг сэвийг арилгаж зөөх, тэмээ малын угаалга хийх, барилгын засвар шавар шорооны ажил хийж өнгөрөөсөн. 

	Говь бол сайхан нутаг, говьчууд бол уужим сэтгэлтэй өгөөмөр ард түмэн. Хэдийгээр “эсэргүү” хэрэгтэн боловч намайг хүлээж авсан Хөвсгөл сумын нэгдлийн дарга Нямбуу, намын үүрийн дарга Ваанчиг, бригадын дарга Жамба нар миний ажлыг дэмжин ЭХЯ-нд Дорноговь аймгийн Хутагийн таван сумыг харьяалсан сум дундын эмнэлэг байгуулах санал оруулж зөвшөөрүүлж чадсан билээ. Шаардагдах хөрөнгийн асуудлыг Улсын төлөвлөгөөний хэлтэст оруулж (дарга нь н. Рагчаа, орлогч н. Самдан) 260 000 төгрөг зөвшөөрөгдсөнөөр Хөвсгөл сумын сум дундын эмнэлгийн барилгыг барьж байгуулах ажлыг гардан авч Улаанбаатар хотын 15 хятад иргэдтэй хөдөлмөрийн гэрээ байгуулж, Ар хустайн САА дарга Э. Рэгжийбуугаас тээвэр авч Дорнод аймгийн Улаан-Уул сум дахь партизан Содномдаржаагийн нэрэмжит Эрээний тэрэгний үйлдвэрээс угсармал байшин худалдан авч тээвэрлэн 1965―1966 онд барьж байгуулан, хуучин байсан хоёр барилгад их засвар хийж бүрэн ашиглалтад өгсөн юм. 

	Энэ ажлын үеэр тохиолдлоор Дорнод аймгийн төвд н. Нямбуутай (Эрээнцавын САА хоньчин) тааралдаж түүний гэргий Цэрэндолгор бид нэг ангийн нөхөр Төмөрпүрэвийнд орж хоол унд идээд хоёр тийшээ салсан нь Дорнодоос намын дээд байгууллагад “алтан хошуу" ирж НХШХ-ноос Ёндон гэдэг хүн очиж, ямар ажлаар Дорнод явсан? явахыг хэн зөвшөөрсөн? Б. Нямбуу та хоёр ямар хэргээр уулзсан? юу ярилцсан? зэргээр байцаан шалгаж, Дорноговь аймгийн дарга Жамцыг н. Бариадийг н. Нямбуутай уулзах боломж олгосон, Сайд нарын Зөвлөлийн тогтоолыг зөрчсөн, эсэргүүг дэмжсэн (Дорноговь аймгийн МАХН-ын хорооны дарга н. Цэрэнгийн мэдээлэл) хэргээр аймгийн даргын үүрэгт ажлаас халж үнэнч шударга сайн нөхрийн ажил амьдралд бөөн гай болсон юм. Мөрдлөг мөшгөлт бол нэг иймэрхүү жишээтэй байсан даа. 

	Дорноговь аймгийн МАХН-ын хорооны дарга н. Цэрэн (жаал Цэрэн гэдэг) “намын эсэргүү н. Бариадий нь орон нутагт сайн ажилласан дүр үзүүлж тэнд ажиллаж байгаа нам төрийн удирдах боловсон хүчин, нам сумын дарга сэхээтнүүдийн дунд нэр төр олох гэж гэрээр үйлчилж байна” гэх буюу тус суманд ажиллаж байсан намайг мөрдөн мөшгөж “мэдээлэгч” их эмч Халзан эсэргүү н. Бариадий нь дарга Ю. Цэдэнбалыг ажлаас нь өөрчлөгдөхийг хүлээгээд “Улс төрийн товчооны гишүүдийн зургийг зохих байранд нь залахгүй байна” гэх мэт ор үндэсгүй гүтгэдэг байсан нь цөллөгийн нөхцөлд ажиллаж амьдарч байгаа би болон миний гэр бүлд маш их цохилт болж хүнд байдалд оруулдаг байлаа. Тэр ч байтугай тэр Халзан зарим үед хүн үзэж байхад “эсэргүү юу хийж байна?” гэж хашхичиж зандардаг байсан юм. Мөн ч хэцүүхэн амьтан байсан юм даа. 

	Сум дундын эмнэлэг хэдийгээр түргэн тусламжийн машинтай боловч миний хувьд машин олдох нь нүдний гэм. Хөвсгөл сум бол өргөн уудам нутагтай, айл өрх, хүн ам тархай хол учир өвлийн цагт хоёр нарны хооронд сайн тэмээний жонжоо тэшээгээр явахад бүтэн найм хоног явж бүх айлаа тойрно. Гэхдээ ч тэмээ унах сайхан, ёстой л “наранд ойрхон” байдаг сан. Сүүлийн хориод жил унааны нуруунд гараагүй миний бие тэмээний явдалд агсагдаж бие өвдөхөөс гадна бөгс, хоёр гуяны дотор тал зулгарч холгогдон цус шүүрч, зарим үед шулуун гэдэснээс цус гарч хувцсанд наалдаж, сууж болохгүй хэцүүднэ. Гэхдээ үүнийг зовлонд тооцож байгаагүй ээ. Ийм үед намайг хайрлаж, миний эрүүл мэндэд санаа тавьж, санаа сэтгэл, эд материалын талаар дэмжиж, бидэнтэй хүн ёсоор хандаж байсан малчин хууз Лувсаншарав, Л. Ханд, Авгаанцэрэн, Ишцэрэн, Ишлоорой, Цэвэл нарт, мөн хамт ажиллаж байсан эм зүйч Цэдэв, Дулмаа, их эмч Аюуш, Насантогтох зэрэг эмнэлгийн хамт олонд маш их баярлаж явдаг юм. 

	Цөллөгийн 25 жил бол хувь хүний амьдралд богино хугацаа биш. Цөллөг нь би болон миний нөхдийн эх орон, ард түмэндээ ихийг бүтээх үйл ажиллагаа, хүсэл эрмэлзлийн үр үндсийг бүрэн тасалж, нийгэм, улс төр, соёлын амьдралаас тусгаарлах гэсэн хорон үйлдэл байсан юм. МАХН “эсэргүү” нэрт бидний талаар хэвлэл мэдээлэл, үзэл суртлын бүх сувгаар ёс суртахуун, сэтгэл зүй, эд материал, амьдрал ахуйн талаар дарамтлан, алхам тутамд мөрдөн мөшгөж, хувь хүний хувьд “амьд хүүр" болгох, алив өө шалтаг гаргавал баривчлан, шорон гянданд хорих, тарчилгах, тэсвэр алдуулж амь нас амьдралаас уйтгаж, амиа хорлох, нийгмийн хог шаар болгохыг чармайн, тэгээд “эдгээр намын эсэргүү нарыг та нар хараач, ийм л тогтворгүй, хатуужил суугаагүй, боловсрол дорой амьтад" гэж хот хөдөөгийн хөдөлмөрчдөд үнэмшүүлэхийг сурталчилж байлаа. 

	Би Дорноговь аймгийн Хөвсгөл суманд байхдаа В. И. Лениний мэндэлсний 100 жилийн ойгоор “Би нам төрийн эсрэг хийсэн хэрэггүй учир МАХН-ын гишүүнчлэлийг сэргээх буюу эсвэл шинээр элсэх боломж олгоно уу” гэсэн өргөдөл дарга Ю. Цэдэнбал, Намын хянан шалгах хороо (Лувсанравдан) нарт өгсөн боловч “боломжгүй” гэсэн хариу авсан юм. 

	1962 онд Ю. Цэдэнбалд судалгаа, шинжилгээний ажлын талаар бодол, саналаа илэрхийлж холбогдох материал үзэх цуглуулах номын сантай газар ажиллуулж өгөхийг хүссэн боловч хариу аваагүй өнгөрсөн. 

	1970 оноос миний бие болон гэр бүл, хөгшин эхийн биеийн эрүүл мэндийн байдал муудаж, агаар ус нөлөөлж байгааг МАХН-ын Төв хороо, НХШХ-нд учирлан гуйснаар өөрийн төрсөн нутаг Булган аймагт бага эмчээр ажиллах зөвшөөрөл олдож аймгийн төвийн эмнэлэгт бага эмчээр ажиллав. 

	Намайг Булган аймагт очиход миний хойноос хянан мөрдөх үүрэг даалгавар өгөгдсөн тэр хүмүүсийн дотор миний садан төрлийн хүн ч орсон. “Чи одоо ямар явахаа өөрөө л шийднэ шүү! Би намын даалгаврыг биелүүлэх л болно" гэж надад анхааруулж байлаа. Булган аймагт ажиллаж байхад хэлмэгдсэн эрдэмтэн Я. Лхамжав шоронгоос гараад нутаг заагдсан Булган аймгийн үйлдвэр хоршооллын модны артельд нормын ажилчин, бие муу байна гэж дуулаад очиход өндөр халуунтай, хоолой нь хоёр талдаа шархлан идээлсэн хэвтэж байхад нь хоёр боодол биомицин аваачиж өгснөөр Булган аймгийн тусгай хэлтэст дуудагдаж байцаагдаж явлаа. Би чинь тангаргаа өргөсөн эмч хүн шүү дээ л гэж билээ. Өөр юу ч гэхэв дээ. 

	1970 оны сүүлч 1980 оны үед ам бүл олуулаа, 350-400 төгрөгийн цалин амьдралд хүрэлцэхгүй амьдралын аргагүй байдлаа учирлан, эмчийн алдаа гаргаагүй учраас их эмчийн эрхийг сэргээж өгөхийг хүссэнээр нааштай хариу ирж Булган аймгийн Хутаг-Өндөр, Бүрэнхангай суманд их эмчийн ажил хийж байгаад ЭХЯ-ны зөвшөөрлөөр Эрдэнэт хотод шилжин, нэгдсэн эмнэлгийн дотрын тасагт ажиллаж байхдаа МАХН-ын бүгд хурлаар “Удирдлагын арга барилыг боловсронгуй болгох” талаар хэлэлцэн шийдвэр гаргасан үед Эрдэнэт хотын ЭХ-ын дарга н. Сайнжаргалын хүнд суртал, биеэ тоосон, удирдлагын арга барил мөхөс, чадваргүй байдлыг шүүмжилснээр дахин хэрэг мандаж Сайнжаргал Эрдэнэт хотын намын хороонд “намын эсэргүү” хэрэгтэн Р. Бариадий Зөвлөлт-Монголын найрамдлын Эрдэнэт хотод ажиллаж байгааг илчлэн мэдээлж, Эрдэнэт хотын МАХН-ын хорооны дарга н. Банзрагч өөрийн биеэр Намын төв хороо, Ю. Цэдэнбалд мэдээлэл хийж, найрамдлын Эрдэнэт хотод ажиллуулж болохгүй, тэндээс зайлуул гэсэн шийдвэрийг ТХ-ны нарийн бичгийн дарга н. Ламзаваар дамжуулан ЭХЯ-ны сайд н. Ням-Осорт үүрэг болгож хэрэгжүүлсэн билээ.

	Ингээд Сэлэнгэ аймгийн Зүүнхараад суухаар ЭХЯ-ны тушаал гарч очиж ажиллахдаа н. Лоохууз тэнд байгаа, “наранд байсан ч нарсанд байсан ч нөхрийн хувьд уулзах учрах болно, хардах сэрдэх явдалгүй, бид ямар ч хуйвалдаан хийгээгүй юм шүү" гэж мэдэгдсэнээр Зүүнхараад ажиллах боломжоо бас л алдаж ажилгүй сар шахам болсны дараа Булган аймгийн Сэлэнгэ сум САА-н их эмчийн салбарт их эмчээр ажиллав. Булган аймгийн суманд ажиллаж байхад мөрдлөг мөшгөлөг, гүтгэлэг дарамт үргэлжилсээр л байлаа. Булган аймгийн Бугат суманд ажиллаж байхад улсын мөнгөөр хувьдаа дүнзэн байшин барьсан (мэдээлэгч Балдансанжаа) Сэлэнгэ сум САА-д ажиллаж байхад эсэргүү үйл ажиллагаа үргэлжлүүлж байна (үйлдвэрийн хорооны дарга н. Пүрэвдорж) гэх буюу "бөөсний хижиг” өвчин гарч хүн нас барсныг нуун дарагдуулсан гэх мэт 28 зүйл бүхий мэдээллийг нам, төрийн хянан шалгах болон хуулийн байгууллагуудад мэдээлэл бичиж байсныг холбогдох дээд байгууллагууд газар дээр нь нягтлан шалгаж ор үндэсгүй атаа жөтөөний шинж чанартай, хүний нэр хүндийг гутаах гэсэн цэвэр гүтгэлэг байсныг тогтоон няцаасан юм. 

	Үнэнийг тогтоож өгсөн хянан шалгагч, байцаагч нөхдөд чин сэтгэлээсээ баярлаж байсан билээ. Бас ч гэж чин шударга хүмүүс байдаг юм шүү. Булган аймгийн Могод суман дахь нэгдэл дундын үйлдвэрийн Рашаан сувилалд ажиллахаар очиход аймгийн Намын хорооны дарга н. Содномжамц “намын эсэргүү” бүлгийн нөхөр Р. Бариадийг олны газар ажиллуулж болохгүй гэж тэндээс явахыг биечлэн шаардаж, нэгдэл дундын үйлдвэрийн дарга н. Балган тушаал гаргаж их эмчийн цалинг хасаж 350 төгрөгөөр цалинжуулахаар шийдвэрлэж байсан нь тэд хэр чадлынхаа хэрээр л хавчиж, хяхаж байсны илрэл юм. Хэдийгээр мөрдөгдөж мөшгөгдөж байсан ч ард түмний эрүүл мэндийн манаанд өөрийн хүч чадал оюун мэдлэгээ зориулж эмнэлгийн материаллаг баазыг бэхжүүлэхийн тулд Дорноговь аймгийн Хөвсгөл сумын сум дундын эмнэлгийн, Булган аймгийн Бугат сумын хүний их эмчийн салбарын барилгыг өөрийн биеэр барьж байгуулсан. Булган аймгийн хүний их эмчийн салбарын барилгын их засвар, уурын зуухыг шинээр тавьж, Бүрэнхангай сумын их эмчийн салбарын барилгын их засвар хийж орон нутгийн цаг үеийн ажил өвлийн бэлтгэл өвс хадлан хадах, өвөлжөө хашаа барьж, засах, түлш түлээ бэлтгэх ажилд ажиллагсдынхаа хамт биечлэн зүтгэж байсан учир миний ажиллаж байсан нутгийн ард түмэн талархаж, бидэнд санаа, сэтгэл, эд материалын тусламж үзүүлж миний санаж сэдсэн ажлыг чин сэтгэлээсээ дэмжиж байсан юм. Хүнд хэцүү үед нөхөр ёсоор хандаж байсан Дорноговь аймгийн дарга агсан Жамц, Гэрэлт-Зам сум, нэгдлийн дарга н. Нямбуу, Булган аймгийн дарга Бадарч, Гүндэнбал, Сэлэнгэ сум САА-н дарга Норжин, эдийн засагч Ванданцэрэн, төрийн шагналт зоотехникч Мэдэхгүй, гавьяат агрономич Цэрэн, ня-бо Ойдов, Бугат сумын дарга Цэен-Ойдов, Булган дахь “Үнэн” сонины сурвалжлагч агсан 3. Пүрэв болон Дорноговь, Булган аймгийн нийт хөдөлмөрчид, мэргэжил нэгт нөхөд, хамт ажиллаж миний зовлон зүдүүрийг хуваалцаж байсан эмнэлгийн хамт олонд чин сэтгэлийн талархал илэрхийлж сайн сайхан бүхнийг хүсэн ерөөе!

	1990 онд ардчиллын хүчээр цагаатгагдаж “эсэргүү” гэдэг аймшигт нэрээс салж, ард түмэн, эцэг эх, ах дүү, үр хүүхэд, анд нөхдийнхөө өмнө нүүр бардам би эсэргүүн биш гэж хэлэх эрхтэй болов. 

	Монгол оронд минь аймшигт хэлмэгдэл дахин бүү давтагдах болтугай. 

	Төр минь төвшин 

	Түмэн олон минь 

	Эрүүл саруул энх тунх байх болтугай!


БҮҮРЭЛХСЭН ГҮТГЭЛГИЙГ ДАВСАН БҮТЭЭЛЧ ЭРДЭМТЭН ХЭРЭЭД ЛХАМСҮРЭНГИЙН ЖАМСРАН

	1929 онд Дорнод аймгийн Хонгор (одоогийн Сүхбаатар аймгийн Халзан) сумын нутаг Цуваан шанд гэдэг газар малчин ард Хэрээд овогт Лхамсүрэнгийн хоёрдугаар хүү болон төржээ. 1941―1947 онд Хонгор, Халзан сумын бүрэн бус дунд сургууль төгсөж 1947-1949 онд МУИС-ийн бэлтгэл ангид суралцаад тус сургуулийн түүхийн ангид дэвшин суралцаж 1953 онд түүхийн багшийн мэргэжлээр төгсөөд Улсын Багшийн дээд сургуульд 1953―1955 онд, МУИС-д 1955―1957 онд түүхийн багш, тэнхимийн эрхлэгчээр ажиллаж байгаад 1957―1962 онд Бээжингийн их сургуулийн хятад хэлний 2 жилийн бэлтгэл анги болон аспирантурт монголын түүхийн мэргэжлээр суралцаж төгсөхдөө XVI зууны хятадын “Вань Ли хааны байлдааны гавьяаны тэмдэглэл” гэдэг сурвалж бичгийг “Дунд гурван хилийн монгол ван тайж нарын намтар”-ыг монголоор орчуулан судалгаа тайлбар хийж түүхийн ухааны дэд эрдэмтэн болж ирээд Намын Дээд сургуульд багш, декан хийж байхдаа тус сургуулийн намын хорооны дарга, хотын намын хорооны гишүүнээр сонгогдон ажиллаж байжээ.

	Доктор, профессор Л. Жамсран

	 

	1968 онд ШУА-д Дорно дахины судлалын (Ази Африкийн) хэлтэс байгуулагдахад хятад судлалын тасгийн эрхлэгчээр томилогдон ирж ажиллахдаа хятад судлалын ажлыг удирдахын зэрэгцээгээр монголын түүх, монгол-хятадын харилцаа судлах чиглэлээр ажиллажээ. Тэр бээр их, дээд сургуулиудад монголын түүх зааж байхаасаа үндэслэн залуучуудын суралцахад зориулан БНМАУ-ын нэн эрт цагаас 1960-аад оны эцэс хүртэлх түүхийг бичиж 1968 онд “Манай эх орны түүхэн замнал” гэдэг 10 хэвлэлийн хуудас (х. х.) сурах бичгийн чанартай ном болгон хэвлүүлсэн. Мөн онд Г. Сүхбаатарын хамт “БНМАУ-ын түүхэн дээж бичиг” (15 х. х.) хэвлүүлсэн. Л. Жамсран БНМАУ-ын соёлын байгуулалтын товч түүхийг (4 х. х.) бичиж 1970 онд “СОЁЛ ЭРДЭНЭ” гэдэг нэрээр хэвлүүлсэн. Түүнээс гадна ерөнхий боловсролын дунд сургуулийн ахлах ангид үзэх нэн эртнээс 1921 он хүртэлх үеийн монголын түүхийн анхны сурах бичиг (15 х. х.) зохиож 1972, 1975, 1978 онд гурван удаа хэвлүүлсэн байна. 

	Л. Жамсран аспирантурт явахаасаа өмнө МУИС-ийн багш нарын намын үүрийн дарга, Бээжинд суралцаж байхдаа монгол оюутан аспирант нарын намын үүрийн даргаар сонгогдон ажиллаж байжээ. ШУА-д ирснээсээ хойш тэргүүлэгчдийн газрын намын үүрийн дарга, ШУА-ийн намын хорооны орлогч даргаар тус тус сонгогдон үндсэн ажлынхаа зэрэгцээгээр МАХН-ын сонгуульт ажлын төлөө шударга зүтгэн ажиллаж байжээ. 

	Гэтэл МАХН-ын ТХ-ны УТТ 1980 оны 2-р сарын 14-нд “БНМАУ-ын түүх”-ийн сурах бичиг, “БНМАУ-ын түүхийн дээж бичиг”-ийн тухай 70-р тогтоол гаргасан нь МАХН-ын гишүүн, түүхч эрдэмтэн Л. Жамсран, Г. Сүхбаатар нарт гэнэтийн аймшигт цохилт болжээ. МАХН-ын дүрмээр бол намын гишүүний асуудлыг өөрийг нь байлцуулж байж шийдэх ёстой. Гэтэл хоёр номыг удаа дараа шалган үзэж байгаа болон УТТ-гоор хэлэлцэж байгааг намын гишүүн зохиогч нарт огт мэдэгдэлгүй сэм хийж байгаад гэнэт аймшигт гүтгэлгийн 70-р тогтоол гаргасан ажээ. Тэгээд боловсрол, шинжлэх ухаан ба бусад байгууллагуудын шугамаар номын сангууд, хүмүүсийн гар дээр байгаа дурдсан хоёр номыг яаралтай хураан авч устгах ажил зохиогдсон. Яг тэр үеэр Дорно дахин судлалын хүрээлэнгийн намын үүр, ШУА-ийн намын хорооны товчооны хурлууд 2-р сарын 26-нд болж 70-р тогтоолыг хэлэлцэхэд Л. Жамсран уг тогтоолыг хүлээж авч байгаагаа хэлээд, өөрийн номуудын тухай тайлбар хийхгүй байгаад МАХН-аас хөөгдсөн байна. 

	Эрдэмтэн Л. Жамсран 1980 оны 3-р сарын 4-нд хүчингүй болсон хоёр номынхоо тухай бичсэн тайлбараа МАХН-ын ТХ-ны УТТ-нд өргөсөн. Түүндээ: 

	 

	“Миний бие намын гишүүний хувьд намын дээд байгууллагаас нэгэнт гаргасан шийдвэрийг хүндэтгэн хүлээн авсан боловч над оногдуулж байгаа зэмлэл, сурах бичиг, дээж бичгийн алдаа гэж заасан зүйлүүдийн талаар намын гишүүд болон намын доод байгууллагад тайлбарлахаас татгалзсан бөгөөд өөрийн бичсэн сурах бичиг, материал шилж эмхэтгэх, харь хэлнээс орчуулах, тайлбар зүүлт хийх зэргээр оролцсон дээж бичгийн өөртөө оногдох хэсгийн тухай зөвхөн уг тогтоолыг гаргасан МАХН-ын ТХ-ны УТТ-нд бичгээр тайлбарлах хэрэгтэй гэж үзсэн юм” 

	 

	гэжээ. 

	Тэгээд тогтоолд сурах бичгийн тухай өгүүлснийг зургаан зүйлээр ангилан няцаасан зарим зүйлийг дурдвал: “2 Тогтоолд:” Суурин амьдралтай, феодалын ёс хөгжсөн Хятад оронтой Монгол улсаа нэгтгэж, хятадын төрийн байгууллын үндэс болгосон засаг захиргааны зохион байгуулалт хийсэн. 

	Монгол улс Дундад Иргэн Улсын харьяаны автономит болов.“ гэх зэргээр түүхэн үнэнийг гуйвуулж Монгол Хятад хоёр улс нэг улсын бүрэлдэхүүнд байсан мэтээр бичсэн байна. Ийм дүгнэлт нь хятадын удирдагчдын эзлэн түрэмгийлэх, жанжлах бодлогод яв цав нийлж, уг бодлогыг зөвтгөхөд хэрэг дээрээ тус дөхөм болж байна. ” гэж тэмдэглэжээ. 

	Зохиогч үүнийг тайлбарлахдаа: "монголын Юань улсын үед Монгол, Хятад хоёр орон нэгэн хааны захиргаанд байсан нь хэн ч үгүйсгэшгүй түүхэн үнэн. “,” Монгол хэзээнээс Хятадын хэсэг байгаагүй. Харин Хубилай монголын хаан ширээг булааж аваад, Хятад орныг байлдан дагуулах явцдаа Монгол улсын төрийн төвийг хятад газар шилжүүлэн суусны улмаас Монгол, Хятад, Төвөд зэрэг орон түүхийн хэсэгхэн хугацаанд нэгэн улсын бүрэлдэхүүнд орж байсан” гэж сурах бичигт бичихдээ үүний гол бурууг Хубилай хаанд оногдуулсан билээ. "Сурах бичигт" Монгол 1911 онд үндэсний эрх чөлөөний хөдөлгөөн гаргаж, өөрсдийн төрийн тусгаар тогтнолоо тунхаглаж, тусгаар тогтносон гэдэг санааг тод гаргасан. Хятадын харьяаны автономит улс болсон гэж сурах бичигт бичсэний тухайд гэвэл: империализмын үед монголын ард түмний үндэсний эрх чөлөө, тусгаар тогтнолын тэмцлийг хятадын цэргийн эрхтэн хийгээд олон улсын харгис хүчин өөрсдийн дур зоргоор мохоож, хүчээр хятадын харьяаны автономит улс болгосныг сурах бичгийн “Гурван улсын хэлэлцээр гэгчийн харгис шинж чанар" гэдэг сэдэвт бичихдээ:” Монгол, Хятадтай нэг улс байсан гэдэг ойлголтыг сурагчдад өгөхгүй... харин энэ баримтыг гаргах нь өсвөр үеийг эх оронч интернационалч үзлээр хүмүүжүүлэхэд хор хохирол болохгүй.” гэж үзсэн юм. 

	Иймд сурах бичгээс эш татсан зүйлүүд нь түүнийг шууд хүчингүй болгож "... хятадын удирдагчдын эзлэн түрэмгийлэх, жанжлах бодлогод яв цав нийцэж, уг бодлогыг зөвтгөхөд хэрэг дээрээ тус дөхөм болж байна гэдэг дүгнэлт хийхэд үндэс болж чадахгүй гэж үзэж байна.” гэжээ. 

	Тогтоол: 

	 

	“БНМАУ-ын түүхийн дээж бичигт, хятадын сурвалж бичгээс 120 гаруй эшлэл авсан атлаа марксизм-ленинизмийг үндэслэгчдийн зохиол бүтээлээс нэг ч эшлэл авч тусгаагүйн дээр ардын хувьсгалын түүхийн баримт бичиг, БНМАУ-ын түүхийн гурван боть зохиол зэрэг чухал сурвалж материалаас 20 гаруйхан эшлэл оруулсан эмхэтгэгчид хятадын дарлагч ангийн эрх ашгийг товойлгосныг харуулж байна.” гэжээ. Үүнтэй холбогдуулан дор дурдсан тайлбарыг хийвэл зохионо гэж үзэж байна

	а. Бид "БНМАУ-ын түүхийн дээж бичиг" хийхдээ зөвхөн эмхэтгэгчийн үүрэг гүйцэтгээгүй, эх хэлээр байгаа түүхийн сурвалж зохиолууд, архивын зарим баримт, хууль дүрэм, зарлиг зэргээс гадна хувьсгалын өмнөх үеийн тогтмол хэвлэл зэргээс зохих баримтыг сонгон түүвэрлэж авсан. Мөн харь хэлээр байгаа сурвалж хэрэглэгдэхүүнээс монголоор орчуулагдсан зүйлүүдээс бас сонгон түүвэрлэж авсан. Өөрсдийн үлэмжхэн материалыг орос, хятад, англи зэрэг хэлнээс орчуулж монголын түүхийн үе шатны дагуу байрлуулж, бараг бүх баримтад судалгааны үндэстэй гарчиг өгч, бүгд 935 тайлбар хийсэн. Дээж бичигт монгол хэлээр байгаа сурвалж баримт бичиг 232, орос хэлээр 76, хятад хэлээр 133, англи хэлээр 4 баримтыг монгол орчуулгаар оруулсан. XIII зууны өмнөх үеийн монголын түүхээр хятадаас бусад хэлээр (хөшөөний цөөн бичээсийг эс тоолбол) түүхийн сурвалж баримт байхгүй. Нөгөө талаар энэхүү дээж бичгийг хийхдээ хятадын их гүрний дээрэнгүй үзэлтэн хэзээнээс хятад төвийн үзэл (китаецентризм)-ийн үүднээс монголын түүхийг элдвээр гуйвуулж байсан, мөн зарим зохиолд түүхэн баримтыг огт дурдахгүй байгааг няцааж, түүхэн үнэнийг багш сурагчдад Монгол хэзээнээсээ өөрийн биеэ даасан соёл, иргэншил, төрийн уламжлалтайг харуулахыг хичээж хятад сурвалж бичгийн баримт нэлээд оруулсан нь биднийг буруутгах үндэс болж чадахгүй гэж үзэж байна. 

	б. Сурган хүмүүжүүлэх ухааны түүх заах аргазүйн үүднээс үзэхэд, түүхийн дээж бичиг (хрестоматия) бол багшийн удирдлагаар сурагчид түүхийн сурах бичгийн дагуу, түүхийн сурвалж баримт бичгийг уншиж ашиглаж чаддаг болгох зориулалттай байдаг. Энэ зарчмын үүднээс бид дээж бичигт марксизм-ленинизмийг үндэслэгчдийн бүтээлээс оруулаагүй, нөгөө талаар тэдгээр нь сурвалж бичиг биш судалгааны буюу онолын бүтээл байдаг. Харин сурах бичгийн дотор Маркс, Ленин нарын зохиолоос эш татсан зүйл бий бөгөөд сурах бичгийг бүхэлд нь марксч-ленинч онолын үүднээс бичсэн. 

	в. Дээж бичиг нэн эрт цагаас 1920 он хүртэлх үеийг хамарч байгаа учраас ардын хувьсгалын түүхийн баримт бичгээс оруулах арга байхгүй. Харин “1921 оны хувьсгалын түүхэнд холбогдох баримт бичгүүд” гэдэг баримтын эмхэтгэлээс 1918 он ба түүнээс өмнөх үед холбогдох 20 гаруйхан биш зөвхөн хоёр баримтыг дээж бичигт оруулсан. 

	г. Монголын түүхийн гурван боть... бол түүхийн сурвалж зохиол биш судалгааны зохиол, бас зарим ботид нь... ноцтой алдаа бий. Иймээс дээж бичигт цөөн байтугай ганц ч эшлэл аваагүй 

	 

	гэжээ.

	Л. Жамсран эцэст нь дурдахдаа: 

	 

	“Миний хийж байгаа энэ бүх тайлбар болон 3―12 жилийн тэртээ хэвлэгдсэн сурах бичиг, дээж бичгийг олон мэргэжлийн багш буруушаан шүүмжлэлгүй хэрэглэсээр ирсэн зэрэг нь "... БНМАУ-ын түүхийн сурах бичиг, БНМАУ-ын түүхийн дээж бичгийг хэвлэн нийтэлсэн нь ноцтой алдаа болсон байна” гэдэг дүгнэлтэд хүргэх ямар ч үндэсгүй гэж үзэж байна. 

	Тэгвэл МАХН-ын ТХ-ны УТТ яагаад ийм тогтоол гаргах болов? гэдэг асуулт аяндаа гарна. Би үүнийг ойлгохдоо, хэргийн гол учир уг асуудлыг анх сэдэж УТТ-нд “боловсруулан” оруулсан хүмүүст байгаа болов уу? гэж бодож байна. Тэр хүмүүс өөрсдийн зохиол бүтээлд гаргасан улс төр, үзэл суртлын ноцтой алдаагаа дарагдуулахын тулд биднийг ноцож байна... Бид БНМАУ-ын гурван боть түүх болон бусад зарим зохиолд байгаа алдаатай санаа дүгнэлтийг дагахгүй өөрийн үзэл бодлыг баримтлахын хамт хятадын эрт одоогийн их гүрний дээрэнгүй үзэлтний дээрэнгүй бодлогыг илчлэн няцаахыг хичээсэн юм. Тэгснээрээ бид эсрэг этгээдүүдийнхээ цохилтын бай болж материал ба санаа сэтгэлийн үлэмж хохирол хүлээж, намын гишүүнээс хөөгдөхөд хүрч байгааг МАХН-ын ТХ-ны УТТ товчоо эрхбиш тунгаан үзэж, хэлмэгдэж байгаа над яаралтай тусална гэдэгт эргэлзэхгүй байгаагаа илэрхийлье” 

	 

	гэж бичсэн ажээ. 

	Гэтэл ямар ч хариу ирээгүй Л. Жамсранг намын гишүүнээс хөөсөн анхан шатны үүр, хорооноос гаргасан шийдвэр 3-р сарын 14-нд Улаанбаатар хотын намын хорооны товчооны хурлаар батлагдаж Л. Жамсран МАХН-ын эгнээнээс хөөгдөж 7-р сарын 15-аар Дорно дахины судлалын хүрээлэнгээс халагдаж Улаанбаатарын мах комбинатын мэдэлд очиж ажиллах болсон. Энэ мэтийн дарамт хавчилтын хямралаас болж Жамсрангийн гэргийн тархинд цус харваж, удаан хугацааны эмчилгээтэй болсон тул Жамсран хоёр жил албаны ажилгүй гэртээ гэргийгээ асарсан боловч амийг нь аварч чадаагүй. 

	Хэлмэгдсэн Л. Жамсран бүлэг хүмүүсийн бүүрэлхсэн гүтгэлгээр хэрхэн хохирч байгаагаа нам, төрийн дээд байгууллага, хууль хяналтын байгууллагуудад удаа дараа тавьж хөөцөлдсөнөөр хоёр номын шагналд удаа дараа авч байсан мөнгийг буцааж төлөхгүй болсноос гадна Намын Хянан Шалгах хорооны шийдвэрээр Улаанбаатарын Ахуй Үйлчилгээний техник мэргэжлийн сургуульд 1982 оны 7-р сараас нийгэм судлалын хичээлийн багшаар очиж ажилласан. Тэр багшлах ажлын зэрэгцээгээр судалгааны ажлаа орхихгүй оролдож эрдэм шинжилгээний ажилдаа эргэж очих саналаа зохих байгууллагуудад цөхрөлтгүй тавьж байжээ. Иймээс 1990 оноос Дорно дахины судлалын хүрээлэндээ буцан очиж, хятад судлалын тасагт эрдэм шинжилгээний ахлах ажилтнаа хийж дараа нь тасгийн эрхлэгч, төслийн удирдагч зэрэг үүрэгт ажлаа хийхийн зэрэгцээгээр бүлэг этгээдийн хуйвалдаанаар гарч, шударга олон хүнийг хэлмэгдүүлсэн 70-р тогтоолыг хүчингүй болгохыг зохих байгууллагаас шаардсаар байлаа. Сурвалжлагч Н. Лхагва, Г. Донид нар Л. Жамсран, Г. Сүхбаатар хоёртой ярилцлага хийж, 1989 оны 10-р сарын 31-нд “ХӨДӨЛМӨР” сонинд “Түүх түүхийрдгийн учир” гэдэг гарчигтай нийтлүүлж, 70-р тогтоолын чухам учрыг дэлгэн тавьсан. Түүнээс хойш сонинуудад 70-р тогтоолыг шүүмжилсэн, тогтоолыг зөвтгөхийг оролдсон хүмүүсийн хэдэн өгүүлэл нийтлэгдсэн. Түүхийн багш П. Туваанжав юм үнэнээрээ байх сайхан ("ХӨДӨЛМӨР” 1989―11―30 №132) Н. Батначин Буруутай хүмүүс хариуцлага хүлээх ёстой ("ХӨДӨЛМӨР” мөн тэнд) Академич Ш. Нацагдорж. Түүх түүхийрдгийн учир ( “ХӨДӨЛМӨР” мөн тэнд) Г. Дэмбэрэл. Үнэн юм үнэнээрээ үлддэг. ("БАГШ” 1990―3―12) гэх мэт. 

	Гэтэл МАХН-ын ТХ-ны УТТ олон нийтийн шүүмжлэлийн бай болж буй 70-р тогтоолоо цуцалж зүрхлэхгүй байсаар байгаад огцорсон. Манай оронд өөрчлөлт шинэчлэл эргэлт буцалгүй явагдсан түүхэн шинэ нөхцөлд МАХН-ын ТХ-ны Тэргүүлэгчдийн 1990 оны 5-р сарын 23-ны хурлаар 70-р тогтоолыг хэлэлцэж хүчингүй болгоод сурах бичиг, дээж бичгийн зохиогч Л. Жамсран, Г. Сүхбаатар нарыг улс төрийн талаар цагаатгаж, МАХН-ын гишүүнээр сэргээн тогтоох нь зүйтэй гэснийг “ҮНЭН" сонин хоёр хоногийн дараа мэдээлсэн ажээ. 

	Үүнээс хойш 70-р тогтоолын холбогдолтой өгүүллүүд, Л. Жамсрангийн ярилцлага төвийн зарим тогтмол хэвлэлд гарч байлаа. Тухайлбал: Л. Доржготов. Архивд үлдсэн баримт ("ҮНЭН" 1991―1―19 №14). Г. Дэмбэрэл. Миний мэдэх үнэн ("ҮНЭН" мөн тэнд) өгүүллэгүүд УТТ-гоор хоёр номыг хэлэлцэхэд хэн хэн оролцсон, хэн нь юу гэж хэлж байсан, яаж гүтгэж буруутгасан тухай бичсэн Т. Юмсүрэн Л. Жамсрантай хийсэн ярилцлага ("УЛААНБААТАР" 1995―07―15 №138. 139) Н. Буд. Энэ монгол ёстой элэг хөшөөх улс шүү ("АРДЧИЛАЛ” 1995- 4-25 № 10) гэдэг тэмдэглэлд МАХН-ын ШУБ-ын хэлтсээс хоёр номыг заавал буруутгахын тул байн байн комисс гарган шалгуулж дүгнэлт гаргуулсны сүүлчийнх буюу 70-р тогтоолын үндэс болсон Ш. Бира, Б. Сумъяа, Минис нарын дөрвөн хүний гарын үсэгтэй дүгнэлт материалд товч оршил бичээд бүрэн эхээр нь хэвлүүлсэн нь 70-р тогтоолын тухай элдэв ойлголтыг нэг мөр болгосон. 

	Өөрчлөлт шинэчлэлийн жилүүдэд төрөөс урьд жилүүдэд хэлмэгдэж хохирсон хүмүүст туслах арга хэмжээ авч эхлэхэд Л. Жамсран нарын ажилгүй байсан, бага цалинтай ажил хийж байсныг нөхвөрлөж өгсөн. Харин 10 гаруй шударга ажилтнуудыг хэлмэгдүүлсэн 70-р тогтоолыг санаачлан боловсруулж гаргуулсан хүмүүст ял зэмлэл оногдуулсангүй өнгөрсөн ажээ. 

	Л. Жамсран монголчууд Чин улсын ноёрхлоос гарч, төрийн тусгаар тогтнолоо сэргээхийн төлөө 1911―1913 онд тэмцсэнийг түүхчлэн өгүүлсэн “Монголчуудын сэргэн мандалтын эхэн" (11 х. х.) гэдэг судалгааны ганц сэдэвт зохиол бичиж 1992 онд хэвлүүлсэн. Мөн дээж бичгээ нэмж засварлан 3, 4-р дэвтрийг “Монголын түүхийн дээж бичиг” (16 х. х.) нэртэйгээр 1992 онд хэвлүүлсэн. “Жанжин Манлайбаатар Дамдинсүрэн, түүний шинэтгэлийн бодлогууд" (1991), “Дарьгангын сүрэг хошуу” (1994), “Монголын цагаагчин гахай жилийн хувьсгал” (1996), “Независимость монголии и китайская Республика” (1997), “Дарьганга” (1998), “Эсэн тайж хаан” (2000) гэдэг 2-6 х. х. 6 ном бичиж хэвлүүлсэн. 1997 онд “Монголын тусгаар тогтнол ба дундад Иргэн Улс" гэдэг зохиол бичиж, түүхийн шинжлэх ухааны докторын зэрэг амжилттай хамгаалж мөн онд “Монголын төрийн тусгаар тогтнолын сэргэлт" (19,25 х. х.) гэдэг судалгааны ганц сэдэвт зохиол хэвлүүлсэн. 

	Доктор Л. Жамсран монгол түүх судлалын талаар бичсэн өгүүллүүд болон олон улсын эрдэм шинжилгээний хуралд тавьсан илтгэлүүдээ “Монгол түүх судлалын өгүүллүүд 1” (15 х. х.) тэргүүн дэвтрээ 2000 онд хэвлүүлсэн. 

	Л. Жамсран дагнаж бичсэн эдгээр 10 гаруй бүтээлээс гадна хамтын 13 бүтээлд оролцож хэвлүүлсний дотор 1968 онд “БНМАУ-ын түүхийн дээж бичиг 1" (15 х. х.), “БНХАУ-ын Өвөр Монголын өөртөө засах орон” (8,35 х. х.) 1981, “Автономит район внутренная монголия китайской народной Республики” (8,45 х. х.) 1980. “Хятад дахь монголчууд” (12 х. х.) 1996, “Өвөр Монголын өөртөө засах орон" (4 х. х.) 1998 “Монголын түүхийн бага нэвтэрхий толь 1, 2” (15 х. х., 17 х. х.) 1998, 2000 онд хэвлүүлсэн гэх зэрэг хамтын бүтээлд оролцсон. Монголын түүх, Хятад судлалын талаар дотоод гадаадын тогтмол хэвлэлд хэдэн арван өгүүлэл бичиж нийтлүүлснээс гадна Эрдэм шинжилгээний залуу ажилтнуудын хэд хэдэн ажлыг удирдаж эрдмийн зэрэг хамгаалуулсан. 

	Олон улсын хуралд тавьсан илтгэл, захиалгаар бичсэн зарим өгүүлэл, ЗХУ, БНХАУ, Япон зэрэг улсад хэвлэгдсэн. 

	1995 онд шилдэг бүтээлд олгодог X. Пэрлээгийн нэрэмжит шагнал, 1999 онд дорно дахины гүн ухаан - хүн судлалын дээд сургуулиас хүндэт профессор, 2000 онд ШУА-ийн хүндэт жуух дараа нь шинжлэх ухааны гавьяат зүтгэлтэн цолоор тус тус шагнуулсан. Түүхийн хүрээлэн 2001 онд судалгааны профессороор сонгосон. 

	Доктор проф. Хэрээд Л. Жамсран одоо хамтын бүтээл “Монголын түүхийн бага нэвтэрхий толь" III дэвтрийг дуулгаж редакторлах, “Монгол улсын түүхийн 3, 5-р ботид зохиогчоор оролцсоноос гадна 3-р ботийг редакторлажээ. 

	Доктор, профессор Л. Жамсран ойрын хоёр жилд "Монголын түүхийн бага нэвтэрхий толь” гэдэг хамтын бүтээлээ таван ботиор гаргах зорилт тавин ажиллаж байна. Бүтээлч эрдэмтний туурвилын замд атаа жөтөө саад болж чадсангүй ээ.

	 


ХЭЛМЭГДСЭН МЯНГА МЯНГАН ЗАЯАНЫ НЭГ НЬ НАВААН-ОСОРЫН ЦЭРЭНБАДАМ

	Би 1965 онд Бүрэнцогтын Гянт болдын уурхайд нутаг заагдан очоод байхдаа Н. Цэрэнбадам гуайтай анх танилцсан. Тэгэхэд мань хүн 40 настай харахад гялалзуур хүн байсан. Мэдээж дотроо харанхуй л яваа л даа. Уурхайн гүйдэг нярав ч юм уу, нэг тиймэрхүү л юман дээр түүнийг ажиллуулж байсан хэрэг. Нэг удаа миний толгой хорогдож байсан умгар өрөөгөөр орж ирсэн. Гаднын хүмүүс байсан болохоор юм ярьж чадаагүй. Юу бодож, юу ярих гээд байсныг нь таахад төвөггүй байсан. Түүнээс хойш өнөөдрийг хүртэл 36 жил өнгөрчээ. Одоо Цэрэнбадам гуай нэгэнт 76 насыг зооглож, гэвч ухаан саруул, нүдний даралттай, юм муу харж байна. Бид хоёрын хооронд ийм энгийн яриа явагдав. 

	П. Санж

	Н. Цэрэнбадам

	 

	— Та намтар түүхээсээ ярина уу?

	— 1925 онд Сүхбаатар аймгийн Асгат сумын нутагт малчны гэрт төрсөн. Бага наснаасаа мал маллаж байгаад цэрэгт явж, Байшинтийн 7-р дивизийн ахмад Гармаагийн суманд мэргэн буудагчаар 1945 оны чөлөөлөх дайнд оролцсон. Манай дивиз японы армийн түшиц газрын нэг болж байсан Жэ-Хэ хотыг эзлэн, Японы армийн олон мянган офицер дайчдыг олзлон авахад оролцож, улмаар тэднийг Монголд авчрах үүрэг гүйцэтгэж байлаа. Ингээд 1949 оны 10-р сард цэргийн албанаас халагдаж ирээд 1949―1951 онуудад Сүхбаатар аймгийн Намын хороонд зааварлагч, лектор, 1951―1954 онуудад тус аймгийн ХЗЭ-ийн хорооны 1-р нарийн бичгийн даргаар ажиллаж байгаад 1954―1958 онуудад МАХН-ын Төв Хорооны дэргэдэх Намын Дээд Сургуульд суралцаж төгссөн. 1958―1962 онуудад Хэнтий аймгийн Намын Хорооны нарийн бичгийн даргаар ажиллаж байгаад 1962 онд ЗХУ-ын Коммунист Намын Төв Хорооны дэргэдэх Намын Дээд Сургуульд орж суралцсан.

	Цэрэнбадам гэр бүлийнхээ хамт

	 

	 

	Намайг төгсөх курст сурч байхад 1964 оны 12-р сард МАХН-ын Төв Хорооны ээлжит бүгд хурал болж, тэр хурал дээр Намын Төв Хорооны гишүүн байсан Лоохууз, Нямбуу, Сурмаажав нар манай нам төрийг толгойлж байсан Ю. Цэдэнбалын ажлын арга барил, ноцтой алдаа гажуудлаас болж улс орны эдийн засгийн хөгжил дорой байгааг зоригтой шүүмжилсэн юм. Гэтэл Ю. Цэдэнбал болон түүнийг тойрон хүрээлэгчид эдгээр хүмүүсийн шударга шүүмжлэлийг хүлээж, алдаагаа засахын оронд, элдвээр мушгин гуйвуулж “Намын эсрэг бүлэг” гэдэг нэр хаяг зүүж, алслагдсан нутагт цөлсний дараа тэдний хань хамсаатнуудыг олж илрүүлэн бут цохих ажлаар Ю. Цэдэнбалыг тойрон хүрээлэгчид тал бүр тийшээ мордоцгоосон юм. Бүгд хурлын дараа Москвад Намын Төв Хорооны боловсон хүчний эрхлэгч байсан Б. Ламзав, генерал Жамъян, дараа нь дээд шүүхийн дарга болсон Иш нарын гурван хүн очиж Нямбуутай хамт суралцагсдын дотроос хань хамсаатнуудыг нь “илрүүлж” Ю. Цэдэнбалын өмнө “Гарамгай гавьяа байгуулах” ажилдаа орцгоосон юм. Тэд, бид нартай толгой дараалан уулзаж, чухам хэн нь Нямбуутай ойр дотно нөхөрлөдөг, улс орны хөгжил, намаас явуулж байгаа үйл ажиллагаанд шүүмжлэлтэй ханддаг, Нямбууд цаг бэлэглэх, гэр бүлийн хүнийг нь Москвагаас буцахад мөнгө цуглуулж гаргаж өгөх ажлыг хэн хэн санаачилсныг олж тогтоох гэж хэд хоног маш идэвхтэй ажиллаад буцацгаасан юм. Үүний дараа биднийг хагас жилийн амралтаар ирэхэд Намын Хянан Шалгах Хороон дээр дуудаж Лувсанравдан, Чойжамц, Жамъян нар ээлжлэн байцаасны эцэст миний талаар дор дурдсан дүгнэлт гаргасан юм. Үүнд:

	1. Нямбууд буцах онгоцны билет өгч унаа залгуулж, Бүгд Хуралд оролцох бололцоо олгосон Нямбуугийн жинхэнэ хамсаатан мөн. 

	2. Улс орны нийгэм эдийн засгийн хөгжил, ард түмний аж амьдрал дорой буурай байгааг шүүмжилдэг, намын жанжин шугамыг эсэргүүцэгч. 

	3. Чингис хааны хөшөөг түүний төрсөн Хэнтий аймгийн Дадал сумын Гурван нуурын амралтын дэргэд босгох үед олон удаа томилолтоор очиж идэвхтэй оролцож байсан үндэсний үзэлтэн. 

	4. Мөрийтэй волейбол, шатар тоглодог маш их найдваргүй хүн гэсэн дүгнэлттэйгээр Намын Төв Хорооны дэргэдэх Намын Хянан Шалгах Хорооны 1965 оны 2 дугаар сарын 17-ны өдрийн хурлаар орж, ЗХУ-ын Коммунист Намын Дээд Сургууль болон МАХН-аас хөөж, Мөнххаан сумын 1-р бригадын даргаар нутаг заагдан ирсэн юм. 

	 

	— Та жаахан тодруулга өгөхгүй юу?

	— 1964 оны 12-р сарын бүгд хурлын өмнө болсон өөртэйгөө холбогдолтой зарим нэг үйл явдлуудыг нэхэн дурсъя. 

	Тэр үед надад онгоцны буцах тийз байсныг Нямбуу бүгд хуралд оролцоод, буцаж ирэхдээ авчирч өгөхөөр зээлж авсан юм. Бүгд Хурлын өмнө Сүхбаатар аймгийн дарга байсан Гэндэн Энэтхэг улсад айлчлаад буцах замдаа Москвад буухад нь хамт сурч байсан Ц. Эрэгжийбуу бид хоёр хүлээн авч уулзаж, ярилцахдаа улс орны хөгжил муу байгаа талаар санал бодлоо ярьж байсан юм. Мөн үүний дараа Москвагийн нэг зоогийн газарт тэр үед Аж Үйлдвэрийн Яамны Сайд байсан П. Дамдин, түүний хамт байсан Чулуут (засгийн газарт ажилладаг байсан байх) нартай тохиолдлоор уулзалдаж тэдэнд улс орны хөгжил дорой, социалист орнуудаас хол хоцорч байгаа, хөрш зэргэлдээ орнуудтай харилцан ашигтай худалдаа хийхгүй байгаа зэрэг нэлээд зүйлийг хурцаар шүүмжилж ярьсан юм. 

	Гэтэл эдгээр хүмүүс улс төрийн ашиг хонжоо олохын тулд Намын Төв Хороонд хов хүргэцгээсэн юм билээ. Энэ нь “Намын эсрэг бүлэг”-ийн талын хүн гэдэг дүгнэлтийг гүнзгийрүүлэхэд дөхөм үзүүлсэн болов уу. 

	 

	— Хэлмэгдлийн жилүүдэд ямар шахалт дарамт амсаж байв даа?

	— Хэлмэгдлийн 25 жилийн дотор хийх ажил, авах цалин, явах газар хэмжээ хязгаартай, орон нутгийн нам улсын байгууллагуудын байнгын хараа хяналтад, засаг захиргааны болон олон нийтийн байгууллагад сонгууль хүлээх, хамт олонд лекц, сонсгол хийх, хэвлэн нийтлэх эрхгүй байлаа. Мөн миний удирдлагад ажиллаж байсан болон надтай сайн нөхрийн харилцаатай байсан удирдах тушаалын зарим хүмүүс уулзахаас аль болох зайлсхийж, далдуур дээш нь хов хүргэдэг байлаа. Нэр хүнд олж, албан тушаал ахихын төлөө “Алтан хошуу" өргөж байсан эдгээр хүмүүс эрт орой хэзээ нэгэн цагт түүх үнэн мөнийг ялган тунгаана гэдгийг даанч төсөөлөхгүй байсанд харамсдаг юм. Өөрчлөлт шинэчлэлт эхэлж, өнгөрсөн үеийн алдаа гажуудлын үед хэлмэгдсэн хүмүүсийг дахин хянаж цагаатган, амьдрал ахуйн талаар харж үзэж байгаад баяртай байна. 

	 

	— Ид бүтээж туурвих амьдралынхаа хайран жилүүддээ харамсаж явдаг уу? Ер нь өнгөрүүлсэн амьдралаа юу гэж бодож явдаг вэ?

	— Мэдээж хэрэг харамсалгүй яах вэ. Бага тушаалын ажил хийсэндээ ч харамсаж байгаа юм биш л дээ. Хийж бүтээх эрх чөлөө минь хаалттай байсанд л харамсдаг. Өнгөрүүлсэн амьдралдаа ичих зовох юмгүй. Дарангуйллын дэглэмийн өмнө толгой гудайлгаж, өвдөг сөхрөөгүйдээ бахархаж явдаг. Тийм бузар, булай юм хийсэн гэх юм алга. Ямар ч гэсэн үнэн мөний замаар явсан. Хэний ч өмнө нүүр бардам. Баян тансгийг өвлүүлээгүй ч гэсэн үр ач нартаа сайн нэрийг, шударга үнэнийг, цэвэр сэтгэлийг өвлүүлсэн.

	 


ХЭЛМЭГДСЭН СЭТГҮҮЛЧ ӨЛЗИЙХУТАГИЙН ЦЭДЭНДОРЖ

	Увс аймгийн Өндөрхангай сумын нутаг Арбулаг гэдэг газар Өлзийхутагийн 8-р хөвгүүн болж төржээ. Тэр үеийн хүүхдүүдийн нэгэн адил хурга ишиг хариулахаас эхэлж хонь мал маллаж өсжээ. 1936 оноос 1943 он хүртэл бага дунд, багшийн сургууль төгсөж, Увс аймаг, Улаанбаатар хотод багшаар ажиллаж байгаад 1955―1959 онд Намын дээд сургуульд суралцаж дүүргэн Завхан аймгийн намын хороонд лектор, 1960―1964 онд “Үнэн” сонинд утга зохиолын ажилтан, 1964―1979 онд “Улаанбаатарын мэдээ” сонинд сурвалжлагч, тасгийн эрхлэгчээр ажиллаж байв. 

	 

	 

	Хэлмэгдлийн тэмтрүүлд өртсөн нь:

	1978 онд МУИС-ийн хавьд шөнийн ээлжийн ажилчдыг зөөж явсан автобусыг оросын цэргийн том машин мөргөж, олон хүний амь эрсдэж зарим нь эрэмдэг зэрэмдэг болжээ. Осолд орсон хүмүүсийг нэгэн монгол залуу аварч байгаад мөн өөрөө шатаж гэмтэн эмнэлэгт очин нас эцэслэсэн байна. Тэр үед Улаанбаатар хотын намын хорооны I нарийн бичгийн дарга байсан Б. Алтангэрэл тэр залуугийн шударга, баатарлаг үйл явдлын тухай ёс суртахууны сэдвээр сонинд нийтлэл бичүүлэхийг намын хорооны үйлдвэрийн хэлтсийн дарга Манзширт үүрэг өгч, мөн Манзширээс уг үүргийг “Улаанбаатар" сонины хариуцлагатай эрхлэгч Г. Дугарт өгчээ. Эцэст нь уг үүргийг “Улаанбаатар” сонины тасгийн эрхлэгч Ө. Цэдэндорж авч сурвалжлагч Г. Жамъянг явуулж сурвалжлуулсан байна. Болохгүй нь ч юу байх вэ. Иргэний өндөр ухамсар, эр зориг гарган баатарлаг үйлдэл хийж яваад амь насаа золиосолсон эгэл жирийн нэгэн монгол залууг алдаршуулан, үнэн мөнийг бичих нь харин ч сэтгүүлч хүний ариун үүрэг, буянтай үйлс байсан биз. 

	Тэгээд Г. Жамъянгийн бичсэн “Амиараа амилсан амь” гэсэн нийтлэлийг сонинд нийтлүүлэхийг зөвшөөрөн Ө. Цэдэндорж гарын үсэг зуржээ. Мөн “Залуучуудын үнэн" сонины хариуцлагатай эрхлэгч Ж. Дашдондогийн захиалгаар Г. Жамъян “Гавьяа” гэдэг найруулал бичиж нийтлүүлжээ. 

	Гэвч “үзэл суртлаар мушгих” дон туссан тэр үеийн НХШ-ынхан уг асуудлыг тун ч өөрөөр хүлээн авчээ. “Ялимгүй зүйлийг хөөргөн дэвэргэж Монгол-Зөвлөлтийн ах дүүгийн найрамдлыг сэвтүүлэхийг оролдсон” гэсэн зохиомол мушгиагаа гаргажээ. 

	НХШХ-ны дарга агсан Н. Лувсанравдан мөн хорооны ажилтан Жаал гэгч нар Г. Дугар, Г. Жамъян нарыг байн байн дуудаж байцаасаар эцэст нь “Монгол Зөвлөлтийн найрамдлын эсрэг санаатай зориуд зохион байгуулсан, бүлэглэн дайрсан үйл ажиллагаа” гэсэн сүржин “дүгнэлт” гаргажээ. Хүний бодоогүйг бодож, хийгээгүйг хийсэн болгож, буруугүйг буруутан болгож, ширээний ард бөгсөө илэн, цалин залгиж, өөрийгөө нам ард түмний аюулгүйн манаа хэмээн дүвчигнэж байсан НХШХ-ныхон гэж тийм л өөдгүй, өрөвдөлтэй амьтад байсан юм даа” гэж Ө. Цэдэндорж гуай гашуунаар инээмсэглэн өгүүлэв. 

	Ө. Цэдэндорж гуай цааш өгүүлрүүн:

	Тэгээд Г. Дугарыг байшин үйлдвэрлэх комбинатад гараашны дарга, Г. Жамъянг намаас хөөж модон заводод ажилчнаар явуулав. 

	Намайг 1979 оны 6-р сард хотын намын хорооны намын комиссын хурлаар ороход тэд өнчин хүүхдүүдтэй, нас өндөр болсон учир тушаал бууруулж сурвалжлагч болгохоор намын хорооны товчооны хуралд оруулав. Гэтэл хурал даргалсан С. Пүрэв бас бус хүний ятгалгаар намаас хөөхийг сануулж донгодон шийтгэж үзэл суртлын ажилд тэнцэхгүй аж ахуйн ажил хийлгэх хэрэгтэй гэж зарлигдав. 

	Ингээд Налайхын хүнсний цехийн даргаар томилогдлоо. Тэнд байх хугацаанд нэг сарын төлөвлөгөөг тасалсан гэж идэвхтэн бичигч Н. Барвий сонинд нийтлүүлсэнд районы намын хороонд дуудагдан зэмлүүлж явлаа. Мөн оны 10 сард өвчний учир эмнэлгийн актаар хотод ирж сүүний үйлдвэрт чанарын мэргэжилтэн гэдэг албанд томилогдов. Энэ албанд удалгүй орон тооны цомхотголд орж туслах мастер, диспетчер, хөдөө тасгийн байцаагчаар цалин буурч шайрагдсаар 1986 онд тэтгэврээ тогтоолгосон доо. Үйлдвэрийн захиргаа, намын үүрээс та ажлаа ол, орон тоо байхгүй гэж мөн ч олон хөөгдөж туугдан үйл тамаа үзэж явлаа даа, молхи өвгөн чинь. Нэг өдөр намын үүрийн дарга дуудаж үйлдвэрийн ахлах ухуулагчаар таныг томиллоо, районы семинарт оч гэхээр очоод маргааш ажилдаа ирэхэд ухуулагч хийлгэхгүй гэв. Бас дугуйлангийн суртал нэвтрүүлэгч нөхрийг шүүхийн дарга болгочхоод дараа нь эсэргүү гээд болиулсан даа. Хүнээр тоглож байсан байгаа биз. 

	Нэгэн удаа цалингийн зөрүүг нэхэмжилж дээд шүүхэд өргөдөл өгч түүнийг Сүхбаатар дүүргийн шүүх шийдвэрлэж өгсөн юм. Шүүгч хүүхэн хувийн хэрэгт чинь таныг их дэмий чалчдаг, эсэргүү яриатай, архи уудаг, өгсөн үүрэг даалгавар биелүүлдэггүй, бүдүүлэг, их зантай гэж намын үүр, районы намын хорооноос тодорхойлсон байгаа гэж билээ. Ингэж л хүний ул шагайж, гүтгэж гүжирдэж байвал бах нь ханадаг амьтад намайг оролдож ашиглаж билээ. Мөн хүнд хэцүү үе байж дээ!!!

	Миний охин Ц. Наранцэцэгийг ЗХУ-д курст явахад нь “чи эсэргүүгийн охин юм байна шүү дээ” гэж авч явсан багш нь хэлсэн гэдэг. Гурван үеийн намтар гэдэг хар матаасны шан. 

	Цэдэндорж гуай нь 1990 оны цагаан морин жилийн ардчилсан хувьсгалын ачаар эсэргүүгээ цагаатгуулж үр хүүхэд өсөж, сургууль соёл дүүргэж айл гэр болж үр ачтай боллоо. 

	1979 онд улс төрийн хэрэгт шийтгэгдсэнийг хянан үзээд уг хэрэг хилс болох нь тогтоогдсон учир 1990 оны 1-р сарын 18-нд цагаатгасан даа хэмээн өвгөн шүүрс алдав.

	 


Ш. ЦЭРЭНХҮҮ ХОЁР ҮЕЭРЭЭ ХЭЛМЭГДСЭН

	Цэрэнхүү 1997 онд Ардын эрх сонинд ийнхүү ярилцлага өгчээ. Энд энэ хүний үзэл бодол, амьдрал бүхэлдээ багтаж байна. 

	 

	Би Архангай аймгийн Их тамир суманд 1931 онд төрсөн. Эцэг Шаравдоной маань бичээч, хошууны дарга, Улиастайд Хатанбаатар Магсаржавын бичээч хийж явсан. 1937 онд хар феодал гэж баригдаж хөрөнгөө гурван удаа хураалгасан. Шоронд 2 жил сууж нас барсан. Би эхтэйгээ амьдарч бага, дунд сургууль төгсөж, багшийн дээд, намын дээд сургууль төгссөн. ЗХУ-д Намын дээд сургуульд 3 жил суралцсан. Багш, захирал, САА-н дарга, НТХ-нд зохион байгуулагчаар ажиллаж байсан. 1964 онд дуулиант бүгд хуралд эсэргүү болж 1965 оноос бригадын дарга ЭХГ-ын орлогч, амралт зуслангийн дарга 33 жил хийсэн. Алтан гадас, Хөдөлмөрийн хүндэт медаль, ойн медалиудаар шагнагдсан. Одоо аялал жуулчлалын «Анаг» компанийн эзэн. 

	 

	— Лоохууз, Нямбуу нартай дотно холбоотой байсан уу?

	— Сурмаажавыг танихгүй. Нямбуу бид хоёр ЗХУКН-ын дээд сургуулийн нэг ангийн оюутан. Гурван жил хамт сурсан. Бас дотно найз байсан. Намайг САА-н (Төвшрүүлэх) дарга байхад Ц. Лоохууз Москвад академид цол хамгаалж байсан. Уулзаж учирдаг, ордог гардаг байсан. Жирийн дарга цэргүүд. 

	 

	— ЗХУКН-ын дээд сургуулиас бараг ихэнх нь хөөгдсөн юм аа даа?

	— Бид нэг курст хориул байсан. Арван есийг нь намаас хөөж, сургуулиас татаж нэг нэг аймагт тоо бүртгэгч, бригадын даргаар хөөсөн. Үлдсэн долоо нь цөм шархтай төгссөн. Төгсөөд олигтой ажил өгөөгүй, хамгийн том нь цагаан тоосгоны даргаар томилогдсон. Бусад курсээс ч хоморгод орсон хүн хэд хэд бий. 

	 

	— МАХН-ын Төв хорооны шалгалтын комиссынхон хатуухан шалгаж ээ дээ?

	— Эсэргүүгийн үүр уурхай, Москвад байна гэж төв хороо хардаж байсан учраас Төв хорооны боловсон хүчний хэлтсийн дарга Ламзав, дээд шүүхийн дарга Иш, генерал Жамъян нар очиж бараг бүх сургуулиар орж оюутнуудтай уулзсан. 

	1964 оны дуулиант бүгд хурлын материалыг сурталчилсан. Эсэргүүгийн цөм нь коммунист дээд сургууль байсан байх. Юманд өө мундах биш. Америкийн дуу хоолой радио станцыг сонсдог, эх орныхоо хөгжлөө голж чамладаг, ард түмний амьдрал дорой гэж гүтгэдэг, нам төрийн удирдагчдаа шүүмжилдэг гээд л олон зүйлээр буруутгасан. Миний хувьд Москва дахь элчнийг шүүмжилсэн явдал даарь дээр нь давс нэмсэн дээ. 

	 

	— МАХН-ын Төв Хорооны бүгд хурал дээр чухам ямар асуудлыг хөндөж шүүмжлэл тавьсан юм бол? Бүгд хурлаар Ю. Цэдэнбалыг авч хаях талаар та бүгдэд урьдчилан үгсээд тохиролцсон зүйл байв уу?

	— Тэр үед монголын сэхээтнүүд, манайх нэг орны хараат байдалд байна. Нэг хүнийг тахин шүтэж байна. Хамтын удирдлага алга боллоо. Улсын хөгжил удаан, эдийн засаг дорой, мэдлэг чадалтай боловсон хүчнийг хавчин дарж байна гэдэг түгээмэл ойлголттой байсан. Улс орныг яавал түргэн хөгжлийн замд оруулах вэ? гэдэг арга замыг сүвэгчилж байсан үе. Энэ асуудлуудыг зоригтой хөндөж тавьсан болохоос Ю. Цэдэнбалыг унагаах гэсэн ямар ч хуйвалдаан байгаагүй. 

	 

	— Намын эсрэг бүлэг (эсэргүү) гэдэг нь ямар учиртай юм бол?

	— Тухайн хэсэг сэхээтнийг эсэргүү гэж нийгмээс тусгаарлаж үзэл бодлыг нь дарахгүй (хаахгүй) бол улам халдварлаж тэсрэх аюулд хүрч магадгүй гэсэн цөөн удирдах хүний болгоомжлол байсан биз. Ер нь ингэж эрүүл саруулаар сэтгэдэг бүхнээ нухчин дардаг туршлага коммунистуудад хангалттай байсан юм чинь. 

	 

	— МАХН-ын хянан шалгах хороо та нарт ямар «жавтий» хүртээв. Хэдэн хүн нутаг заагдаж цөлөгдсөн бэ?

	— Намын хянан шалгах хороо эсэргүүнүүдийг илрүүлж гавьяа байгуулах гэж том операц зохиосон. Ямар сайндаа орсоор чанга ярьж байсан радиог хаасан оюутныг «цаад оросынхоо амыг барьчих» гэсэн гэж буруутгасан, эмтэрхий шаазанд цай уухдаа хөдөөгийн ардууд чинь хагархай шаазангаа наагаад уучихдаг юм гэснийг ард түмний амьдрал дорой, хагархай шаазанд ууж иддэг гэж улсын хөгжлийг басамжилсан гэх мэтээр эсэргүү болгож байсан нь инээдтэй байгаа биз. Тэр бүгд хурлын дараа биднийг ЗХУКН-ын дээд сургуульд сурч байхад Намын төв хорооны хорооны хэлтсийн эрхлэгч хар Ламжав, генерал Жамъян, Дээд шүүхийн Их гурав очиж байцаасан юм. Та нар төрсөн өдрөө тэмдэглэж наргиж цэнгэдэг байсан гэнэ. НТХ-ны нууц тогтоолоор хориотой Ванлий, Сүнжидмаа, Задгай цагаан, Жаахан Дулмаа, Дөрвөн Уул гэсэн завхай дууг яагаад дуулдаг вэ? гээд 

	 

	«Хадны завсар хавчуулсан

	Халиуны зулзага хөөрхий» 

	 

	гэсэн ардын дууны үгээр хүртэл Ж. Жамъян генерал мушгиж ороодог байв. Ийм л маягаар найман зуу гаруй эсэргүүг илрүүлж хамгийн бөглүү нутагт цөлж хамгийн хүнд ажилд зүтгүүлсэн дээ. 

	 

	— Булган аймагт хэчнээн хүн нутаг заагдаж очсон бэ. Тэд ямар ажил эрхэлж байв?

	— ХАА яамны орлогч сайд байсан Аюуш үржлийн фермд, их сургуулийн багш эрдэмтэн Ламзав артельд модны мастер, Ломоносов төгссөн Цэрэн Улаантолгойн САА-д бригадын дарга, Эрүүлийг хамгаалах яамны намын хорооны дарга их эмч Бараадий Хантай бригадын бага эмч, би Халиун бригадад даргаар тодорч байлаа. (инээв) Бас хөндлөнгөөс өртсөн хүн ч хэд хэд бий шүү. Нэрт одон оронч С. Нинжбадгар Хөвсгөлийн Ханхад бага сургуулийн багш байсан гээд бод доо. 

	 

	— Амьдралд цухалдах, гуньж гутах явдал их гарч байв уу? Гэр бүл, үр хүүхдийн чинь хувьд хүндхэн байсан байх даа?

	— Москвад эрдэм ном сурч байсан хүн ямар ч үндэслэлгүй эсэргүү болчхоод морь унаж бригад тойрч явахад яаж таатай байх вэ. Тэгээд бас яг гурван сарын найманд бригадын ажил өгч байгаа юм даа. Гэр бүл, хүүхдүүд бол ер тоогоогүй. Харин ч жинхэнэ хөдөөгийн амьдралыг мэдэрч их ч юм сурсан даа. 

	 

	— Халиунд бригадын даргаар хэдэн жил ажиллав. Хүмүүс их цэрвэж байв уу?

	— Гурван жил зургаан сар ажилласан. СХТ бригадын үүрэг авч цол мандатаа авсан. Аймагтаа цуутай бригад болсон. Ард түмэн чинь хамгийн ухаантай нь. Цэрвэх нь байтугай дээд зэргээр хүрээлж тусалж байсан. Нэг удаа морь эмээллэж, аргамжиж үзээгүй. Харин хайр хүндэтгэл нь ихдэж байсан. 

	 

	— МАХН-ын Төв хороонд өргөдөл бичсэн үү?

	— Ажил сайн байна, гэмшиж байна, хүүхдүүд дунд сургуульд орлоо, төв суурин газар суулгаж өгөөч гэж Төв Хороонд жилд гурваас доошгүй өргөдөл бичдэг байсан. Усанд хаясан чулуу шиг хариу чимээ гардаггүй байсан. Хашраана залхаана гэж л шүд зууж байсан биз. 

	 

	— НАХЯ-ны хяналт туршуул хэр зэрэг байв?

	— Тэр үед чинь эсэргүү нэр зүүсэн хүн бүр хоёроос доошгүй дагуултай байсан юм. Тэгээд ч зогсохгүй эсэргүүг нь эсэргүүгээр нь тагнуулах гэж томоогүй загнахыг яана. 

	 

	— Та өөрийгөө тагнаж байгаа мэдээлэгч тагнуулаа мэддэг байсан уу?

	— Мэдэлгүй яах вэ. Тэд чинь ил цагаандаа гарчихсан хүмүүс. Бусад нөхдийнхөө тухай мэдээ материал өг гэж шаардана. Нам төрийн эсрэг яриа өгүүллийн талаар дуулснаа сар тутам бичиж бай гэнэ. 

	 

	— «Намын эсрэг бүлгийнхэн» нутаг заагдаж сууж байхдаа хоорондоо холбоо барьж чадаж байв уу?

	— Шоронд л хориод байхгүй бол хүн гэдэг чинь хэрэгтэй хүнтэйгээ шууд ба шууд бишээр уулзаж чадна шүү дээ. Захиаг ч заавал шуудангаар явуулах албагүй шүү дээ. Хараа хяналт бол алхам тутамд хэн хаана хэнтэй уулзаж байна гэдгийг НАХ-ынхан мэддэг л байсан. Тэр байтугай нас барлаа гэсэн цахилгааныг хүртэл холбоогоор дамжуулахгүй дарчихдаг байсан юм даа. 

	 

	— Та бид хоёр гутруу зүйл голдуу ярьчихлаа. Таны хамгийн их сэтгэл хөдөлж баярласан үе хэзээ вэ?

	— 1990 оны Цагаан морин жилийн ардчилсан хувьсгалын ялалтыг үнэнхүү нулимс унагаж, сэтгэл догдлон хүлээж авсан. Ялзарч зэвэрсэн хуучин коммунист дэглэмийг залуучууд эвдэх ёстой гэдэгт итгэл төгс байсан даа. 

	 

	— 1996 оны УИХ-ыг сонгох сонгуульд та хэний төлөө санал өгөв дөө?

	— 1993 оны Ерөнхийлөгчийн сонгуульд нэр дэвшсэн Л. Түдэвийг хэт хэт хөөрөгдөж НҮБ-ын Ерөнхий нарийн бичгийн даргын тушаал ч багадна гээд унагадаг шиг МАХН-аас манай тойргоос нэр дэвшсэн дэлхийн шилдэг арван эрдэмтний нэг гэж шуугиулж явсан доктор Болдбаатарыг унахад хүчин зүтгэлээ. 

	 

	— Улс төрийн аль хүчнийг илүү дэмждэг вэ? Одоогийн Засгийн газрын үйл ажиллагааны талаар та ямар бодолтой байдаг вэ?

	— Ардчилсан хүчнийг дэмждэг. Шинэ залуу хүчин улс орноо авч явах тавилантай. Засгийн газрын бодлогыг зөв гэж боддог. Харин хэрэгжүүлэх явцад алдаж байгаа тал бий. Дээрээс гарсан шийдвэрийг дунд, доод шатны түшмэд өөрсдөө ойлгодоггүй. Эсвэл өөртөө ашигтайгаар гуйвуулдгаас ард түмний сэтгэлд хүрэхгүй санагдах тал ажиглагдаж байгаа. 70 настай МАХН нам алдаж байхад долоон настай хүүхэд гэнэдэж болно шүү дээ.

	 


Соёлын гавьяат зүтгэлтэн Нацагдоржийн шагналт яруу найрагч П. Бадарч

	 

	ХАР ТАРНИ

	Өндөр настай эцгийгээ дүүрээд 

	Өлзий бусын төлөөлөгчийг дагаад 

	Аав минь сумын төв рүү айсуй яваа харагдана 

	Аймшигт тэр 1937 он ирлээ 

	Айл бүхэнд эсэргүү байжээ

	Буун дуу тас

	Егүзэр хутагт алагдлаа

	Буун дуу тас

	Ерөнхий сайд уналаа

	Буун дуу тас

	Өрлөг жанжин үхлээ

	Буун дуу тас

	Өчнөөн сайхан хүүхнүүд хэлмэгдлээ 

	Буяны олон хийд туурь болов 

	Бурханы олон шавь хүүр болов 

	Буддын гэгээн сүүдрүүд гал болов 

	Бусдын халуун нулимс гол болов 

	Ядамсүрэн, Буяннэмэх шороонд булагдлаа 

	Нацагдорж, Наваан-Юндэн шоронд хатлаа 

	Жинхэнэ хайрын сувд хүүхнүүд нулимстай 

	Жинжий Бадам, Ичинхорлоо бас нулимстай 

	Эсэргүүгийн эхнэр чи гэж явах хөлийг нь тушлаа 

	Эсэргүүгийн садан чи гэж ярих хэлийг нь хумилаа 

	Эсэргүүгийн хүүхэд чи гэж сурах эрхийг нь хаслаа 

	Эсэргүүгийн хамсаатан чи гэж суух газрыг нь заалаа 

	Тэгш тал минь ээ, эцэг тэнгэрт одлоо 

	Их газар минь ээ, цэцэг ургахгүй хатлаа 

	Айдас хүйдсийн эрлэг 

	Айл бүхнийг самарлаа.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

